
ORDE DO DÍA 

 
 
Punto 1. Comparecencia 
 
 
38265 (12/CPP-000073) 
Da conselleira de Política Social e Igualdade, por petición propia, para informar sobre o 
avance na igualdade e na loita contra a violencia de xénero en Galicia 
Publicación da iniciativa, BOPG nº 283f1, do 12.11.2025 

 
 
Punto 2.Mocións 
 
 
2.1 38374 (12/MOC-000089) 
Grupo Parlamentario do Bloque Nacionalista Galego 
Fernández González, Ariadna 
Sobre as condicións laborais do persoal dos centros de discapacidade, dos centros de menores 
e das escolas infantís de Galicia (Moción consecuencia da Interpelación doc. núm. 37225, 
publicada no BOPG núm. 272f2, do 22 de outubro de 2025, e debatida na sesión plenaria do 
4 de novembro de 2025.) 
Publicación da iniciativa, BOPG nº 283f1, do 12.11.2025 

 
2.2 38375 (12/MOC-000090) 
Grupo Parlamentario do Bloque Nacionalista Galego 
Ríos Santomé, Paulo 
Sobre as previsións do Goberno galego no desenvolvemento do servizo de transporte público 
por estrada (Moción consecuencia da Interpelación doc. núm. 36026, publicada no BOPG 
núm. 268f1, do 15 de outubro de 2025, e debatida na sesión plenaria do 4 de novembro de 
2025.) 
Publicación da iniciativa, BOPG nº 283f1, do 12.11.2025 

 
2.3 38430 (12/MOC-000091) 
Grupo Parlamentario Socialista de Galicia 
Longueira Castro, Silvia 
Sobre a postura do Goberno galego ante a defensa da cooficialidade da lingua galega no Par-
lamento Europeo (Moción consecuencia da Interpelación doc. núm. 35488, publicada no 
BOPG núm. 265f2, do 8 de outubro de 2025, e debatida na sesión plenaria do día 4 de no-
vembro de 2025.) 
Publicación da iniciativa, BOPG nº 283f1, do 12.11.2025 

Punto 3. Proposicións non de lei 
 
3.1 34188 (12/PNP-002510) 
Grupo Parlamentario Popular de Galicia 
Viso Diéguez, Miguel Ángel e dezasete deputados/as máis 
Sobre as demandas que a Xunta de Galicia debe trasladar ao Goberno central respecto das 
medidas de protección fluvial nos espazos do seu ámbito competencial necesarias tras os 
incendios forestais 
Publicación da iniciativa, BOPG nº 260f1, do 25.09.2025 

 
3.2 36011 (12/PN0P-002643) 
Grupo Parlamentario do Bloque Nacionalista Galego 
Presas Bergantiños, Noa Olalla e Rodil Fernández, Olalla 
Sobre as medidas que a Xunta de Galicia debe pór en marcha para reforzar o sistema público 
de loita contra a violencia machista 
Publicación da iniciativa, BOPG nº 268f1, do 15.10.2025 

 
3.3 36721 (12/PNP-002700) 
Grupo Parlamentario do Bloque Nacionalista Galego 
Fernández Alfonzo, Ramón Tomás e catro deputados/as máis 
Sobre as demandas que a Xunta de Galicia debe trasladar ao Goberno central co fin de que 
mellore as conexións ferroviarias da comarca de Ferrol 
Publicación da iniciativa, BOPG nº 272f1, do 22.10.2025 

 
3.4 37376 (12/PNP-002738) 
Grupo Parlamentario Socialista de Galicia 
Longueira Castro, Silvia e Espinosa Mangana, María Elena 
Sobre a demanda ao Goberno galego da presentación inmediata dun novo equipo e novas 
liñas de acción en materia de política social 
Publicación da iniciativa, BOPG nº 276, do 29.10.2025 

 
3.5 37885 (12/PNP-002780) 
Grupo Parlamentario Socialista de Galicia 
Castro Rey, Paloma e dous deputados/as máis 
Sobre as accións que debe pór en marcha a Xunta de Galicia para reforzar e actualizar as 
súas políticas contra a violencia de xénero 
Publicación da iniciativa, BOPG nº 279f1, do 05.11.2025 

 
3.6 37937 (12/PNP-002782) 
Grupo Parlamentario Popular de Galicia 
Arias Rodríguez, Raquel e oito deputados/as máis 
Sobre as medidas que a Xunta de Galicia debe poñer en marcha co obxectivo de reforzar as 
súas políticas públicas contra a violencia de xénero e as demandas que debe trasladar ao Go-
berno central nesta materia 
Publicación da iniciativa, BOPG nº 279f1, do 05.11.2025 

Punto 4. Interpelacións 
 
 
4.1 3345 (12/INT-000223) 
Grupo Parlamentario do Bloque Nacionalista Galego 
Rodil Fernández, Olalla e Tabarés Pérez-Piñeiro, Iago 
Sobre o exercicio da función inspectora da Xunta de Galicia en materia de servizos sociais 
Publicación da iniciativa, BOPG nº 24f1, do 15.05.2024 

 
 
4.2 36479 (12/INT-001341) 
Grupo Parlamentario Socialista de Galicia 
Espinosa Mangana, María Elena e Longueira Castro, Silvia 
Sobre as estratexias previstas polo Goberno galego para reducir as listaxes de agarda sani-
tarias, especialmente en consultas, cirurxía e probas diagnósticas 
Publicación da iniciativa, BOPG nº 272f2, do 22.10.2025 

 
 
4.3 38080 (12/INT-001387) 
Grupo Parlamentario do Bloque Nacionalista Galego 
Pontón Mondelo, Ana Belén e vinte e catro deputados/as máis 
Sobre a situación actual en que se atopa a atención primaria da sanidade pública galega 
Publicación da iniciativa polo procedemento de urxencia, BOPG nº 279f1, do 05.11.2025 

 
 
Punto 5. Preguntas para resposta oral do presidente da Xunta de Galicia 
 
 
5.1 38517 (12/POPX-000061) 
Grupo Parlamentario Socialista de Galicia 
Gómez Besteiro, José Ramón 
Sobre os sectores sociais aos que se orientan as decisións e as políticas do Goberno galego 
Publicación da iniciativa, BOPG nº 283f2, do 12.11.2025 

 
 
5.2 38518 (12/POPX-000062) 
Grupo Parlamentario do Bloque Nacionalista Galego 
Pontón Mondelo, Ana Belén 
Sobre as medidas que pensa adoptar o Goberno galego para afrontar os problemas que ten 
a sanidade no ámbito da atención primaria 
Publicación da iniciativa, BOPG nº 283f2, do 12.11.2025 

Punto 6. Preguntas ao Goberno 
 
 
6.1 37730 (12/POP-005372) 
Grupo Parlamentario Socialista de Galicia 
Castro Rey, Paloma e Iglesias Rey, Patricia 
Sobre a postura da Xunta de Galicia respecto do convenio co Goberno central para o cofi-
nanciamento da Unidade de Policía Adscrita de Galicia 
Publicación da iniciativa, BOPG nº 279f2, do 05.11.2025 

 
6.2 37487 (12/POP-005332) 
Grupo Parlamentario do Bloque Nacionalista Galego 
Vidal Lamas, Sonia e dous deputados/as máis 
Sobre as garantías que a Xunta de Galicia prevé achegar na tramitación da planta de biome-
tano de Xunqueira de Ambía 
Publicación da iniciativa, BOPG nº 276, do 29.10.2025 

 
6.3 35332 (12/POP-005107) 
Grupo Parlamentario do Bloque Nacionalista Galego 
Taibo Corsanego, Iria e Fernández Davila, María Cristina 
Sobre a dotación de profesorado do CEIP Valle-Inclán, do concello de Oleiros, no curso 2025-
2026 
Publicación da iniciativa, BOPG nº 265f2, do 08.10.2025 

 
6.4 37682 (12/POP-005458) 
Grupo Parlamentario Popular de Galicia 
Vázquez Suárez, Cecilia e oito deputados/as máis 
Sobre a valoración que fai o Goberno galego respecto da remisión aos centros de ensino de 
material didáctico orientado ideoloxicamente por parte de determinadas organizacións sin-
dicais e políticas 
Publicación da iniciativa, BOPG nº 276, do 29.10.2025 

 
6.5 38483 (12/PUP-000167) 
Grupo Parlamentario Popular de Galicia 
García Comesaña, Julio e oito deputados/as máis 
Sobre o preacordo acadado polo Goberno galego coas tres universidades públicas galegas 
sobre o futuro dos estudos de medicina 
Publicación da iniciativa, BOPG nº 283f2, do 12.11.2025 

 
6.637608 (12/POP-005456) 
Grupo Parlamentario Popular de Galicia 
Rodríguez Martínez, Roberto e oito deputados/as máis 
Sobre a postura actual do PSOE no Congreso dos Deputados en relación coa transferencia a 
Galicia da titularidade da AP-9 
Publicación da iniciativa, BOPG nº 276, do 29.10.2025 

6.7 38471 (12/PUP-000166) 
Grupo Parlamentario Socialista de Galicia 
Espinosa Mangana, María Elena 
Sobre as razóns da Consellería de Sanidade polas que non retirou o documento «Liñas de 
actuación de recursos humanos en atención primaria. Medidas», presentado na mesa sec-
torial do 17 de outubro de 2025 
Publicación da iniciativa, BOPG nº 283f2, do 12.11.2025 

 
6.8 38515 (12/PUP-000168) 
Grupo Parlamentario do Bloque Nacionalista Galego 
Fernández Fernández, Secundino 
Sobre a planificación prevista polo Goberno galego para evitar a erosión dos terreos quei-
mados no incendio de Valdeorras e a consecuente contaminación de acuíferos e da auga para 
a subministración domiciliaria  
Publicación da iniciativa, BOPG nº 283f2, do 12.11.2025 

SUMARIO 

 
Ábrese a sesión ás dez e doce minutos da mañá. 
 
O presidente comunica a ausencia nesta sesión plenaria da deputada María Monserrat Prado Cores (BNG), 
así como a do deputado Brais Ruanova Vilas-Boa (BNG), que delega seu voto na deputada Ana Belén 
Pontón Mondelo (BNG), conforme o disposto no artigo 84.3 do Regulamento da Cámara. (Páx. 12.) 
 

Comparecencia da conselleira de Política Social e Igualdade, por petición propia, para in-
formar sobre o avance na igualdade e na loita contra a violencia de xénero en Galicia. (Punto 
primeiro da orde do día) 

 
Intervención do Goberno: conselleira de Política Social e Igualdade (Fabiola García Martínez). (Páx. 12.) 
Rolda dos grupos parlamentarios: Paloma Castro Rey (S) (Páx. 17.), Noa Olalla Presas Bergan-
tiños (BNG) (Páx. 21.) e Raquel Árias Rodríguez (P) (Páx. 25.). 
Réplica do Goberno: conselleira de Política Social e Igualdade (Fabiola García Martínez). (Páx. 28.) 
 
O presidente abre unha rolda especial de aclaracións, con dúplica do Goberno. (Páx. 30.) Nesta rolda 
interveñen as deputadas Paloma Castro Rey (S) (Páx. 30.), Noa Olalla Presas Bergantiños (BNG) 
(Páx. 32.) e Raquel Árias Rodríguez (P) (Páx. 34.), e a conselleira de Política Social e Igualdade 
(Fabiola García Martínez). (Páx. 36.). 
 

Moción do G. P. do Bloque Nacionalista Galego, por iniciativa da deputada Ariadna Fernán-
dez González, sobre as condicións laborais do persoal dos centros de discapacidade, dos 
centros de menores e das escolas infantís de Galicia. (Punto segundo da orde do día.) 

 
Intervención do grupo autor da moción: Ariadna Fernández González (BNG). (Páx. 37.) 
Intervención dos grupos parlamentarios: Silvia Longueira Castro (S) (Páx. 40.) e Noelia Pérez 
López (P) (Páx. 43.). 
 
Nova intervención da deputada Ariadna Fernández González (BNG). (Páx. 46.) 
 
O deputado Iago Tabarés Pérez-Piñeiro (BNG) pide a palabra e intervén, con base no artigo 76.1, 
por alusións e por considerar que no discurso da deputada Noelia Pérez Pérez se manifestaron ine-
xactitudes. (Páx. 47.) 
 

Moción do G. P. do Bloque Nacionalista Galego, por iniciativa do deputado Paulo Ríos San-
tomé, sobre as previsións do Goberno galego no desenvolvemento do servizo de transporte 
público por estrada. (Punto segundo da orde do día.) 

 
Intervención do grupo autor da moción: Paulo Ríos Santomé (BNG). (Páx. 49.) 
Intervención dos grupos parlamentarios: (O deputado Armando Ojea Bouzo, do G. P. Mixto, 
renuncia á súa quenda de intervención.) (Páx. 52.), Carlos López Font (S) (Páx. 52.) e Gonzalo Trenor 
López (P) (Páx. 54.). 
 
Nova intervención do deputado Paulo Ríos Santomé (BNG). (Páx. 58.) 

Moción do G. P. Socialista de Galicia, por iniciativa da deputada Silvia Longueira Castro, 
sobre a postura do Goberno galego ante a defensa da cooficialidade da lingua galega no 
Parlamento Europeo. (Punto segundo da orde do día.) 
 

A presidenta (María Elena Candia López) comunica as emendas presentadas á moción. (Páx. 59.) 
 
Intervención do grupo autor da moción: Silvia Longueira Castro (S). (Páx. 60.) 
Intervención do grupo parlamentario emendante: José Luís Ferro Iglesias (P). (Páx. 62.) 
Intervencións dos grupos parlamentarios non emendantes: (O deputado Armando Ojea 
Bouzo, do G. P. Mixto, renuncia á súa quenda de intervención.) (Páx. 65.) e Iria Taibo Corsanego 
(BNG) (Páx. 65.). 
 
A deputada Silvia Longueira Castro (S) intervén para se posicionar respecto da emenda. (Páx. 67.) 
 
Votación das mocións 
 
Votación da Moción do G. P. do Bloque Nacionalista Galego, por iniciativa da deputada 
Ariadna Fernández González, sobre as condicións laborais do persoal dos centros de dis-
capacidade, dos centros de menores e das escolas infantís de Galicia: rexeitada por 35 votos 
a favor, 37 votos en contra e ningunha abstención. (Páx. 69.) 
 
Votación da Moción do G. P. do Bloque Nacionalista Galego, por iniciativa do deputado 
Paulo Ríos Santomé, sobre as previsións do Goberno galego no desenvolvemento do ser-
vizo de transporte público por estrada: rexeitada por 35 votos a favor, 37 votos en contra e nin-
gunha abstención. (Páx. 69.) 
 
Votación da Moción do G. P. Socialista de Galicia, por iniciativa da deputada Silvia Lon-
gueira Castro, sobre a postura do Goberno galego ante a defensa da cooficialidade da lin-
gua galega no Parlamento Europeo: rexeitada por 34 votos a favor, 37 votos en contra e 
ningunha abstención. (Páx. 70.) 
 
Suspéndese a sesión á unha e corenta minutos da tarde e retómase ás catro e dous minutos. 
 
Declaración institucional 
 
O presidente le unha declaración institucional, por petición de todos os grupos parlamentarios, 
sobre o dereito das comarcas de Ferrolterra, O Eume e Ortegal a unhas conexións ferroviarias do 
século XXI, que é aprobada por asentimento. (Páx. 70.) 
 

Proposición non de lei do G. P. Popular de Galicia, por iniciativa do deputado Miguel Ángel 
Viso Diéguez e dezasete deputados/as máis, sobre as demandas que a Xunta de Galicia debe 
trasladar ao Goberno central respecto das medidas de protección fluvial nos espazos do seu 
ámbito competencial necesarias tras os incendios forestais. (Punto terceiro da orde do día.) 

 
O presidente comunica as emendas presentadas a esta proposición non de lei. (Páx. 72.) 

 
Intervención do grupo autor da proposición non de lei: Gonzalo Trenor López (P). (Páx. 73.) 

Intervención do grupo parlamentario emendante: María del Carmen Rodríguez Dacosta (S). 
(Páx. 76.) 
Intervención dos grupos parlamentarios non emendantes: Armando Ojea Bouzo (M). (Páx. 

78.) e Montserrat Valcárcel Armesto (BNG) (Páx. 81.). 
 
O deputado Gonzalo Trenor López (P) intervén para se posicionar respecto da emenda. (Páx. 83.) 
 

Proposición non de lei do G. P. do Bloque Nacionalista Galego, por iniciativa das deputadas 
Noa Olalla Presas Bergantiños e Olalla Rodil Fernández, sobre as medidas que a Xunta de 
Galicia debe pór en marcha para reforzar o sistema público de loita contra a violencia ma-
chista. (Punto terceiro da orde do día.)  

 
O presidente comunica as emendas presentadas a esta proposición non de lei. (Páx. 85.) 
 
Intervención do grupo autor da proposición non de lei: Noa Olalla Presas Bergantiños (BNG). 
(Páx. 86.) 
 
Intervención do grupo parlamentario emendante: Raquel Arias Rodríguez (P). (Páx. 88.) 
 
Intervención dos grupos parlamentarios non emendantes: (O deputado Armando Ojea Bouzo, 
do G. P. Mixto, renuncia á súa quenda de intervención.) (Páx. 90.) e Paloma Castro Rey (S) (Páx. 90.). 
 
A deputada Noa Olalla Presas Bergantños (BNG) intervén para se posicionar a respecto da emenda. 
(Páx. 93.) 
 
Alteración da orde do día 
 

Proposición non de lei do G. P. dos Socialistas de Galicia, por iniciativa das deputadas Silvia 
Longueira Castro e María Elena Espinosa Mangana, sobre a demanda ao Goberno galego 
da presentación inmediata dun novo equipo e novas liñas de acción en materia de política 
social. (Punto terceiro da orde do día.) 

 
Intervención do grupo autor da proposición non de lei: Silvia Longueira Castro (S). (Páx. 94.) 
 
Intervención dos grupos parlamentarios: Olalla Rodil Fernández (BNG) (Páx. 97.) e Raquel Arias 
Rodríguez (P) (Páx. 99.). 
 
Nova intervención da deputada Silvia Longueira Castro (S). (Páx. 102.) 
 

Proposición non de lei do G. P. Socialista de Galicia, por iniciativa da deputada Paloma Cas-
tro Rey e dous deputados/as máis, sobre as accións que debe pór en marcha a Xunta de Ga-
licia para reforzar e actualizar as súas políticas contra a violencia de xénero. (Punto terceiro 
da orde do día.) 

 
A presidenta (María Elena Candia López) comunica as emendas presentadas a esta proposición 
non de lei. (Páx. 103.) 

Intervención do grupo autor da proposición non de lei: Paloma Castro Rey (S). (Páx. 105.) 
Intervención do grupo parlamentario emendante: Noelia Pérez López (P). (Páx. 108.) 
Intervención dos grupos parlamentarios non emendantes: (O deputado Armando Ojea 
Bouzo, do G. P. Mixto, renuncia á súa quenda de intervención.) (Páx. 110.) e Iria Carreira Pazos 
(BNG) (Páx. 111.). 
 
A deputada Paloma Castro Rey (S) intervén para se posicionar respecto da emenda. (Páx. 113.) 
 

Proposición non de lei do G. P. Popular de Galicia, por iniciativa da deputada Raquel 
Arias Rodríguez e oito deputados/as máis, sobre as medidas que a Xunta de Galicia debe 
poñer en marcha co obxectivo de reforzar as súas políticas públicas contra a violencia 
de xénero e as demandas que debe trasladar ao Goberno central nesta materia. (Punto 
terceiro da orde do día.) 

 
A presidenta (María Elena Candia López) comunica as emendas presentadas a esta proposición 
non de lei. (Páx. 114.) 
 
Intervención do grupo autor da proposición non de lei: Paula Prado del Río (P). (Páx. 117.) 
Intervención dos grupos parlamentarios emendantes: Paloma Castro Rey (S) (Páx. 120.) e Noa 
Olalla Presas Bergantiños (BNG). (Páx. 122.) 
 
A deputada Paula Prado del Río (P) intervén para se posicionar respecto das emendas. 
(Páx. 125.) 
 
Votación das proposicións non de lei 
 
Votación da Proposición non de lei do G. P. Popular de Galicia, por iniciativa do deputado 
Miguel Ángel Viso Diéguez e dezasete deputados/as máis, sobre as demandas que a Xunta 
de Galicia debe trasladar ao Goberno central respecto das medidas de protección fluvial 
nos espazos do seu ámbito competencial necesarias tras os incendios forestais: aprobada 
por 38 votos a favor, 34 votos en contra e ningunha abstención. (Páx. 127.) 
 
Votación da Proposición non de lei do G. P. do Bloque Nacionalista Galego, por iniciativa 
das deputadas Noa Olalla Presas Bergantiños e Olalla Rodil Fernández, sobre as medidas 
que a Xunta de Galicia debe pór en marcha para reforzar o sistema público de loita contra 
a violencia machista: rexeitada por 35 votos a favor, 37 votos en contra e ningunha abstención. 
(Páx. 127.) 
 
Votación da Proposición non de lei do G. P. Socialista de Galicia, por iniciativa das de-
putadas Silvia Longueira Castro e María Elena Espinosa Mangana, sobre a demanda 
ao Goberno galego da presentación inmediata dun novo equipo e novas liñas de acción 
en materia de política social: rexeitada por 34 votos a favor, 37 votos en contra e 1 absten-
ción. (Páx. 128.) 

Votación do texto autoemendado da Proposición non de lei do G. P. Socialista de Galicia, 
por iniciativa da deputada Paloma Castro Rey e dous deputados/as máis, sobre as accións 
que debe pór en marcha a Xunta de Galicia para reforzar e actualizar as súas políticas con-
tra a violencia de xénero: rexeitada por 35 votos a favor, 37 votos en contra e ningunha absten-
ción. (Páx. 128.) 
 
Votación do texto autoemendado da Proposición non de lei do G. P. Popular de Galicia, por 
iniciativa da deputada Raquel Arias Rodríguez e oito deputados/as máis, sobre as medidas 
que a Xunta de Galicia debe poñer en marcha co obxectivo de reforzar as súas políticas 
públicas contra a violencia de xénero e as demandas que debe trasladar ao Goberno central 
nesta materia: aprobada por 38 votos a favor, 9 votos en contra e 25 abstencións. (Páx. 128.) 
 
Suspéndese a sesión ás sete e sete minutos do serán.

Ábrese a sesión ás dez e doce minutos da mañá. 
 
O PRESIDENTE: Bo día. 
 
Estamos comprobando que é o que pasou, porque non funcionan agora os sistemas infor-
máticos. Entón, como o primeiro punto é a comparecencia da conselleira, imos facer o con-
trol do tempo cando lles toque aos grupos parlamentarios polo teléfono, e eu irei avisando. 
 
Iniciamos o pleno. 
 
A orde do día está publicada no Boletín Oficial do Parlamento, polo que non procedemos á súa 
lectura. 
 
Xustifican inasistencia ou delegan o seu voto dona María Monserrat Prado Cores, e delega o 
seu voto Brais Ruanova Vilas-Boas, que o fai na portavoz dona Ana Pontón Mondelo, con-
forme o disposto no artigo 84.3 do Regulamento da Cámara. 
 
Comezamos co punto primeiro da orde do día. 
 
Comparecencia da conselleira de Política Social e Igualdade, por petición propia, para in-
formar sobre o avance na igualdade e na loita contra a violencia de xénero en Galicia 
 
O PRESIDENTE: Para formular a comparecencia, ten a palabra a conselleira de Política Social 
e Igualdade, dona Fabiola García Martínez. 
 
Moitas grazas, presidente. 
 
CONSELLEIRA DE POLÍTICA SOCIAL E IGUALDADE (Fabiola García Martínez):  Grazas, pre-
sidente. 
 
Deputados e deputadas, moi bos días a todos e a todas. 
 
Comparezo hoxe no Parlamento de Galicia, por petición propia, para detallar as políticas 
impulsadas pola Xunta para avanzar na igualdade de mulleres e homes e na loita contra a 
violencia de xénero. E fágoo xusto unha semana antes do 25 de novembro, Día Internacional 
da Eliminación da Violencia contra as Mulleres, unha xornada na que se escoita a voz uná-
nime que en todo o mundo reclama o fin da violencia contra as mulleres, e unha xornada 
que nos lembra que esta violencia contra as mulleres non é un asunto privado nin é un pro-
blema individual, senón unha manifestación extrema da desigualdade e un síntoma dunha 
sociedade que aínda ten camiño por andar de cara a esa igualdade real. É un problema social 
e estrutural e é un problema global. 
 
Hoxe, nesta Cámara, quero recordar as dúas mulleres que foron asasinadas no que vai de 
2025, a Josefa e a Maritza. E quero tamén lembrarme de todas as mulleres que agora están 
sufrindo algún tipo de violencia de xénero, das que decidiron dar un paso adiante e tamén 
das que aínda non o fixeron. (Aplausos.) A estas últimas convídoas a dar un paso adiante e 

a denunciar. Se é así, que saiban que estarán á súa disposición todos os recursos da Xunta 
de Galicia.  
 
Nestes meses, apreciamos unha moi pequena tendencia á baixa na cifra de vítimas con res-
pecto a anos anteriores, e Galicia segue manténdose como unha das comunidades coa taxa 
de violencia máis baixa de España: o 51,6 por cento fronte ao 74,2 da media estatal. Pero 
nestes datos non hai, nin por asomo, nada de triunfalismo, xa que, mentres haxa unha soa 
muller que sofre as consecuencias da violencia, non podemos nunca ser optimistas. 
 
Como cada 25 de novembro, dende a Xunta de Galicia, impulsamos una ampla programación 
coa que conmemorar esta data internacional; unha programación con máis de 400 activi-
dades encamiñadas á prevención e tamén á sensibilización, que se desenvolven entre os 
meses de outubro e decembro. É unha programación dirixida a todas as franxas de idade, 
pero con especial énfase en chegar á poboación máis nova, e que se realiza tamén en cola-
boración cos distintos ámbitos da nosa sociedade: cos centros educativos, cos concellos e 
con todas as entidades sociais.  
 
Pero sabemos que a loita contra a violencia de xénero non é só un día e que non se limita, 
en ningún caso, a unha determinada data do calendario. Son 365 días do ano de loita cons-
tante e unha responsabilidade diaria colectiva e urxente. Por iso, dende a Xunta de Galicia, 
levamos anos dando unha resposta integral, firme e coordinada, conseguindo que Galicia 
sexa no día de hoxe a comunidade con máis e mellores recursos en materia de violencia de 
xénero.  
 
En primeiro lugar, e como base xurídica, dotamos Galicia dun marco normativo completo, 
impulsando unha lexislación moi avanzada en prevención pero tamén en loita contra esta 
violencia. Demos o primeiro paso coa Lei de prevención e tratamento integral da violencia 
de xénero, unha lei moderna e pioneira que marcou o camiño a outras moitas comunidades 
a nivel nacional e que, grazas ás reformas do 2016 e o 2021, considera as vítimas de violencia 
dixital, vicaria, sexual e tamén de trata como vítimas de violencia de xénero. Despois, a finais 
de 2023, conseguimos avanzar tamén con esa Lei de igualdade de Galicia, que nos volveu 
situar como a comunidade de referencia na loita polos dereitos da muller. E, agora, imos 
continuar ese camiño, co deseño e co impulso do que será a primeira lei de acoso e de vio-
lencia dixital; unha norma feita para loitar contra as novas formas de violencia e de control 
que se estenden a través das pantallas; unha norma da que xa estamos ultimando o seu 
texto, tras realizar entre setembro e outubro a consulta pública previa, e unha norma na que 
imos seguir avanzando. Para iso, convocaremos en breve a comisión da avaliación do texto, 
previa á súa publicación e á apertura da fase das alegacións; unha fase na que queremos 
contar con todos os sectores que teñan algo que dicir e algo que aportar sobre unha violencia 
que, desgraciadamente, está, cada vez e cada día, máis presente, e que afecta maioritaria-
mente menores, mulleres e o colectivo LGTBI. 
 
Os datos son claros e alértannos sobre a gravidade desta situación. De feito, a pasada semana 
coñeciamos un estudo de UNICEF que constata o que xa é, hoxe en día, unha realidade: que 
practicamente un de cada tres menores que teñen ou tiveron parella aseguran ter sufrido 
algún tipo de violencia dixital. Este é un dato que nos leva a todos e a todas á reflexión, pero 

tamén un dato que nos leva á acción, unha cifra que nos insta a tomar medidas e actuar. 
Nesta lei, incluiremos medidas que son pioneiras a nivel nacional, como ese servizo de bo-
rrada da pegada dixital, restaurando a reputación dixital de todas as vítimas; ou a posta á 
disposición das vítimas dun espazo dixital gratuíto para que adquiran as ferramentas e o 
coñecemento necesario para evitar intromisións ilexítimas nos seus dispositivos móbiles, 
ou tamén a posta á disposición dos menores e da súa contorna dun novo recurso co obxecto 
de lograr a súa deshabituación dixital.  
 
Baixo este amplo paraugas normativo en constante actualización e mellora,  a actuación da 
Xunta de Galicia na loita contra a violencia de xénero xira arredor de tres eixos principais. 
En primeiro lugar, a prevención, a sensibilización e á detección, que son ferramentas fun-
damentais para identificar e para erradicar este tipo de violencia. En segundo lugar, a aten-
ción e a protección das vítimas, ofrecendo os recursos que garanten a seguridade e tamén 
os dereitos de todas as vítimas; e, en terceiro lugar, a inserción e a independencia econó-
mica das vítimas, un factor esencial para a recuperación e a igualdade real de todas estas 
mulleres. 
 
Para continuar desenvolvendo estas políticas e reforzando estes eixos de actuación, en 2026, 
contaremos cun orzamento que acada os 54 millóns de euros e que nos permitirá non só 
manter todos eses recursos, eses servizos e esas prestacións que xa temos hoxe á disposición 
de todas as vítimas en Galicia, senón  tamén reforzalos e amplialos para tentar atallar esta 
lacra o antes posible.  
 
A evidencia demostra que detectar a tempo a violencia de xénero axuda a salvar vidas e que 
as medidas de prevención e de sensibilización son clave para romper o silencio e promover a 
igualdade de xénero real. (Aplausos.) Por iso —como dicía—, o primeiro dos nosos eixos de 
actuación son as iniciativas orientadas á prevención e sensibilización da sociedade galega. 
 
Neste obxectivo, contamos coa rede de centros de información da muller, os coñecidos como 
CIM, con 84 recursos por toda Galicia que dan servizo a 200 concellos e atenden 17.000 mu-
lleres cada ano; unha rede que no 2026 seguiremos blindando e tamén reforzando. Este re-
forzamento chegará da man dos 4 novos CIM móbiles que poremos en marcha antes de que 
remate este ano 2025, cos que queremos achegar este recurso ás zonas máis rurais de Galicia, 
pero tamén aos sete campus universitarios galegos. É dicir, queremos levar os CIM móbiles 
alí onde é máis difícil chegar, alí onde se detecta a necesidade de información e de asesora-
mento á poboación máis xove. Queremos chegar especialmente á mocidade,  apostar pola sen-
sibilización dos máis novos e, por iso, colaboramos estreitamente cos centros educativos e 
tamén coas ANPA, levando, con este recurso, por primeira vez, a voz real das vítimas a todas 
as aulas galegas. 
 
 Queremos abrir conciencias, levando mensaxes directamente aos lugares onde está a mo-
cidade, como facemos nos principais festivais de Galicia cos puntos lila e cos puntos arcoiris, 
que este ano deron atención a 20.000 mozos e mozas. Nesta tarefa de concienciación, tamén 
contamos coa colaboración de todos os concellos galegos, grazas á Rede de entidades locais 
contra a violencia de xénero, que conta con 112 mesas locais de coordinación e que abrangue 
máis de 162 concellos. 

Pero, sen dúbida ningunha, temos que centrarnos na especial importancia da detección da 
violencia, en darnos conta dos primeiros síntomas para poder actuar. Por iso, neste ano, cen-
traremos a nosa mirada no mundo laboral, como novo espazo de prevención e detección desta 
violencia. Para conseguilo, seguiremos avanzando na plena implantación da Guía de indicios 
para a detección de vítimas de violencia de xénero no entorno laboral; unha ferramenta de 
apoio para o tecido produtivo galego e as persoas traballadoras deseñada pola Xunta de Galicia 
e que naceu inspirada na realidade de que o traballo é un dos lugares onde as persoas pasamos 
máis tempo, polo que os compañeiros e as compañeiras son grandes aliados á hora de detectar 
estas violencias que poidan padecer as mulleres. Esta guía ten como base principal o feito de 
que a detección precoz no ámbito laboral permite actuar a tempo e romper con ese ciclo da 
violencia, e implica o tecido empresarial para ser, na medida das súas posibilidades, ese motor 
de cambio. 
 
No ámbito da atención, que é o segundo dos nosos eixos de actuación, a realidade é que Ga-
licia ofrece unha resposta eficaz e garantista ás vítimas, ao dispoñer dun amplo sistema de 
protección tanto para elas como para os seus fillos que nos fai referentes en toda España. 
Trátase dunha atención integral que consideramos que é clave para restaurar a dignidade 
destas mulleres e garantir o seu dereito a unha vida libre de violencia. Inclúe, en primeiro 
lugar a atención económica, con axudas directas ás vítimas de violencia de xénero que ofrece 
a Xunta de Galicia en exclusiva, como é esa prestación periódica, única en España con estas 
condicións, á que destinamos máis de 4,2 millóns de euros e que chega hoxe a 653 mulleres 
de Galicia, e, tamén, eses 2,6 millóns de euros para as axudas destinadas á indemnización 
das vítimas que están en situación de especial vulnerabilidade.  
 
Esta atención integral leva tamén aparellada a asistencia psicolóxica, con preto de 2.000 
persoas atendidas no ano 2024; a asistencia xurídica gratuíta, e un abano de recursos para 
darlles un teito baixo o que poder recuperar a súa vida, como as achegas para poder acceder 
a unha solución habitacional ou como ese bono alugueiro social, que aumentara en 2026 a 
súa partida ata os 3,1 millóns de euros para dar amparo a 556 mulleres.  
 
Pero tamén nesta área xoga un papel fundamental a nosa Rede galega de acollemento, que 
blindaremos cun investimento de máis de 1,2 millóns de euros. Actualmente, en Galicia 
temos sete casas de acollida repartidas por toda a xeografía galega, con 113 mulleres e 65 
menores atendidos cada ano. Hoxe pódolles avanzar que no 2026 imos ampliar esta rede, 
en resposta ás necesidades que estamos detectando nestes momentos. Deste xeito, no vin-
deiro ano 2026, poremos en marcha un novo recurso especializado en Galicia. Abriremos 
unha casa de acollida en Santiago de Compostela destinada a mulleres vítimas que presenten 
problemas de adiccións; algo que faremos da man dunha entidade social especializada, da 
man da entidade Proxecto Home. (Aplausos.) O obxectivo deste novo centro, pero tamén do 
conxunto de toda a Rede, é axudar as vítimas a que recuperen a súa autonomía persoal e que 
poidan saír o antes posible dese círculo de violencia, garantíndolles a todas elas, ás súas 
fillas e aos seus fillos un espazo de protección e de recuperación e unha atención totalmente 
especializada.  
 
Por último, no caso das vítimas de violencia sexual, a atención integral está centrada nos 
cinco centros de crise e atención 24 horas, que levan meses plenamente operativos e dos 

que presentaremos proximamente un balance anual. Como avance, pódolles indicar que 
se contabilizaron 300 mulleres atendidas nos seus primeiros meses de funcionamento e 
que, durante todo este período, a maioría das consultas corresponderon a intervencións 
psicolóxicas e tamén a intervencións de carácter xurídico. Para reforzar a actividade destes 
centros e a atención de todas estas mulleres, estamos ultimando unha guía de apoio xu-
rídica para vítimas de violencia sexual, especialmente pensada para as vítimas e tamén 
para orientar o seu entorno familiar e social, que incluirá o detalle de todos os recursos 
que teñen á súa disposición; é dicir, apoio psicolóxico ou asistencia legal, entre outros. E, 
para atender economicamente estas vítimas de violencia sexual, volvemos reservar 1,2 mi-
llóns de euros para as achegas, que comezaremos a aboar en canto o Ministerio de Igual-
dade aprobe o documento acreditativo que lles dá apoio xurídico.  
 
Por último, o terceiro eixo sobre o que xiran as nosas políticas é dar garantías a todas as ví-
timas para que poidan recuperar as súas vidas, reiniciar a súa vida laboral, e, por suposto, 
seguir adiante. Facémolo así porque sabemos que, sen esa independencia económica, non 
hai liberdade real.  
 
Por iso, en 2026, seguiremos apostando pola inserción laboral de todas as mulleres, con 
3,8 millóns de euros para o fomento da contratación por parte dos concellos e tamén das 
distintas entidades sociais, (Aplausos.) axudándoas sempre e dándolles ferramentas para 
que logren unha plena independencia económica do seu agresor. Para avanzar neste mesmo 
camiño, o vindeiro ano seguiremos reforzando a nosa aposta polo emprendemento femi-
nino, con 5,1 millóns de euros para axudas ao emprendemento, que fan Galicia un referente 
nacional e que no vindeiro ano centrarán a súa mirada nas mulleres que poidan atoparse 
con máis dificultades á hora de emprender: as que viven no rural e as que superan os 
55 anos de idade.  
 
Nesta loita contra a violencia de xénero, xogan un papel fundamental as políticas orientadas 
a garantir a igualdade de xénero, porque o certo é que a promoción da igualdade é a mellor 
vacina contra a violencia, e non basta con condenar cada día a violencia, senón que hai que 
previla; e a prevención empeza con políticas firmes en materia de igualdade. Por iso, nos 
nosos orzamentos para 2026, reservamos 29 millóns de euros para as políticas de promoción 
da igualdade, que teñen unha finalidade moi clara, que é blindar as medidas de sensibiliza-
ción e de concienciación, con esa ollada posta —como dicía— na mocidade galega; axudar 
todas as mulleres que se atopan en situación de vulnerabilidade; fomentar sempre a súa in-
serción laboral, especialmente tamén nos sectores máis masculinizados, e, por suposto, se-
guir apostando pola corresponsabilidade e pola conciliación.  
 
Pero Galicia non só toma medidas en materia de violencia de xénero e de igualdade, senón 
que tamén exixe. Galicia reclama colaboración, coordinación e avances entre as distintas 
administracións públicas. Galicia exixe medidas concretas, como a reforma do sistema Vio-
Gén, especialmente no relativo á súa valoración de riscos. Pedino aquí eu mesma nesta 
mesma Cámara hai xusto un ano e fun moi criticada pola oposición, pero o certo é que o 
propio ministro o recoñeceu e que cada vez hai máis voces en Galicia e en España que piden 
cambios. Non en van, temos rexistrado xa casos en Galicia nos que a avaliación de riscos 
non se correspondía coa situación real da vítima.  

Galicia tamén exixe, e exíxeo de forma urxente, unha lei estatal contra a trata, promovida 
dende hai anos no Pacto de Estado. Galicia tamén exixe, unha vez máis, o reforzamento dos 
xulgados específicos de violencia de xénero sen que sexa, en ningún caso, á custa dos de 
instrución, xa que o aumento de denuncias require dun esforzo cada vez maior, pero, por 
suposto, tamén requiren de máis recursos. (Aplausos.)  
 
Galicia tamén exixe máis presenza policial nas rúas para disuadir os potenciais agresores e 
para ofrecer unha maior seguridade. Isto é imprescindible en zonas da nosa comunidade 
onde a media é dun axente por cada sesenta vítimas. En resumo, exiximos máis medios e 
máis recursos, algo que parece especialmente complicado cando non hai nin se esperan or-
zamentos xerais do Estado, pero que é imprescindible nun momento no que, por desgraza, 
está en cuestión, máis que nunca, a protección que reciben todas as vítimas.  
 
Como comprenderán, falando hoxe de violencia de xénero, non podo pasar por alto, en nin-
gún caso, os reiterados fallos que está rexistrando o Sistema Cometa. É unha cuestión grave, 
non; gravísima, e que pon en risco e pon en perigo milleiros de mulleres que merecen que 
se depuren canto antes responsabilidades. Desde Galicia, seguiremos reclamando medidas 
urxentes e que se nos informe en cada momento do alcance e do contido que tiveron todos 
estes fallos na nosa comunidade galega. 
 
Señorías —e xa remato—, a loita contra a violencia de xénero é unha cuestión que nos com-
pete a todas, pero tamén a todos. E, nesta cuestión, non chega con non ser parte do problema, 
senón que debemos ser todos parte da solución. Hoxe máis que nunca, debemos lembrar que 
a violencia de xénero non é un problema privado; é unha ferida social que nos doe a todos. 
Non chega con condenala, non chega, senón que debemos comprometernos efectivamente 
con erradicala. (Aplausos.) Cada xesto conta: educar no respecto, escoitar sen xulgar, denunciar 
sen medo e acompañar sen dubidar. Construír unha sociedade libre de violencia é tarefa de 
todas e de todos: institucións, familias, escolas, os distintos medios de comunicación, pero, 
por suposto, tamén é responsabilidade de cada cidadán de Galicia. Só xuntos poderemos rom-
per o silencio e construír un futuro onde ningunha muller tema nunca pola súa vida, onde 
ningunha persoa sexa vítima polo seu xénero. Que este compromiso non remate nunca neste 
25 de novembro, que sexa o principio dun cambio profundo, sostido, pero, sobre todo, dun 
cambio colectivo, porque unha sociedade que protexe, que respecta e que valora a vida das 
mulleres é unha sociedade verdadeiramente xusta e, sobre todo, é unha sociedade humana.  
 
Máis nada e moitas grazas. (Aplausos.)  
 
O PRESIDENTE: Grazas. 
 
Rolda dos grupos parlamentarios.  
 
Grupo Parlamentario Socialista. Señora Castro. 
 
PALOMA CASTRO REY: Grazas, presidente.  
 
Bo día a todos e a todas.  

Bo día, conselleira.  
 
Hoxe, antes de iniciar, antes de falar de todos os temas que tocou vostede na súa compare-
cencia, quería facer unha breve referencia á conmemoración á que asistimos no pasado ven-
res, en que se facían trinta anos da firma da conferencia de Beijing. Quería facer unha 
mención porque, a verdade, para min, foi unha verdadeira honra formar parte dese momento 
da historia deste Parlamento e un pracer escoitar esas mulleres, que creo que a todos e todas 
os que estabamos alí nos deron unha lección de feminismo e que, hai trinta anos, tiñan claro 
que, fóra da diferenzas ideolóxicas que tiñan, tiñan unha prioridade, que era abrir portas, 
abrir portas para que as mulleres ocupasen no Parlamento e na sociedade o lugar que lles 
correspondía. Son unhas mulleres das que moito temos que avanzar.  
 
E vostede, cun precedente como o de Manuela López Besteiro, ten un plus de responsabili-
dade, porque a verdade é que nos deu unha gran lección de feminismo ela tamén co seu dis-
curso. Eu pensaba cando a escoitaba: gustaríame metela nun paquete, mandala para Madrid 
e que aprendesen algo dela os seus xefes de Madrid. E máis cando vimos o que aconteceu 
onte, que, por culpa das políticas de Feijóo, do boicot de Feijóo, por primeira vez se rompeu 
o consenso na FEMP; (Aplausos.) levabamos 45 anos de democracia todos unidos arredor dun 
manifesto que condenaba a violencia de xénero, e non puido ser esta vez. Polo tanto, moito 
temos que aprender desas mulleres de hai trinta anos.  
 
Falando do tema da súa comparecencia especificamente, eu tamén quero aproveitar a miña 
intervención para lembrarme aquí de todas esas mulleres asasinadas este ano, e non só en 
Galicia, senón tamén no resto de España. As últimas foron onte, dúas mulleres asasinadas 
en España.  
 
Falaba vostede da sensibilización e da prevención. É esencial, esencial para que a xuventude, 
para que toda a sociedade tome conciencia da discriminación estrutural que sufrimos as mu-
lleres e da violencia de xénero, que é unha consecuencia desa discriminación. E poñía vostede 
o foco agora na sensibilización e na prevención como algo importante. Hai que insistir en 
que o Consello de Contas lles tirou das orellas este verán polo decrecemento paulatino dende 
o ano 2018 dos fondos destinados á prevención e á sensibilización. Son necesarios plans es-
tratéxicos de prevención, señora conselleira, non basta con actuacións puntuais.  
 
E eu aquí quero insistir moito: para nós, os socialistas —e dígoo repetidamente—, o máis 
importante e esencial, o instrumento esencial da prevención é a educación, unha educación 
afectivo-sexual. E teño un déjà vu, porque xa falei disto o 25 de novembro do ano pasado e 
aprobamos no Parlamento por unanimidade unha iniciativa que despois a Xunta non im-
plementou. Cremos que é a mellor arma, é o mellor instrumento para a prevención, a edu-
cación; unha educación afectivo-sexual integral, feminista e baseada no respecto, para que 
todo o noso alumnado poida ter as ferramentas necesarias para construír relacións libres, 
igualitarias e sans. Creo que é central, e ten que ser central no sistema educativo; non algo 
secundario que responda a cursos ou a xornadas puntuais. Creo que é fundamental e urxente.  
 
Falaba vostede dos datos de UNICEF. Coñecemos os datos, coñecemos os datos en relación 
coa pornografía, coa violencia machista nas redes, e temos a obriga política, social e ética 

de garantir que a mocidade recibe unha información rigorosa, adaptada á súa idade e que 
lles permite desenvolver pensamento crítico, capacidade de expresión emocional, criterios 
autónomos e instrumentos para loitar contra a información que reciben nas redes. Porque 
non podemos negar estes riscos asociados aos teléfonos móbiles e ás TIC —non imos pro-
hibir o acceso á tecnoloxía dos nosos nenos e nenas—. Sabemos que dende pequenos acceden 
a contidos violentos, sexistas e pornográficos que constrúen sexualidades totalmente dis-
torsionadas e crean expectativas irreais, e iso é o xerme da futura violencia de xénero e de 
que permaneza no tempo.  
 
Polo tanto, eu insisto na urxencia. É necesario un pacto social que implique as familias, as 
ANPA, a escola pública e, sobre todo, a comunidade educativa, e un programa de educación 
sexual integral, coa orientación da Unesco, dende os 5 ata os 18 anos, que transforme men-
talidades e que loite contra esa violencia estrutural, esa desigualdade estrutural, que está 
inmersa na nosa sociedade.  
 
Creo que non podemos obviar este tema nin podemos obviar —había outra enquisa que saíu 
hai uns días— a presenza das páxinas de prostitución 2.0 en España, pois era un dos prin-
cipais países. Páxinas como OnlyFans axudan os nenos a normalizar cousas como a trata ou 
a prostitución. Temos que loitar contra iso; temos a responsabilidade política de facelo.  
 
Falabamos tamén —falaba vostede na súa intervención— de asistencia, cos centros de in-
formación á muller. Eu insisto na precariedade estrutural que teñen estes centros, que 
foron concibidos cunha finalidade de garantir dereitos, de acompañar, de protexer e in-
cluso foron concibidos para levar a cabo e desenvolver nos seus territorios programas de 
sensibilización, de apoio ao asociacionismo e de dinamización comunitaria en prol da 
igualdade, pero, ao final, por falta de recursos durante todo este tempo, o que están a facer 
é case só funcións administrativas, de xestión de axudas económicas ás vítimas e de es-
coita. Non poden desenvolver, por falta de persoal, todas esas funcións para as que foron 
concibidos.  
 
Falaba vostede de 84 CIM, pero temos 313 concellos en Galicia; moitos concellos están aínda 
sen ese servizo. ¿Iso que crea? Mulleres de primeira e mulleres de segunda, sociedades de 
primeira e sociedades de segunda, segundo o lugar onde unha viva. Agora anuncia eses 3 CIM 
móbiles —que levan xa tres anos anunciando que os van desenvolver—, pero esa non é a so-
lución —insistimos—, senón modificar o Decreto 130/2016 para incorporar a figura do axente 
de igualdade, regular con criterios obxectivos cantas profesionais deben formar parte de cada 
CIM segundo determinados criterios de poboación —entre outros—, garantir unha formación 
mínima de cincocentas horas ao persoal do CIM e tamén asegurar que ningunha muller ten 
un CIM máis lonxe de quince quilómetros do seu domicilio. 
 
Falaba das casas de acollida tamén —non sei como van implementar esta rede se reduciron 
o orzamento a 149.000 euros ao ano—; esa casa para vítimas con adiccións, ese proxecto 
que anunciou tres veces Rueda no Porriño e que finalmente quedou en nada —foi nunha 
xestión desastrosa e ten que recoñecelo, tanto por parte da alcaldía do Porriño como por 
parte da Xunta de Galicia—. Esperemos que agora, como vostede anunciou, sexa realidade 
no ano 2026, porque é fundamental.  

Un informe da Unad di que o 80 por cento das mulleres drogodependentes sofren violencia 
de xénero; estas mulleres teñen unha vulnerabilidade múltiple.  
 
Tamén quero facer referencia á casa de acollida en Pontevedra, porque eu levei unha moción 
ao pleno cando aínda era concelleira, hai dous anos, aprobouse por unanimidade e non sei 
en que punto está, e se é por mor da desidia do concello ou por desidia da Xunta, pero dous 
anos despois en Pontevedra non temos casa de acollida para mulleres vítimas, e é unha ne-
cesidade no noso territorio.  
 
Os puntos de encontro, outro recurso fundamental para protexer non só os menores, senón 
tamén para protexer as mulleres con orde de afastamento. Nas sete grandes cidades cons-
tituíron os primeiros puntos de encontro. Dende o ano 2001 só foron capaces de implementar 
durante todo este tempo un, en Ribeira. Agora anuncian tres para o ano que vén. Hai moitas 
zonas de sombra aínda que están a producir unhas desigualdades terribles en moitas fami-
lias; por exemplo, na miña provincia, toda a zona do Salnés ou toda a zona do Morrazo ca-
recen de puntos de encontro, un recurso esencial para familias cun alto nivel de 
conflitividade.  
 
Falabamos tamén do necesario que é que todos eses fondos que chegan do Estado e que se 
destinan á violencia de xénero sexan ben xestionados. Para iso, fai falla persoal suficiente, 
e non o digo eu, senón que o di o Consello de Contas, que indica que dende o 2018 se in-
crementaron progresivamente os fondos destinados á loita contra a violencia de xénero, 
pero reduciuse o persoal desta dirección xeral. ¿Cal é a consecuencia? Que se está dedicando 
o 97 por cento destes fondos unicamente a xestionar esas axudas económicas, porque é o 
máis rápido a nivel administrativo. Simplemente vese se as persoas en réxime de conco-
rrencia non competitiva compren os requisitos e danse as axudas. Non existe ningunha 
avaliación da eficacia das mesmas nin o seu impacto social —que sería necesario, porque 
estamos a falar de diñeiro público que se destina a unha finalidade; é necesario ver se se 
está a cumprir—.  
 
Despois están os programas específicos de sensibilización, que ao final se teñen que derivar 
vía convenio a terceiros axentes, porque non existe persoal para poder xestionalos dende a 
dirección xeral.  
 
Falo tamén das axudas específicas para vítimas de violencia sexual. Vostede dicía que non 
se podían dar esas axudas porque non existía un criterio unitario —eu creo que si que se 
podían dar—, pero agora xa existe ese criterio unitario dende onte, que se aprobou na con-
ferencia sectorial. Polo tanto, espero que dean vostedes esas axudas, tanto as do 2025, que 
están pendentes, como as que teñen previstas para 2026, a partir de xaneiro.  
 
Quería rematar falando da violencia sexual, porque non se pode falar de violencia de xé-
nero sen falar de violencia sexual. É hora, señora conselleira, de abolir a prostitución. É 
prioritario na axenda política. Temos a obriga de poñernos de acordo nisto —vostedes e 
nós, que somos os partidos que tivemos sempre historicamente xestión e capacidade de 
goberno—, porque unha sociedade que se di respectuosa cos dereitos humanos non pode 
consentir a compra de seres humanos en ningún caso, nin para comprar os seus ventres 

nin para vender os seus órganos, nin para que os corpos das mulleres sexan explotados. 
(Aplausos.) O feminismo ou é abolicionista ou non é feminismo, porque ninguén que se 
diga protector e defensor dos dereitos das mulleres pode consentir que os corpos das 
mulleres se mercantilicen. Polo tanto, señora conselleira, creo que temos que estar xun-
tos nesta loita; non estamos a falar dunha cuestión ideolóxica, senón de dereitos huma-
nos, e isto pasa por tres focos.  
 
O primeiro, unha regulación punitiva. Falaba vostede da Lei de trata, que é unha lei punitiva 
que condena tanto os proxenetas, as persoas que demandan a prostitución —ou, mellor dito, 
eses homes que se aproveitan de mulleres vulnerables para, a cambio de diñeiro, ter sexo 
con elas— e as tercerías locativas. Temos que levar a cabo unha campaña implacable de sen-
sibilización da nosa sociedade sobre o que hai detrás da prostitución e temos que apoiar e 
respaldar despois de forma social, asistencial e xurídica todas esas mulleres vítimas do sis-
tema prostitucional.  
 
Polo tanto..., 
 
O PRESIDENTE: Remate, por favor. 
 
PALOMA CASTRO REY: ...sei que hai cousas das que dixen que están fóra das súas compe-
tencias —como é a lexislación—, pero vostede ten que declararse abolicionista, como con-
selleira de Igualdade, porque é a única forma de defender os dereitos das mulleres.  
 
Temos que poñer isto no foco —e remato, presidente— da nosa prioridade política e ten 
que aprobar ese segundo plan galego contra a trata, incrementando o orzamento e aseso-
rándose coas asociacións, e levar un estudo rigoroso da realidade galega da trata e da pros-
titución para poder tomar medidas de alcance real. Non seremos unha democracia plena 
mentres existan mulleres que estean a ser todos os días explotadas. 
 
Nada máis, grazas. (Aplausos.)  
 
O PRESIDENTE: Grazas. 
 
Grupo Parlamentario do Bloque Nacionalista Galego. Señora Presas.  
 
NOA OLALLA PRESAS BERGANTIÑOS: Grazas, presidente.  
 
Bo día a todas e a todos. Bo día, señora conselleira.  
 
Efectivamente, ás portas xa deste 25 de novembro de 2025 desde o BNG pensamos, fronte 
ás posicións machistas e reaccionarias de cuestionamento da violencia machista e de bana-
lización, que é necesario remarcar que a violencia machista non só existe, senón que é o 
principal problema que temos as mulleres nas nosas vidas. Quero recordar que este ma-
chismo xa matou, desde que hai estatísticas oficiais, máis de sesenta mulleres en Galiza 
desde o ano 2008 e condiciona, polo tanto, a vida de todas nós.  

Hoxe non podemos comezar doutra maneira que recordando que o machismo matou en 
Galiza neste 2025 a Josefa, veciña de Viana do Bolo; a Maritza, veciña da Coruña; tamén 
o machismo estivo detrás do asasinato de Marisol, veciña de Moraña, atopada calcinada 
en compañía da súa exparella, condenada por maltrato e que tiña que estar no cárcere; 
(Aplausos.) e detrás está o machismo da perda de Teresa de Jesús, traballadora do SAF do 
Porriño, asasinada despois de pedir ser apartada do domicilio no que vivía unha situación 
de acoso. Para todas elas, para as súas familias e amizades, reiteramos o noso compromiso 
con seguir facendo o noso deber, que é seguir traballando para mellorar o marco de pre-
vención e atención contra a violencia machista ata que todas sexamos libres.  
 
Neste 2025, no que se cumpren trinta anos da Conferencia de Beijing, quero recordar que 
foi fundamental para o recoñecemento da violencia contra a muller en todas as súas dimen-
sións e tamén para situar no centro do debate cuestións que, lamentablemente, hoxe son 
cuestionadas, criticadas ou incómodas para a dereita, como o aborto ou como o uso do corpo 
da muller como arma de violencia en contextos de guerra ou de xenocidio —si; hai trinta 
anos Beijing xa incluía esa palabra, «xenocidio», que hoxe tanto molesta—. E cúmprense 
tamén dezaoito anos da Lei galega da violencia machista, un antes e un despois, efectiva-
mente, no recoñecemento de dereitos e no deseño dun sistema integral de atención que é 
exemplo no mundo.  
 
Polo tanto, este contexto de conmemoración destes dous marcos tan importantes, ás portas do 
25, para o BNG debe levarnos a facer o que toca antes do 25 de novembro para as institucións, 
que é autoavaliar e examinar que é o que está funcionando e que é o que podemos mellorar.  
 
Eu teño que dicirlle, señora conselleira, que o Partido Popular suspende, un ano máis, este 
exame. Galiza aproba porque ten unha sociedade con grande iniciativa sectorial e social e 
que realmente está comprometida e mobilizada, como veremos no próximo 25 de novembro 
nas mobilizacións sociais, pero o Goberno do Partido Popular suspende, señora conselleira, 
porque seguen sen desenvolver a lei galega en aspectos prioritarios; seguen conformándose 
con manter o que xa hai e seguen carecendo de máis iniciativa política que para opoñerse 
aos demais, e, para proba, a súa comparecencia.  
 
Antes de entrar nas cuestións que competen á Xunta, quería referirme brevemente ao que 
dixo vostede, falsamente, respecto da posición política das organizacións que estamos neste 
Parlamento ante as cuestións do Estado. Nunca o BNG criticou nesta Cámara que vostede 
pedise ao Estado máis recursos ou corrixir os problemas de VioGén. É máis, repase vostede, 
como fixen eu, o Diario de Sesións do ano pasado. ¿Sabe quen falou aquí dos problemas que 
estaba tendo Cometa e quen lle pediu compromiso á Xunta, ademais de ao Estado? Foi o 
BNG, non foi vostede.  
 
Polo tanto, o BNG vai seguir estando onde estaba: pedindo que se mellore o sistema de Vio-
Gén; (Aplausos.) pedindo que haxa avaliación psicosocial e que se reforce o Imelga; pedindo 
máis recursos; e pedindo ao Estado o que é deber do Estado e segue sen facer, con toda a 
exixencia; pero pedindo tamén a vostedes que, en lugar de empregar constantemente os 
problemas como ariete, traballen en conxunto con nós para conseguir solucións, como nal-
gún momento se fixo neste Parlamento.  

XII lexislatura. Serie Pleno. Número 72. 18 de novembro de 2025 DIARIO DE SESIÓNS DO PARLAMENTO DE GALICIA

22

C
SV

: B
O

PG
D

SP
G

-y
3P

N
4m

os
x-

0
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-y3PN4mosx-0


En todo caso, centrándome na súa comparecencia, este ano non pode presumir do au-
mento do programa 313D, de atención ás vítimas de violencia machista, porque o recortan 
no orzamento de 2026. O ano pasado dábanos a cifra do programa, pero é que este ano 
baixa de 26,5 millóns a 25 e pico, polo que hoxe tivo que facer ese trampantojo que fai ás 
veces o Partido Popular de intentar meter outros programas, e entón metemos todo nun 
batiburrillo de programas de violencia machista. Pero a realidade é que o seu Goberno, 
señora conselleira, e vostede recortan no 2026 o programa concreto de atención ás vítimas 
de violencia machista. Nós pedímoslles que rectifiquen, que caian da burra dunha vez e 
que decidan por fin que 1 de cada 100 euros —o 1 por cento do orzamento da Xunta, 140 
millóns de euros— debería ir para a violencia machista. Porque gastan vostedes menos 
neste programa hoxe en día que en profesorado de relixión. ¡É unha absoluta vergonza 
para as mulleres deste país! (Aplausos.) É máis, gastan máis en perdoar aos máis ricos o 
imposto de patrimonio que en todo o programa de violencia machista. Polo tanto, insis-
tiremos niso.  
 
En todo caso, non faltou hoxe un remix de promesas. Por iso digo eu que a Xunta non aproba 
o exame. Xa non vou ir ao cumprimento da Lei galega de violencia machista. Imos ver o 
exame do que vai de lexislatura. Tres exemplos.  
 
Comezaron vostedes o ano pasado —a súa comparecencia non, senón a do señor presidente, 
que falou antes ca vostede— prometéndonos unha lei contra a violencia dixital. Nós esta-
bamos estupefactas porque isto que teño aquí (A deputada Noa Olalla Presas Bergantiños amosa 
un documento.) é a reforma da Lei galega de violencia machista, que se aprobou unanime-
mente neste Parlamento no ano 2021, para incorporar a violencia dixital como unha das for-
mas do uso da violencia machista contra as mulleres. Había basicamente tres puntos dos 
que vostedes pasaron catro anos: campañas, anecdóticas; educación, cero; traballo coas pla-
taformas para axudar a eliminar contido, cero. Volveuno repetir vostede aquí, en fin. Eu di-
cíalle que prometían porque saía gratis, (A deputada Noa Olalla Presas Bergantiños amosa un 
documento) e pasaron nove meses desde o anuncio de Rueda ata que o colgaron no portal 
para facer achegas públicas. E, agora, aínda vén vostede aquí dicindo que non hai un texto 
definitivo que remitir a este Parlamento. ¡É unha tomadura de pelo! (Aplausos.) Un ano e, 
ademais, seguimos con esa preocupación —veremos o texto— de que vaian diluír aí a vio-
lencia específica contra as mulleres noutras violencias contra outros colectivos para así con-
tribuír á súa disolución nun marco máis amplo e a quitar autonomía e protagonismo a unha 
violencia que é específica. En todo caso, estaremos atentos.  
 
Unha segunda cuestión que quería poñer eu enriba da mesa son as promesas dos CIM, 
tamén outro clásico do Partido Popular. Na campaña electoral, en 2024, prometeron eses 
CIM móbiles como gran proposta revolucionaria da anterior conselleira, que non durou 
moito —vostede está durando un pouco máis, pero veremos canto tempo segue con esta 
responsabilidade—. Resultado: pois un clásico do Partido Popular. Nós presentamos pre-
guntas nesta Cámara, estivemos preocupados e preocupadas, pedindo colaboración coa Fe-
gamp, cos concellos, para ver como ía ser ese recurso e, ¿como vai ser ese recurso? Pois 
como os centros de crise 24 horas, ¡un negocio para que as empresas privadas multiservizo 
fagan negocio cos CIM móbiles (Aplausos.) en lugar de facer un sistema público forte e di-
rectamente xestionado desde a Xunta de Galiza! 

¡Pero hai máis, hai máis! Novembro de 2024: (A deputada Noa Olalla Presas Bergantiños amosa 
un documento) «A Xunta lanzará en 2025 un plan integral para renovar e fortalecer os CIM 
en Galiza con máis de 6,5 millóns de euros». Pois, desde o BNG, estivemos preocupadas por 
esta cuestión, presentando preguntas. Ninguén sabía onde estaba o plan, que dicía, que ía 
dicir, non había cadro económico etcétera, etcétera. E a resposta, aínda de finais de agosto 
deste ano: (A deputada Noa Olalla Presas Bergantiños amosa un documento) «A Xunta está tra-
ballando na diagnose». ¿Está dicindo vostede, señora conselleira, que estiveron un ano para 
facer unha diagnose de menos de noventa centros de información á muller e que seguen sen 
concretar cantas partidas económicas adicionais vai haber para isto? Desde logo, é unha cha-
puza. ¿Sabe o que precisan os centros de información á muller deste país? O que reclama a 
Fegamp: que haxa un novo marco de financiamento; e o que reclama o asociacionismo dos 
CIM: que haxa un novo modelo para a contratación laboral que permita contratar a xornada 
completa e ampliar os perfís profesionais para así poder axudar realmente as mulleres.  
 
Ben, terceiro exemplo que quería poñer enriba da mesa: todo o que ten que ver coa violencia 
sexual. Nós insistimos, levan vostedes ano e pico sen impulsar esas axudas de violencia sexual 
—espero que agora rectifiquen— porque non lles deu a gana, porque vostedes tiñan acredi-
tadas as vítimas e tiñan os orzamentos transferidos. Polo tanto, paren de usar as vítimas de 
violencia sexual como ariete político e fagan o seu traballo; activen de inmediato esas axudas 
e aproveiten tamén que estamos no final do ano para aprobar a reversión para o sistema pú-
blico deses centros de crise opacos sobre os que vostede só deu unha cifra xeral pero aínda 
non remite a información a este Parlamento.  
 
En conclusión, señora conselleira, vostedes anuncian, anuncian e anuncian, mentres non 
aplican nin sequera a lei galega. Sobre a atención psicolóxica —volveu falar dela—, unha 
vez máis, dígolle: os datos que deu vostede aquí, 2.000 atendidas, só tomando como refe-
rencia os casos activos en VioGén, implican que non se atende nin un terzo das vítimas de 
violencia machista. Polo tanto, cumpran a lei. Teñen desde hai dezaoito anos na lei a obri-
gatoriedade de implantala en Atención Primaria, e é unha vergonza que o señor Rueda e 
vostedes voten en contra de contratar cen psicólogos e psicólogas máis —como propón o 
BNG— e fagan promesas baldías. Aínda estamos esperando polos 14 psicólogos que ían con-
tratar e acaban de prometer 21. ¡É unha vergonza! Tomen esta cuestión en serio. 
 
 E tomen en serio tamén a prevención. O Consello de Contas desvela como só destinan á pre-
vención un 3 por cento do orzamento, e o mellor exemplo é o que vostede puxo: o ensino. 
Os plans Proxecta non chegan nin a un terzo da comunidade docente, retiraron vostedes a 
materia de igualdade e vostedes non aplican educación afectiva e sexual no ámbito do ensino. 
Polo tanto, facémoslle tres propostas. Unha é esa: facer un plan afectivo-sexual no ensino; 
a segunda é ese plan de reforzamento dos CIM, e a terceira, que contraten psicólogos e psi-
cólogas para poder desenvolver a Lei galega de violencia machista que leva, nese punto, de-
zaoito anos nun caixón.  
 
Remato xa, señora conselleira. Nós insistimos: a sensibilización, o persoal e o reforzamento 
do sistema público é algo necesario. As declaracións de intencións están moi ben o 25 de 
novembro, pero o que nos fai avanzar ás mulleres e o que fai loitar contra a violencia ma-
chista non son as declaracións de intencións; son os recursos, son as medidas e son facer 
realidade os dereitos que recollen as leis.  

Nada máis e moitas grazas. (Aplausos.)  
 

O PRESIDENTE: Grazas. 
 
Antes de continuar co debate, imos saudar os alumnos e alumnas do centro Macías o Na-
morado de Padrón —a verdade é que é un bonito nome—. Benvidas e benvidos ao Parla-
mento —chámase así; era un trobador, creo que era un trobador de por alí, perfecto—.  
 
Continuamos co Grupo Parlamentario Popular, a señora Arias.  
 
RAQUEL ARIAS RODRÍGUEZ: Grazas, presidente.  
 
Señorías, bos días.  
 
Conselleira, benvida, e grazas pola súa comparecencia por petición propia para falar das me-
didas que ten en marcha a súa consellaría a prol da igualdade e contra a violencia de xénero, 
e por facela nas vésperas do 25N, en que se celebra o Día Internacional da Eliminación da 
Violencia contra as Mulleres.  
 
Eu quero tamén empezar lembrando todas esas mulleres vítimas de violencia machista en 
España no que vai de ano e as dúas galegas, Josefa e Maritza, e o rexeitamento máis absoluto 
a calquera tipo de violencia contra a muller. (Aplausos.) Aproveitamos tamén esta data para 
reivindicar a promoción da igualdade como prevención contra a violencia de xénero e a ne-
cesidade de dar o máximo apoio unha vez que a violencia xa se produciu. 
 
Por iso, conselleira, eu quero felicitala polos orzamentos para o 2026. En primeiro lugar, 
porque ter orzamentos é imprescindible para poñer en marcha medidas e tamén porque algo 
que en Galicia parece normal, sen embargo, no Estado lévase sen facer durante toda a lexis-
latura; unha ilegalidade que atenta contra a propia Constitución pero que ten tamén graves 
consecuencias para a loita contra a violencia de xénero, para as vítimas de violencia de xé-
nero. Estes orzamentos —en Galicia— son os primeiros sen os fondos de recuperación e re-
siliencia; unha merma que a Xunta suple con fondos propios, como é o caso dos orzamentos 
para a loita contra a violencia de xénero, que se incrementaron un 2,4 por cento con fondos 
propios. En total, toda a área da igualdade e loita contra a violencia de xénero conta con 
53 millóns de euros, un orzamento que permite que Galicia continúe sendo pioneira en re-
cursos e tamén en lexislación.  
 
Como exemplos dese liderado, podemos falar da Lei de prevención e tratamento integral de 
violencia de xénero; a Lei de igualdade de Galicia, dende o 2023 reformada, ou o recoñece-
mento da violencia vicaria e sexual ou das vítimas de trata como violencia de xénero en Ga-
licia dende o ano 2021. Nestes momentos, seguimos no liderado, estando xa a tramitar a Lei 
de acoso e violencia sexual, a primeira que hai en España.  
 
Galicia é un referente a nivel estatal e vímolo sendo dende hai moitos anos. Marcamos o ca-
miño a outras comunidades, tendo dende o ano 1994 a Comisión non Permanente de Igual-
dade neste Parlamento —a primeira tamén dun Parlamento español— e sendo a única 

comunidade —como se recoñeceu aquí e se falou aquí xa— presente na Conferencia de Bei-
jing hai trinta anos. Miren, era algo tan revolucionario —e aproveito para saudar os alumnos 
que hoxe nos acompañan—, que as parlamentarias de Galicia que foron a Beijing tiveron 
que facelo como unha ONG, porque non había un sitio para os parlamentos alí. E, unha vez 
que viñeron aquí, fomos tamén o primeiro Parlamento en recoñecer e en aprobar o que se 
acordara en Beijing. Eu quero felicitar pola celebración a pasada semana do acto que reco-
ñecía estas mulleres e tamén eses homes que desde Galicia decidiron que fósemos a Beijing 
e estivésemos presentes nalgo tan importante. (Aplausos.)  
 
E así seguimos, sendo pioneiros e avanzando xuntas e xuntos moitos anos neste Parlamento, 
ata que no ano 2023 —a véspera das eleccións autonómicas—, o Bloque e o Partido Socialista 
non aprobaron a Lei de igualdade, non a apoiaron. E, lamentablemente, a partir dese mo-
mento, a unanimidade neste Parlamento cada vez foi máis difícil, ata o punto, conselleira, 
de que, na reactivación da comisión para esta lexislatura da Lei de igualdade, ao BNG cus-
toulle montes e moreas aprobar un plan de traballo consensuado por todos os grupos polí-
ticos, transaccionado por todos os grupos políticos. Custoulle montes e moreas a pesar de 
que, dende o Partido Popular, aprobabamos e admitimos todo o seu obxecto e todas as com-
parecencias que propoñían. (Aplausos.) Quero aproveitar esta intervención para pedir unha 
vez máis a volta ao consenso nalgo tan importante para toda a sociedade como é a igualdade.  
 
E nas vésperas deste 25N, irremediablemente, temos que referirnos a un escándalo sen pre-
cedentes no que ten que ver coa protección das vítimas. No pasado setembro, a memoria de 
actividade da Fiscalía Xeral do Estado alertaba de fallos graves nas pulseiras antimaltrato, 
que logo soubemos que se compraran en AliExpress e que, ademais de deixar fisicamente 
indefensas as vítimas, poñendo mesmo en perigo as súas vidas, tamén as deixaron xudi-
cialmente, ao perderse probas. Daquela, o Goberno do Estado, primeiro, negouno; logo, ma-
tizouno, e, finalmente, deulle carpetazo sen que ninguén asumise responsabilidades.  
 
A Xunta pediu dende o primeiro momento explicacións sobre estes fallos e as súas con-
secuencias en Galicia, pero aínda non temos resposta, e antes de que a tivésemos —menos 
de dous meses despois desa primeira alerta—, a semana pasada, as pulseiras volveron 
fallar. E pasou precisamente o mesmo día en que o Ministerio do Interior poñía en marcha 
unha campaña para, segundo eles, desmontar os bulos de comunidades como Galicia que 
vimos alertando dos fallos no sistema VioGén e que pedimos que se corrixan. ¡Falaban de 
bulos no mesmo día en que se estaba producindo un novo fallo! E eu digo: ¿que dicía o 
Bloque Nacionalista Galego? Pois ben, o Bloque Nacionalista Galego, como sempre: susu-
rrando, pedindo responsabilidades polo baixiño para que Sánchez non se enfade. ¿Ima-
xinan vostedes que estaría dicindo o Bloque Nacionalista Galego e o Partido Socialista se 
quen puxese en perigo certo as mulleres vítimas de violencia de xénero fose a Xunta? ¡Ai, 
tan mansos en Madrid e tan bravos en Galicia! (Murmurios.) ¡Pero, miren, cada día que 
Ana Redondo siga no Ministerio e Sánchez na Moncloa, será un día perdido para a loita 
contra a violencia de xénero, (Aplausos.) e o Bloque Nacionalista Galego será cómplice! 
 
A situación é tan alarmante que a propia Comisión Europea está investigando motu proprio 
os fallos das pulseiras antimaltrato, e xa non é o PP quen pide a dimisión de Ana Redondo 
—que tamén—; son as propias vítimas. Dixo na rúa María Martínez Romero, presidenta da 

asociación La Volaera: «Es usted una cómplice, señora Redondo, de los asesinos y maltratadores». 
A voceira da Fundación Mujeres Supervivientes de Violencia de Género dicía: «Lo que está 
pasando es que muchas mujeres no confían en las pulseras». E Gregorio Gómez, secretario e vo-
ceiro da asociación Alma, que atende máis de 900 mulleres ao ano, fala de chapuza. ¡Todos 
escandalizados! Todos menos o Bloque Nacionalista Galego, que só se escandaliza polo bai-
xiño, porque sempre que ten que elixir entre Sánchez e calquera cousa, elixe Sánchez, tamén 
no feminismo.  
 
Pero o das pulseiras e só un caso máis dun Goberno que se dicía feminista, o máis feminista 
da historia en Madrid, e que foi o que máis dano lle fixo ás mulleres, empezando coa lei do 
solo si é si, que deixou na rúa 127 maltratadores e delincuentes sexuais e fixo que a 1.233 se 
lle reducisen as penas. É unha lei que o BNG se sente orgullosísimo de aprobar. Mire, outro 
caso no que se sentiron maltratadas as mulleres polo Goberno de Madrid é a Lei de paridade 
ou as novas trabas para as substitucións nas baixas por maternidade. En definitiva, podería 
seguir así durante horas, pero bástanos con dicir que estamos a falar do Goberno da supre-
macía moral, que en público reivindicaba a abolición da prostitución e que en privado usaba 
cartos de todos os españois para favores sexuais.  
 
Señora Castro, ¿de verdade vostede vén dicir aquí esas cousas, cando sabemos o que falaban 
os do Peugeot e chegaron logo aos cargos de Koldo e Ábalos? ¿Recordan?: «Te tengo preparada 
una. La Ariadna está bien, está recién, está perfecta». «No lo sé, la Carlota se enrolla que te cagas». 
«Pues, la que tú quieras, o Ariadna y Carlota, y a tomar por culo». ¡Iso era o que falaba un mi-
nistro socialista respecto ás mulleres! (Aplausos.) ¿E vostede vén hoxe aquí pedir o que, se-
ñora Castro? ¿Vén pedir unha lei de trata que vostedes teñen pendente dende o ano 2017? 
Calan cando ven que a Unidade de Policía Adscrita non é capaz de ter en Galicia os 200 axen-
tes que lle faltan e, sen embargo, a Cataluña se lle van dar 25.000 en 2030. Vostedes calan e 
o Bloque Nacionalista, tamén.  
 
Falaban aquí dos CIM móbiles. Vostedes querían os CIM móbiles no rural e nós poñemos 
CIM no rural e nas universidades, pero agora resulta que estamos a falar de que se pri-
vatizan, señores do Bloque. O seu problema coas privatizacións é que vostedes practican 
a disonancia cognitiva expresiva; é dicir, que están pensando e cren nunha cousa, pero 
din a contraria. Se alguén aquí é líder en privatización, eses son os do Bloque: todas as 
residencias da Deputación de Lugo —Bloque e Partido Socialista—; as residencias dos 
municipios onde goberna o Bloque, como Mazaricos; e o SAF de preto do setenta por 
cento dos concellos do Bloque e do Partido Socialista. Fixérono en Santiago tamén con 
Eulen, por certo, para a participación e dinamización social da familia e da infancia e, 
por falar da miña provincia, na capitalidade das escolas infantís Luís Soto Menor e María 
Wonenburger. Así podería seguir falando. ¡Xa está ben! Deixen de culpar os demais do 
que fan vostedes.  
 
Respecto á atención psicolóxica ás vítimas, vostede sabe moi ben, señora Presas, que Galicia 
conta cun dos servizos de tratamento psicolóxico ás vítimas máis completos de España. 
Como xa non me queda máis tempo, seguiremos falando na seguinte quenda... 
 
O PRESIDENTE: Grazas. 

RAQUEL ARIAS RODRÍGUEZ: ...de todas as medidas que está poñendo en marcha a Xunta de 
Galicia a prol da igualdade e contra a violencia de xénero. (Aplausos.)   
 
O PRESIDENTE: Grazas.  
 
Fará a réplica a conselleira de Política Social e Igualdade.  
 
A CONSELLEIRA DE POLÍTICA SOCIAL E IGUALDADE (Fabiola García Martínez): Grazas, 
presidente.  
 
Aproveito tamén a ocasión para saudar hoxe a todos os alumnos e alumnas do centro Macías 
o Namorado, de Padrón.  
 
Señorías, en materia de violencia de xénero, ninguén pode nin debe poñerse medallas. Señora 
Castro, vostede falaba hoxe dos CIM móbiles. Por suposto que os CIM móbiles non son nin-
gunha solución, ¡pero son un recurso máis! Son un recurso máis que a Xunta de Galicia vai 
poñer á disposición de todas as mulleres, de todos os alumnos e de todas as alumnas nos sete 
campus universitarios galegos. Por suposto, tamén é un recurso máis de atención e de ase-
soramento a todas as mulleres que se vai poñer en marcha nos distintos concellos do rural.  
 
Vostede tamén facía hoxe alusión a esa casa de acollida en Pontevedra. Os técnicos da 
Xunta de Galicia reuníronse cos técnicos do Concello de Pontevedra e, aínda no día de hoxe, 
estamos esperando unha resposta. A Xunta de Galicia mostrou a total colaboración co Con-
cello de Pontevedra para poñer en marcha esa casa de acollida, e aínda seguimos espe-
rando. Sinceramente, non creo que o Partido Socialista nestes momentos estea en 
condicións de vir aquí dar leccións de igualdade á Xunta de Galicia porque, nestes mo-
mentos, o Partido Socialista é un partido que pasará á historia de España por aprobar a lei 
máis prexudicial para todas as vítimas de violencia de xénero. Falo desa lei do só si é si, 
esa que deixou fóra máis de 1.200 agresores sexuais que viron reducida a súa pena grazas 
a ela. Aprobada polo señor Pedro Sánchez, máis dun centenar de agresores sexuais saíron 
do cárcere antes do seu momento. Polo tanto, é unha norma prexudicial para todas as mu-
lleres, é unha norma prexudicial para todas as vítimas e é unha norma que contou, unha 
vez máis, co beneplácito e co voto afirmativo do Bloque Nacionalista Galego, socio submiso 
do señor Pedro Sánchez.  
 
O Partido Socialista é un partido que tamén vai pasar á historia polos múltiples fallos 
das pulseiras antimaltrato de todas as mulleres vítimas. Son uns fallos que, mesmo a 
semana pasada, provocaron que todas as vítimas estivesen desprotexidas durante máis 
de doce horas. Foron milleiros —¡milleiros!— de mulleres en España que, en lugar de 
sentirse protexidas, vían como nas pantallas dos seus dispositivos saía a mensaxe de 
«comunicación non dispoñible». Señoras deputadas do Partido Socialista, isto é algo 
inadmisible e, polo tanto, non é certo que sexan casos illados, como sostén o Ministerio 
de Igualdade e como nos quere vender o Goberno do señor Pedro Sánchez, senón que 
son feitos sen precedentes. Son feitos gravísimos que merecen que se depuren, canto 
antes, responsabilidades e que a Ministra de Igualdade dimita, ¡dimita!, señores depu-
tados. (Aplausos.) 

Falan vostedes tamén de continuar ampliando recursos, de poñer en marcha novas medidas 
e de poñer en marcha máis programas. ¡Pero se o Ministerio de Igualdade acaba de reducir 
en 2,4 millóns de euros esas ordes, ese financiamento que lle daba á Xunta de Galicia para 
poñer en marcha programas de conciliación na nosa comunidade! Trátase de programas de 
conciliación que se poñen en marcha nos períodos non lectivos, cando os nenos e as nenas 
están en vacacións escolares e os pais e as nais temos que seguir traballando, e a Xunta de 
Galicia acaba de suplir esa falta de financiamento de 2,4 millóns de euros, señora deputada.  
 
Entendo que o Partido Socialista non está en condicións de dar clases de igualdade nestes 
momentos, pero a verdade é que o Bloque Nacionalista Galego tampouco está en moitas 
condicións de dar clases acerca de igualdade. Di a señora Presas que a Xunta de Galicia ca-
rece de iniciativa. ¡Pero se imos poñer en marcha eses catro CIM móbiles antes de que re-
mate este ano 2025 para achegar novos recursos ao rural e a todos os campus 
universitarios de Galicia —aos sete campus universitarios— para darlles información de 
calidade a todas as mulleres e para previr que sexan vítimas de violencia machista! ¡Pero 
se acabo de anunciar, señora Presas, que imos poñer en marcha aquí en Santiago unha 
nova casa de acollida para vítimas con adiccións e que o imos facer da man de Proxecto 
Home, que son os que máis saben deste tema e os que levan anos traballando en preven-
ción e en apoio a todas as persoas que padecen algún tipo de drogadicción! ¡Pero se aca-
bamos de anunciar que imos traer ao Parlamento de Galicia esa nova lei de violencia dixital, 
que é a primeira a nivel nacional!  
 
¿Que lles molesta tanto, señora Presas? ¿Moléstalles que a Xunta de Galicia poña en marcha 
novos recursos á disposición de todas as mulleres e de todas as vítimas da nosa comunidade, 
ou vén vostede aquí hoxe tamén traer de novo os seus mantras do BNG? Fan negocio coa 
vellez e agora fan negocio coas mulleres. Non están vostedes en condicións de dicir quen fai 
negocio coas mulleres, señora Presas, xa que son socios fieis dos das saunas, dos dos pros-
tíbulos, de Ábalos, do Tito Berni... Non están en condicións, señora Presas, de vir aquí dar 
leccións de nada, ¡de nada! (Aplausos.)   
 
Falan vostedes de privatización, do negocio da vellez e do negocio coas mulleres. ¡Pero se 
a señora Goretti Sanmartín privatiza recursos públicos como é o servizo de axuda no fogar! 
¡Non sei de que se asusta tanto, señora Rodil! Privatizou o servizo de axuda no fogar no 
Concello de Santiago de Compostela dándollo a unha empresa privada, (Pronúncianse pa-
labras que non se perciben.) co cal, non veñan vostedes aquí dar clases de privatización, por-
que o Bloque Nacionalista Galego e o Partido Socialista diso saben moito, moito... 
(Aplausos.)   
 
Señorías, teñan moi claro que o que nunca vai facer o Goberno galego será revitimizar as 
vítimas de violencia de xénero, nin abrir novas feridas, nin abandonar estas mulleres á súa 
sorte. Nos últimos anos hai que dicir, con moito orgullo e respecto, que consolidamos un 
sistema de atención e de prevención da violencia de xénero que estamos nestes momentos 
reforzando e ampliando. Estamos potenciando esas casas de acollida, ás que vostedes facían 
referencia, ampliando a rede con esa nova casa en Santiago de Compostela; dotando as casas 
de acollida de máis servizos, e, sobre todo, creando programas específicos para as vítimas, 
para os seus fillos e para todas as súas familias.  

Imos seguir traballando e aprobando esa nova lei de violencia dixital para atallar a violencia 
que se estende, cada vez máis e cada día, a través das redes, das pantallas e dos distintos 
dispositivos móbiles; imos poñer en marcha eses catro CIM móbiles que van levar informa-
ción e asesoramento aos concellos do rural e aos campus universitarios, e, por suposto, imos 
seguir reclamando —aínda que a vostedes non lles guste e non o queiran oír—, o que Galicia 
merece, pero, sobre todo, o que todas as vítimas merecen e necesitan. Nada máis nin nada 
menos. (Aplausos.)   
 
O PRESIDENTE: Grazas.  
 
Pasamos á rolda especial de aclaracións. 
 
Do Grupo Parlamentario Socialista, a señora Castro.  
 
PALOMA CASTRO REY: Grazas, presidente.  
 
Eu, na miña primeira intervención, quixen ser construtiva e propositiva, pero xa se ve que 
isto é imposible. Ao final, aínda que esteamos a falar dun tema tan serio como é o da vio-
lencia de xénero, prioriza o barro antes que a responsabilidade.  
 
Señora Arias, vostede falaba de consenso e poñía en valor o consenso daquelas mulleres. 
Ogallá tivese vostede a mesma vontade e o mesmo compromiso feminista que tiveron as 
súas antecesoras do Partido Popular na época de Fraga. (Aplausos.) ¡Como mudou o Partido 
Popular nos últimos anos por culpa da influencia da ultradereita!, ¡como mudou! Vémolo en 
Madrid. O claro exemplo foi a actitude de Feijóo boicoteando ese acordo da FEMP. Era unha 
proposta de manifesto da FEMP elaborada pola alcaldesa de Alcorcón, a presidenta da FEMP 
do Partido Popular, e a vicepresidenta, a nosa alcaldesa da Coruña, Inés Rey. O Partido Po-
pular boicoteouna por primeira vez en toda a historia da FEMP. ¿Esa é a vontade de consenso 
da que fala vostede?  
 
Señora Arias, eu quería preguntarlle unha cousa. De verdade, teño unha dúbida e teño 
unha curiosidade tremenda. ¿De onde se informa vostede para facer as súas interven-
cións? ¿Vostede infórmase no Instagram de Vito Quiles?, ¿infórmase no Instagram de 
Bendodo? Eu vexo, a verdade, que fala vostede de pulseiras de AliExpress, cando ese foi 
un bulo que se desmentiu e, cando se desmentiu, quedou claro que, tanto o de que as 
pulseiras eran de AliExpress como o de que morrera unha muller en Mallorca que tiña 
unha pulseira, ¡eran bulos promovidos pola ultradereita de Vox, por Vito Quiles! Polo 
tanto, ¿vostede extrae información para as súas intervencións de Vito Quiles? Realmente, 
o que é de AliExpress son os seus discursos. ¡Eses si que son cutres e de AliExpress, os 
seus discursos!  
 
É moi impresentable, ademais, o que dixo, cuestionando o meu compromiso abolicionista. 
Eu son abolicionista e creo que é a única vía para acabar coa explotación das mulleres e a 
prostitución. Condeno —e repítoo novamente, porque xa o dixen nesta Cámara pero voullo 
dicir firmemente e de novo—, porque me parece impresentable, calquera conduta que vaia 
en contra da liberdade sexual das mulleres e calquera conduta e manifestación que cosifique 

as mulleres. Condénoa, e condeno esas condutas veñan de onde veñan, dáme igual. ¿Vostede 
pode dicir o mesmo?  
 
¿Poden dicir o mesmo, cando vostedes taparon unha denuncia por agresión sexual durante 
meses e cando despediron un presunto agresor sexual cun acto de despedida, branqueando 
esta conduta con palmadiñas no ombro, señora conselleira e señora Arias?, ¿poden dicir o 
mesmo? ¿Poden dicir o mesmo, cando se puxo o foco na vítima e se cuestionou a súa de-
nuncia, ou cando saíu o nome da vítima uns minutos despois de que se fixese pública a di-
misión?, ¿poden dicir o mesmo? Porque, ata o de agora, eu non vin ninguén, ningunha 
muller do Partido Popular condenar estes feitos. Eu condeno todas as manifestacións ma-
chistas, todas as manifestacións que cosifiquen as mulleres, porque me dan realmente re-
pugnancia, veñan de onde veñan, dáme absolutamente igual. Polo tanto, espero que vostedes 
poidan dicir o mesmo. 
 
E, por outra banda, é moi irresponsable tamén poñer en cuestión un sistema como VioGén, 
que protexe 6.161 mulleres en Galicia, conselleira. Á parte, vostede falaba de que faltan com-
plementos ou ítems no VioGén, cando se aprobou por unanimidade o novo VioGén 2, que 
duplica os ítems anteriores; introducíronse estes novos ítems no novo Pacto de Estado que 
se aprobou por unanimidade, tamén co voto do Partido Popular. Polo tanto, dá protección 
reforzada a estas mulleres.  
 
E ás mulleres que teñen ese sistema de protección do Sistema Cometa, que son ao redor de 
oitenta mulleres en Galicia, tamén temos que transmitirlles unha mensaxe de que están 
seguras, porque eu non sei se aquí a xente sabe como funciona ese sistema, pero este sis-
tema está vinculado a un axente das forzas e corpos de seguridade que está permanente-
mente en contacto telefónico coa vítima. Non podemos deixar que a tecnoloxía faga todo 
porque podemos estar condicionadas a algún fallo. O Sistema Cometa tivo fallos antes de 
2018 tamén, cando gobernaba Mariano Rajoy, e hoxe vivímolo aquí no noso hemiciclo co 
fallo informático que provocou que non se contabilizase o tempo nas nosas primeiras in-
tervencións. Polo tanto, existe un membro das forzas e corpos de seguridade detrás en con-
tacto permanente coas vítimas. Dende aquí, quero agradecer o gran labor que fan, porque 
están as 24 horas do día, os 365 días, protexendo esas mulleres. Polo tanto, o sistema pro-
texe as mulleres. Esa é unha mensaxe responsable e é a mensaxe que hai que transmitir en 
vez de facer política. 
 
Quero dicir  tamén —e por último, porque non me vai dar tempo a falar doutras cuestións 
que quería falar, porque vostedes sempre nos levan ao mesmo— que eu, como socialista, 
sempre vou estar, en relación cos temas de igualdade, coa cabeza ben alta. Sempre o vou 
estar, porque pertenzo a un partido co que, cando gobernou, se produciron os únicos avances 
en igualdade e os únicos avances para os dereitos das mulleres, porque todas as leis apro-
badas neste país durante a democracia que supuxeron avances para os dereitos das mulleres 
en xeral —tamén da cidadanía, pero, sobre todo, das mulleres— foron aprobadas por go-
bernos socialistas. Incluso esa Lei de 2007 de violencia de xénero de Galicia pioneira na que 
houbo unanimidade desta Cámara foi durante o Goberno de Emilio Pérez Touriño. Polo tanto, 
seguirei moi orgullosa. E tamén esa Lei de garantía da liberdade sexual que se aprobou en 
España; esa lei grazas á cal temos eses centros 24 horas en Galicia que dan cobertura a todas 

as mulleres vítimas de violencia sexual. Polo tanto, deixen xa de demonizar esa lei, eses 
centros e esas axudas para vítimas de violencia sexual que espero que vostede implemente.  
 
E, claro, claro que son abolicionista, porque creo que a escravitude das mulleres non se pode 
tolerar, e vou insistir. Mire, o outro día, a súa secretaria de Igualdade na Executiva Nacional 
do Partido Popular, Silvia Franco, dicía nun debate sobre a abolición: «Este debate tiene que 
trascender de ideologías de partido». Non se pode permitir a comercialización das mulleres; é 
necesario unha lei integral que condene a trata e que condene a prostitución. Eu comparto 
isto, creo que é necesaria a responsabilidade dos dous grandes partidos e creo que é unha 
mágoa que aínda non a tivésemos aprobada e que ten que saír nesta lexislatura, porque son 
abolicionista e porque condeno calquera tipo de mercantilización dos corpos das mulleres. 
A vostede aínda non lle escoitei ningún posicionamento neste sentido. Espero que aproveite 
a súa comparecencia para facelo...  
 
O PRESIDENTE: Grazas. 
 
PALOMA CASTRO REY: e espero tamén que aproben desenvolvan vostedes con urxencia ese 
segundo plan galego contra a trata de mulleres e nenas, porque hai moitas mulleres en Ga-
licia que están a ser escravizadas todos os días, e hai moitas mulleres desexando que rom-
pamos o silencio desta sociedade e  deixemos de mirar para outro lado e por fin lles 
prestemos axuda. 
 
Nada máis e moitas grazas. (Aplausos.)   
 
O PRESIDENTE: Grazas. 
 
Grupo Parlamentario do Bloque Nacionalista Galego, señora Presas. 
 
NOA OLALLA PRESAS BERGANTIÑOS: Bo día de novo. 
 
Mire, señora conselleira, por se tiña aínda a estas alturas algunha dúbida, no BNG dános 
tanto noxo Tito Bernie como nos dá noxo o que intentou facer Gallardón, como nos dá 
noxo o alcalde de Alpedrete que aínda non dimitiron e que nega a existencia da violencia 
machista, como nos dá noxo que haxa conselleiros e conselleiras que ampararon durante 
meses un presunto delincuente por violencia sexual e que non dixeron nada; entre eles, 
vostede. (Aplausos.) 
 
E mire, ¿saben vostedes, señora García e señora Arias, que dicía o BNG dos fallos Cometa? 
Vólvollelo dicir. Hai un ano, nesta Cámara, nós pediamos explicacións e pediamos compro-
miso da Xunta polos fallos de Cometa. Xa rexistráramos iniciativas e leváramos esta cuestión 
ao Congreso e ao Senado. Sorprendentemente, o Partido Popular, gobernando múltiples ins-
titucións, non se enterou ata setembro deste ano, cando coñeceu o informe da Fiscalía. Non 
se enterou ou non se quixo enterar, señora conselleira; esa dúbida quedará sempre enriba 
da mesa. En todo caso, o Goberno do Estado actuou, está actuando mal nesta cuestión —in-
sistimos—, pero o Partido Popular tamén ten moito que remediar e ten moito que aplicarse 
o conto nesta cuestión. Polo tanto, nós temos claro onde estamos facendo os nosos deberes: 

nos fallos de Cometa, nos fallos de VioGén, pero tamén nos fallos da Xunta de Galiza, que 
son moitos e son dos que hoxe debería dar aquí explicacións. 
 
E, mire, anunciou un recurso máis da Rede de acollida. Non anunciou lamentablemente que 
vai facer caso das recomendacións do informe do Consello de Contas, que nos din que o único 
recurso realmente público é o Cemvi e que hai que ir a non descargar competencias no aso-
ciacionismo, na privada e nos concellos. En todo caso, benvido ese recurso. Pero é que mire, 
hai máis de dous anos que ían ter operativo o recurso do Porriño, que agora entendo que 
van compensar por esta vía, e tampouco é para presumir estar dous anos para sacar uns CIM 
móbiles e sacalos privatizados. ¿Sabe, señora García, que non serían necesarios estes CIM 
móbiles se vostedes ao chegar ao goberno non se cargasen os puntos de igualdade que había 
funcionando nese momento e que cumprían esa función? (Aplausos.) Claro, é que así calquera 
se pon medallas; retraendo agora recursos semellantes aos que había en 2008, así calquera, 
señora conselleira. 
 
En todo caso, iso, desde logo, non dá idea dunha gran velocidade, igual que outras cuestións 
que tratou vostede, como a loita contra a trata. Moi ben, nós fixemos seguimento dese plan; 
estivemos pedindo a avaliación que non se trouxo ata que o BNG insistiu, e ía estar o novo 
plan, que —insisto— xa tiña que estar operativo no 2025 este verán, con meses de atraso, 
e non está. Non están vostedes para presumir, porque nin desenvolven a Lei galega de vio-
lencia machista que teñen dende hai 18 anos nin cumpren as súas promesas.  
 
E, mire, dá igual o que manipulen; nunca un Goberno do Bloque Nacionalista Galego, nin de 
Santiago nin en ningún lado, privatizou un recurso para atender mulleres vítimas de vio-
lencia sexual, ¡teñan un pouco de mesura, teñan un pouco de mesura! (Aplausos.) É máis, a 
violencia sexual é recoñecida como violencia machista neste país desde hai 18 anos, antes 
que no Estado español, antes de Istambul, precisamente grazas ao impulso do movemento 
feminista galego e do nacionalismo galego. Polo tanto, o que nos molesta, señora conselleira, 
é que non cumpran a lei e que baixen os brazos ante a violencia machista. 
 
E, mire, eu por alusións, teño que aclarar aquí... Eu non quería sacar as vergonzas do Partido 
Popular neste hemiciclo e as vergonzas da Comisión de Igualdade, pero véxome na obriga 
de facelo. Mire, ¿sabe o que lle pasou ao Partido Popular na Comisión de Igualdade? Pasoulle 
como onte, coas emendas da Lei de acompañamento. Non lemos ben o regulamento, non 
sabemos ben como funcionan as dinámicas do Parlamento, chegamos cos deberes sen facer, 
e, por primeira vez en trinta anos de historia desa Comisión de Igualdade, non había unha 
proposta de mínimos para consensuar coa oposición o plan de traballo —como sempre se 
fixo—, e houbo que suspendela, houbo que suspendela durante moitos días. O Partido Po-
pular intentounos convencer de que la democracia era que o Partido Popular escollese que 
comparecente viña en nome do Bloque Nacionalista Galego.  
 
E, ademais, ata o último momento, non quixeron ceder para que puidesen vir a este Parla-
mento falar traballadoras dos seus servizos precarizados. Porque a cuestión —dálle a risa, 
si— que o BNG quería introducir no plan de traballo é o problema que está habendo de acoso, 
de precariedade e de violencia machista nos servizos públicos da Xunta, especialmente nos 
que vostede cuestiona e dos que é responsable: os dos ámbitos de coidados, os do SAF, cen-

tros de menores etcétera. (Aplausos.) E grazas á insistencia do BNG, que non está aquí para 
lavarlle a cara a ninguén nin para discursos fáciles, esas traballadoras van vir a este Parla-
mento e van dar o seu testemuño. 
 
E, mire, como, para vostede particularmente, e para todo o Partido Popular, un clásico destas 
comparecencias é difamar, dar leccións, revitimizarse e criminalizar cando non temos 
quenda de réplica, xa lle digo que poden seguir con esa estratexia. A nós éntranos por un 
oído e sáenos por outro, porque nada nos distrae do que é importante, que é, primeiro, que 
ninguén nos vai dar leccións de feminismo cando está pactando recortes de dereitos coa de-
reita máis extrema ou aplicándoos. Ninguén nos vai dar leccións de feminismo mentres 
neste país aínda non se apoie publicamente unha muller que denunciou un home poderoso 
e cuxo nome foi filtrado desde o ámbito do Partido Popular e da Xunta. Iso xa para comezar.  
 
Cando vostedes abandonen esa estratexia arreboladiza, nós estaremos aí facendo o que fixen 
eu na miña primeira quenda e do que vostede non dixo nada, que son propostas para que as 
mulleres avancen en dereitos neste país. Nada dixo da proposta de ampliación de psicólogos 
e psicólogas, nada dixo dun novo plan de financiamento para os centros de información mu-
nicipal, nin fixo vostede mención desa proposta de incorporar por fin no ensino público a 
educación afectivo-sexual cun plan orzado e calendarizado. Nós temos claro do lado de quen 
estamos.  
 
O Partido Popular non nos vai dar leccións e imos seguir centradas no importante, todos os 
días do ano e moi especialmente o 25 de novembro, que é en que haxa máis recursos públicos 
neste país e que haxa reforzamento de medidas para loitar contra a violencia machista ata 
que todas sexamos libres. 
 
Nada máis e moitas grazas. (Aplausos.)   
 
O PRESIDENTE: Grazas. 
 
Grupo Parlamentario Popular, señora Arias. 
 
RAQUEL ARIAS RODRÍGUEZ: Grazas, señorías. 
 
Señora Castro, eu non dixen que vostede non fose abolicionista; dixen que, se vostede se 
queixaba desas cousas, tiña que ir falalas a Madrid. Díxeno e sígoo dicindo. É máis, digo que 
talvez vostede, neste momento, está no partido equivocado, porque, mire, o que é a igualdade 
para o PSOE xa o definiu moi ben o señor Ábalos no ano 2020 a través das redes: «Soy femi-
nista porque soy socialista». O que veu despois xa o sabemos todos. (Aplausos.)   
 
Señora Castro, se vostede é tan abolicionista, ao saír de aquí, colgue un tuit criticando esas de-
claracións de Ábalos e, por certo, faga outro tamén pedíndolle perdón ás vítimas dos fallos das 
pulseiras antimaltrato; as pulseiras low cost que están custando, que poden chegar a custar vidas. 
 
E, respecto do BNG, mire, señora Presas, o que pasou na Comisión de Igualdade pódeno re-
visar todos os deputados e toda a poboación a través da propia Comisión, pódeno buscar na 

hemeroteca, e eu pídolle que o fagan. E, respecto á igualdade e o que supón a igualdade para 
o Bloque Nacionalista Galego, ímonos referir ás súas propias fontes, porque no Comité Cen-
tral da UPG, a principios de ano, falábase de que tiñan que replantexarse as políticas femi-
nistas. E, no de outubro, xa o tiñan claro, e tratábase de impulsar novas e masivas 
mobilizacións sociais, a comezar polo próximo 25 de novembro, porque nos conflitos se ac-
tiva o compromiso e se forxa militancia e organización; nos conflitos. Ningún interese por 
buscar solucións. E, no medio deses dous comités, pois xeraron ambiente, con pasquíns ma-
chistas da CIG contra vostede, conselleira; intentando boicotear actos de muller nos que vos-
tede participa, ou co número 4 das listas do Bloque Nacionalista Galego ás europeas 
dicíndolle verdadeiras barbaridades á nosa secretaria xeral. Señora Presas, ¿iso non lle dá 
noxo?, ¿de verdade, non lle dá noxo? Porque o Bloque Nacionalista Galego aínda non rexeitou 
ningún deses actos. 
 
E, no Partido Popular, mentres, ¿que facemos? Miren, no Partido Popular somos bastante 
máis de traballar e elaborar propostas e de aprobar orzamentos para levalos a cabo. Temos 
moi claro que en materia de violencia de xénero ningún dato poderá ser empregado nunca 
para presumir ou congratularse e que queda moito máis por facer do que se leva feito. Pero 
as galegas e os galegos teñen dereito a saber os recursos e as medidas que a Xunta ten en 
marcha e que, da man de toda a sociedade, están dando resultados. Nos últimos anos, a 
Xunta duplicou os programas de sensibilización e novos recursos para frear a violencia se-
xual. Así, Galicia é a segunda comunidade coa taxa de violencia de xénero máis baixa de toda 
España, a cuarta coa menor taxa de delitos sexuais e a cuarta tamén con menores condena-
dos por violencia de xénero. En Galicia, dicimos si; dicimos si á promoción da igualdade en 
todos os seus ámbitos, cun orzamento global de case 54 millóns de euros e, ademais, con 
medidas transversais en todas as consellarías.  
 
Lamentablemente, Sánchez, Yolanda Díaz e o BNG din «non» á igualdade. E meto no 
mesmo paquete o BNG e o Goberno de Madrid porque, lamentablemente, nunca Ana Pontón 
foi tan sumisa a todo o que lle pide Sánchez, ao que a UPG lle ordena e ás algaradas que a 
CIG lle organiza. Tamén en todo o que ten que ver co feminismo, porque, señora Presas, se 
vostedes son tan feministas, ¡rachen dunha vez co goberno máis machista que tivo nunca o 
Estado!, (Aplausos.) ¡deixen dunha vez de apoiar o señor Sánchez! Miren, eles din «non» ao 
cumprimento do Pacto contra a violencia de xénero; «non» a manter as medidas de con-
ciliación, como o plan Corresponsables, que diminuíron o 25 por cento; «non» á creación 
de xulgados específicos de violencia de xénero sen que afecten os de instrución; «non» á 
modificación do sistema VioGén e a unha financiación adecuada; «non» á Lei de trata, 
«non» aos relevos laborais das embarazadas.  
 
E, fronte a iso, fronte aos do «non», dende o Partido Popular e dende a Xunta de Galicia, 
dicimos «si». Dicimos «si» a incrementar un 2,4 por cento con fondos propios o orza-
mento para a loita contra a violencia de xénero; a dedicar preto de 7 millóns de euros ás 
prestacións periódicas que reciben hoxe 653 mulleres, e tamén ás de pago único para as máis 
vulnerables, e a incrementar o dobre as axudas para o bono Alugueiro para vítimas, dando 
amparo a 556 mulleres. Dicimos «si» á atención psicolóxica, á xustiza gratuíta e á inserción 
laboral das mulleres vítimas; «si» ao Plan de mellora dos CIM e os CIM móbiles para o rural 
e as universidades; «si» a seguir sendo pioneiros tamén en lexislación coa Lei de violencia 

dixital, e «si», conselleira, a esas máis de 400 actividades encamiñadas á prevención e sen-
sibilización coas que se conmemora este 25 de novembro, porque as vítimas teñen que saber 
que non están soas.  
 
Grazas, conselleira, pola súa comparecencia e polo seu traballo a prol da igualdade e na loita 
contra a violencia de xénero, algo no que é imprescindible a unidade de todas as adminis-
tracións e de toda a sociedade.  
 
Nada máis e moitas grazas. (Aplausos.) 
 
O PRESIDENTE: Grazas. 
 
Peche da comparecencia, conselleira de Política Social e Igualdade.  
 
A CONSELLEIRA DE POLÍCITA SOCIAL E IGUALDADE (Fabiola García Martínez): Grazas, 
presidente. 
 
Miren, señorías, eu penso que o compromiso da Xunta de Galicia coas vítimas de violencia 
de xénero é indiscutible, pero é indiscutible porque vai moito máis alá de darlles ese respaldo 
económico que necesitan para romper con ese círculo permanente de violencia no que viven. 
Dende a Xunta de Galicia, traballamos cada día para incrementar as medidas e para incre-
mentar os recursos que están dirixidos a proporcionarlles ese tratamento integral e perso-
nalizado a todas as vítimas.  
 
Mire, señora Castro, por suposto, agradezo o seu ton hoxe nesta comparecencia e comparto 
con vostede que a todas as vítimas hai que darlles tranquilidade sobre ese sistema VioGén, 
pero penso que vostede tamén estará de acordo comigo en que o sistema VioGén —o VioGén 
1, o VioGén 2—, aínda con este novo VioGén, é mellorable. É mellorable e o que pedimos é 
que se mellore a avaliación de riscos que teñen todas as vítimas que están nesta situación. 
E, por suposto, tamén, señora Castro, eu súmome hoxe ao recoñecemento que fixo vostede 
a todos os profesionais, a todos os efectivos que forman parte desa Unidade VioGén da Po-
licía Nacional. De feito, a Xunta de Galicia tanto lle quere agradecer o seu traballo perma-
nente que lle acabamos de conceder a medalla Emilio Pardo Bazán a esta Unidade VioGén 
polo noso agradecemento permanente pola súa protección todos os días do ano a todas as 
vítimas de violencia de xénero. Pero tamén, dende a Xunta de Galicia, imos continuar re-
clamando máis presenza policial en todas as rúas de Galicia, pero, sobre todo, máis efectivos 
na nosa comunidade.  
 
Mire, señora Presas, a nós tampouco o Bloque Nacionalista Galego nos vai dar clases de fe-
minismo, que lle quede tamén a vostede moi claro. Porque, mire, á Xunta de Galicia e ao 
Partido Popular, tamén nos dan moitas cousas noxo dos comportamentos dalgúns militantes 
e simpatizantes do Bloque Nacionalista Galego. Á Xunta de Galicia e ao Partido Popular 
tamén lle dan noxo as declaracións dese concelleiro do Bloque Nacionalista Galego de Cam-
bados, con expresións machistas contra unha vicepresidenta do Goberno, chamándoa «cho-
chito de oro». A nós tamén nos dan noxo as actitudes machistas do aínda portavoz do Bloque 
Nacionalista Galego no Concello de Porto do Son, denunciadas por unha compañeira á que 

ameazou con tirarlle a cadeira á cara; unha compañeira do Bloque Nacionalista Galego que 
non atopou o respaldo nese partido tan feminista que din vostedes que son, (Aplausos.) non 
atopou respaldo, caladiños estiveron. A nós tamén nos dan noxo eses carteis machistas do 
seu sindicato, da CIG, a unha conselleira. A nós tamén nos dá noxo a inclusión nas listas 
electorais do Bloque Nacionalista Galego dunha persoa condenada por abusos sexuais a unha 
menor. Tamén nos dan moitísimo noxo esas recentes declaracións dun coñecido candidato 
do Bloque Nacionalista Galego pedindo unha bomba contra unha deputada do Partido Po-
pular e escusándose dicindo que se trata dunha expresión popular. Todo iso tamén nos dá 
moitísimo noxo, señora Presas, á Xunta de Galicia e ao Partido Popular de Galicia.  
 
Pero mire, fronte aos seus comportamentos e á súa actuación, contrasta a actuación clara 
e transparente da Xunta de Galicia, que está sempre ao lado da xustiza e que está sempre 
apoiando de forma permanente e incondicional todas as vítimas da nosa comunidade. Mire, 
teñan moi claro, señorías, que a Xunta de Galicia vai continuar sempre traballando sen 
descanso en prol da igualdade e en prol da eliminación da violencia machista, dedicando 
cada ano máis recursos; poñendo en marcha xa neste ano 2025, antes de que remate, eses 
CIM móbiles que van ir ao rural e aos sete campus universitarios de Galicia; elaborando 
novas normativas necesarias, fundamentais e que garantan esa seguridade a todos os 
mozos e mozas da nosa comunidade con esa nova Lei de violencia dixital, pero, sobre todo, 
estando sempre a carón de todas esas mulleres de Galicia que necesiten da nosa axuda e 
do noso apoio.  
 
Miren, deputados e deputadas, eu penso que cada un de nós ten o poder de marcar a dife-
renza e de contribuír a construír unha Galicia máis inclusiva e máis respectuosa. E, nese ca-
miño, é onde nos van atopar sempre: na construción desa Galicia libre de violencia, desa 
Galicia feminista da que nos sentimos moi orgullosas. Pero, sobre todo, imos continuar loi-
tando sen descanso por esa Galicia segura e onde vivamos seguras todas as mulleres da nosa 
comunidade.  
 
Máis nada e moitas grazas. (Aplausos.) 
 
O PRESIDENTE: Grazas, conselleira. 
 
Continuamos co punto segundo da orde do día, as mocións. 
 
Moción do G. P. do Bloque Nacionalista Galego, por iniciativa da deputada Ariadna Fernán-
dez González, sobre as condicións laborais do persoal dos centros de discapacidade, dos 
centros de menores e das escolas infantís de Galicia  
 
O PRESIDENTE: Non se presentaron emendas.  
 
Para formular a moción, ten a palabra a señora Ariadna Fernández.  
 
ARIADNA FERNÁNDEZ GONZÁLEZ: Grazas, presidente.  
 
Bos días, señorías.  

Xusto o día antes dunha das múltiples mobilizacións que afectan a Consellería de Política So-
cial, que xuntaba as traballadoras das escolas infantís privadas, as traballadoras e traballa-
dores dos centros de protección de menores do noso sistema de protección de menores galego 
e os traballadores e traballadoras dos centros de discapacidade, dicía a conselleira, a señora 
García, neste Pleno, tres cousas importantes: a primeira era que temos un dos sistemas máis 
integradores do Estado — dicíao a mesma persoa que creaba un gueto en Monforte—; a se-
gunda, que velaba polo benestar das persoas con discapacidade —isto dicíao a mesma persoa 
que estivo asfixiando economicamente as entidades sociais prestadoras deste servizo—, e a 
terceira era que lembraba, así mesmo, que temos unha das maiores taxas de escolarización 
infantil 0-3 do Estado, cando devolveron 22 millóns de euros para crear prazas públicas, que-
dando listas de agarda de nenos e nenas, de crianzas, no noso país ano tras ano.  
 
Esta é a súa ficción, fronte á realidade —tremendas trolas nos soltou o outro día—, está 
claro. E nós, dende o BNG, o que pediamos era que se atendese os traballadores, as traba-
lladoras de todas estas partes da nosa Consellería de Política Social, que se modificase o de-
creto que regula os centros de atención á infancia e os centros de protección, e, ao fin, 
pediamos o que eles e elas, os que están todos os días traballando nesas atencións ás crian-
zas, á discapacidade e aos menores, solicitaban. Transmitíronnolo así e así o trouxemos, ao 
igual que pedían un convenio galego e que se reunisen —repito— con eles e con elas.  
 
Dito así, parece que vivimos en planetas diferentes. Non se trata de que o Bloque Nacionalista 
Galego e o Partido Popular vivan en galaxias políticas totalmente contrapostas —que 
tamén—; trátase de que no Partido Popular non está ninguén no mesmo planeta que estes 
traballadores e que estas traballadoras, e de que nin sequera son capaces de estar na mesma 
mesa de traballo, de reunirse con todos eles e con todas elas, cando levan moito tempo so-
licitándoo. Todas estas persoas teñen necesidades e todas estas persoas viven e sobreviven, 
uns dunha forma e outros doutra —ningúns moi ben—, no seu sistema. E así foi como trou-
xemos todas esas demandas aquí, demandas das persoas que coidan os nosos maiores, que 
coidan as nosas crianzas, que coidan as persoas con discapacidade e que coidan os nenos e 
nenas do noso sistema de protección.  
 
Ese compromiso que a conselleira de Política Social di ter de palabra logo despois en feitos, 
evidentemente, pois non o ten. Do outro lado da balanza, fóra destas catro paredes, pasan 
cousas bastante diferentes. É unha parte da historia que se coñece cando se fala, cando se 
escoita e cando se atenden as persoas que traballan nestes centros. Pero, para iso, hai que 
escoitar, atender e traballar con estas persoas, e non só falar única e exclusivamente —como 
se fala aquí, todos os días e a todas as horas— para a parroquia propia. Non se pode falar só 
do que convén e non se pode falar única e exclusivamente para os de un, porque, se non, 
non se é o Goberno de todos.  
 
Noutro lado da balanza desa a súa poesía, desa poesía da conselleira de Política Social, están 
os centros de discapacidade, que —dicía antes— viviron situacións financeiras límite, que 
estaban asfixiados e aos que non se lle garantían as achegas necesarias para manter a aten-
ción aos usuarios e as usuarias, que se atoparon á beira do peche, co que iso conleva para 
familias e para persoas con discapacidade que alí se encontran. Non se aportou o que se ne-
cesita a esas entidades sociais —na maior parte dos casos, entidades sociais— para garantir 

esa atención, facéndolle fronte aos incrementos salariais, ao salario mínimo interprofesional 
e á inflación.  
 
Vostedes sabían perfectamente cales eran as condicións destes traballadores e destas traba-
lladoras. Sabían perfectamente a súa carga mental, sabían perfectamente da súa carga física, 
eran conscientes, pero preferiron tensar a corda ao máximo. Lembro perfectamente un acto 
onde participaban familias de persoas con discapacidade e esas mesmas persoas con disca-
pacidade no que a directora xeral desta área, a señora Abeijón, recibiu un chorreo de categoría 
superior e saíu de alí como puido, bailou como puido aquel sarao e marchou. Entendo que 
por iso vostedes non queren recibir esas persoas, porque non quererán recibir ese mesmo 
chorreo que recibiu a directora xeral. (Aplausos.)  
 
Nese outro lado da balanza que falabamos, están as contas que non se corresponden cos 
seus contos. Está o 60 por cento desa escolarización infantil 0-3. Pero hai que dicir todo. Se 
se quere dicir, hai que dicir todo; non por partes. Nesa escolarización, temos que tirar de 
empresas privadas, porque, se non, se vostedes tivesen que atender os nenos e nenas no seu 
sistema público de escolas infantís, non terían nin para atender a catro de cada dez crianzas. 
Imaxinen vostedes como sería ter que mandar sete de cada dez nenos e nenas do noso país 
a colexios privados porque non temos prazas públicas; non tería traza. Pois neste caso non 
a ten tampouco.  
 
Non teñen prazas públicas nin tampouco queren telas, porque iso sería ter que responsabi-
lizarse da atención das crianzas, iso sería ter que responsabilizarse da atención das traba-
lladoras e dos traballadores, e é moito máis doado botar balóns fóra, desatendelas e 
desentenderse. É moito máis fácil, é moito máis doado, que falen todos coa patronal. E a 
patronal está substituíndoos a vostedes, está substituíndo a Xunta de Galiza, neste caso. O 
diñeiro impera na atención das nosas crianzas, ao igual que impera na atención dos nosos 
maiores, ao igual que impera na atención dos nosos centros de menores. A Xunta de Galiza, 
polo tanto, déixase substituír pola patronal.  
 
E no outro lado da balanza están tamén os traballadores e traballadoras do noso sistema 
de protección, que está colapsado, que está obstruído e que está bloqueado; e non o digo 
eu, dínllelo eles mesmos. Sacan peito vostedes de estar totalmente dispoñibles para o diá-
logo social e non foron capaces de recibir os equipos técnicos do menor. Tiveron que es-
cribirlles as súas necesidades nun documento de doce páxinas (A deputada Ariadna 
Fernández González amosa un documento.) e agardar a súa resposta porque ninguén se reu-
niu con elas.  
 
Anunciaron que reforzarán a maiores a rede de recursos e de coidados, pero é que, claro, 
non é doado de crer as súas boas intencións cando levan ao lombo as cifras que levan, cando 
diminuíron as prazas en atención residencial de menores, cando diminuíron as familias aco-
lledoras —tanto as extensas como as alleas— e cando diminuíron ou se conservaron os mes-
mos traballadores dos equipos de menores durante vinte anos.  
 
O sistema de protección non ten ben posto o seu nome agora mesmo. Non se chama sistema 
de protección, porque deixa fóra moitos nenos, moitas nenas, moitos adolescentes que agora 

mesmo están en situación de risco. E iso é moi grave. Iso eu considero que, á parte de grave, 
é unha vergonza para calquera goberno.  
 
Por non falar dos centros de protección —sexa cal sexa a súa tipoloxía—, onde os seus tra-
balladores e traballadoras non son capaces de asumir o que teñen que facer día a día por 
falla de recursos humanos e materiais; traballadores que fan o que poden, que se marchan 
e para os que non hai substitución, porque ninguén quere traballar alí, alí onde están vivindo 
os nenos, as nenas e os adolescentes, onde ninguén quere traballar. Non sei se lles gustaría 
a vostedes vivir alí.  
 
Todo isto a min faime reflexionar e pensar: ¿a onde queremos ir como sociedade?, ¿que que-
remos ser?, porque, realmente, se non somos capaces de coidar os vulnerables, se non somos 
capaces de coidar nenos, nenas, adolescentes, persoas con discapacidade, se non somos ca-
paces de darlles un servizo digno de escolarización infantil ás nosas crianzas sen pasar por 
riba de todos os traballadores e todas as traballadoras que levan esta consellaría ao lombo, 
eu creo que é desalentador. 
 
A PRESIDENTA (María Elena Candia López): Ten que ir rematando. 
 
ARIADNA FERNÁNDEZ GONZÁLEZ: Remato agora mesmo, presidenta.  
 
Abran a porta, señorías do Partido Popular, díganlle á súa conselleira que abra a porta, que 
atenda a quen está do outro lado, porque o resto son escusas. Eu non sei que temos, que 
queremos como sociedade, pero, se isto vai ser a selva, non necesitamos goberno, simple-
mente necesitamos un «sálvese quen poida». Creo que isto neste sistema non é posible.  
 
Grazas.  
 
(Aplausos.)  
 
A PRESIDENTA (María Elena Candia López): Moitas grazas.  
Quenda do Grupo Parlamentario Mixto, que renuncia á súa intervención.  
 
Quenda do Grupo Parlamentario Socialista. 
 
SILVIA LONGUEIRA CASTRO: Bo día. Grazas, presidenta.  
 
Non é casualidade que hoxe coincidan practicamente case no tempo a resposta a esta moción 
coa proposición non de lei da que falaremos máis adiante, pola tarde, porque basicamente a 
coincidencia é que existe indefectiblemente —moi ao noso pesar, seguramente ao pesar de 
todos— unha desestruturación dos servizos sociais en Galicia. E eu sei que nesta Cámara a 
maioría vai dicir que non, e sairá como poida o Partido Popular dicir que non, pero é que a 
realidade xa a tiñamos aí fóra onte fronte a este Parlamento mentres falabamos aquí dos 
orzamentos: un grupo de persoas da plataforma «Emerxencia, Dependencia», onde estaban 
ademais non só afectados por esta cuestión senón tamén traballadores sociais, educadores 
sociais, e tamén aqueles terapeutas ocupacionais que traballan en diferentes centros de me-

nores, así como en residencias de maiores. Porque, basicamente, o persoal público e o per-
soal privado van vendo —sobre todo o privado— como día a día isto se vai deteriorando sen 
que haxa unha mínima acción. E eu creo que é como os CIM dos que falabamos aquí, que xa 
os prometeu a señora Rivo hai dous anos e non os acabamos de ver.  
 
E aquí pasa exactamente igual; é dicir, estamos ante unha vangloria dos servizos sociais que 
non é tal e que non existe. E non existe non porque o digan os usuarios, non existe porque os 
traballadores están dicindo que non existe. E iso pasa desgraciadamente tanto nas escolas in-
fantís como nos centros de menores —que é do que nos vén falar aquí hoxe esta moción—, 
porque estamos nun fallo de base, é dicir, estamos abandonando aquilo que nos vai levar a ter 
unha sociedade mellor, que é coidar e criar co mellor mimo posible, a mellor dedicación po-
sible, a infancia, e non o estamos facer.  
 
Entón, eu xa sei que isto vale o que vale coas maiorías absolutas, pero realmente é sorpren-
dente como en cada pleno e en cada comisión estamos a denunciar o que está pasando aí 
fóra e a resposta é nula, inexistente. Despois hai unha frase, sempre tremenda, que é: 
«somos pioneiros», «somos referentes»; eu quixera saber en que, porque, claro, ser pio-
neiros e referentes á custa de..., pois ao mellor non o somos. O que somos é, ben, pois mu-
ñidores de certos sistemas que non teñen a validación dos usuarios e polo tanto tampouco 
dos traballadores.  
 
Cando, ademais, falamos deste sistema que non é tal, senón destas ideas de coidar ou de 
tratar os menores, tanto nos centros de menores como nas escolas infantís, primeiro, hai 
esa vangloria de dicir —como dicía, ese comodín do público— os referentes e pioneiros, a 
custa de desigualdade no pago entre escolas privadas e escolas municipais, cargar sobre os 
concellos o maior custo por nena e neno nas aulas e conflitos laborais porque non se cum-
pren os convenios nin as ratios.  
 
E o segundo, como non teñen un plan estratéxico —eu sinto moito ter que dicir isto cada 
vez que saio aquí, pero basicamente en servizos sociais esta é a nai das batallas; artigo 45 
da Lei de servizos sociais: os servizos sociais teñen que estar liderados polo Goberno da 
Xunta de Galicia, neste caso pola Consellería de Servizos Sociais, que, despois de dezasete 
anos, non foi capaz de facer nin un só plan estratéxico, e isto é a realidade e estas son as 
consecuencias—, evidentemente, non teñen modelo. E, aínda cando lles preguntamos cal é 
o modelo —que o preguntamos varias veces, tanto neste pleno como na comisión—, teñen 
vostedes un director xeral que, para perplexidade dos que estabamos alí, afirmaba que o 
modelo das escolas infantís en Galicia era a escolaridade total e gratuíta; é dicir, temos un 
erro de base, temos un director xeral que confunde o que é un modelo cuns obxectivos.  
 
A min paréceme moi ben que o obxectivo sexa ese. ¿A custa de que?, tamén me pregunto 
eu. Pero o modelo non o sabemos, porque, cando —volto repetir— este goberno da Xunta 
de Galicia puido ter a oportunidade de 22 millóns de fondos europeos para a construción de 
1.000 prazas de escolas infantís, o rexeitamento foi total e absoluto —por certo, non dan 
crédito noutras comunidades, tamén llelo teño que dicir—; o rexeitamento foi porque non 
tiñamos ese modelo, non coincidía o que nos pedían con ese modelo; é dicir, non imos crear 
escolas infantís públicas nin imos dotalas de persoal público porque estamos ben coas es-

colas privadas e sobre todo temos o persoal agochadiño e témolo aí pedindo os seus derei-
tos, que xa veremos que facemos con eles. E isto é basicamente o que acontece diariamente.  
 
Entón, isto extrapólase despois en algo que xa se dixo aquí hai uns días. Respecto destas 
persoas que traballan no eido da discapacidade, no eido da protección do menor, menores 
discapacitados e demais, tiñan enriba da mesa moitas ONG liñas de crédito para poder fi-
nanciar o pago a estes traballadores, porque na Consellería non se cumprían as bases do 
concerto social; é dicir, a Consellería de Servizos Sociais non se facía cargo das subas de 
soldo e de salario dos diferentes traballadores. Arranxárono no último minuto, pero tamén 
creo que ese arranxo —como vostedes saben— é parcial e sostido no tempo por unha liña 
moi fina, porque dentro de mes e medio estaremos no ano 2026 e imos ver como se van 
cumprir eses convenios, a día de hoxe salvados pola campá nos centros de discapacidade, 
pero evidentemente non salvados pola campá nas escolas infantís privadas e noutros eidos 
onde non se cumpren nin os convenios nin as condicións, nin as ratios.  
 
Entón, pois chove sobre mollado; quero dicir: podemos denuncialo mil veces, podemos estar 
aquí dicíndoo outras tantas, porque chegan vostedes —¡que pena, que lástima que a señora 
García se tivera que ir!, evidentemente non vai estar na comparecencia desta moción—, pero 
é que vir aquí cun papel escrito por non se sabe quen, onde se fala unha vez tras outra de 
cuestións que nada teñen que ver coa realidade, é ao que nos leva, a que esteamos a día de 
hoxe voltando falar destas mocións, voltando falar deste persoal, voltando falar das ratios 
que non se cumpren, voltando falar dos salarios que non se cumpren.  
 
Vou dicir unha cousa ademais: os educadores das escolas infantís son profesións meramente 
vocacionais moitos deles, moitos deles desexando marchar do traballo, pero non porque non 
lles guste, basicamente porque están saturados e basicamente porque non lles alcanza para 
vivir o que se lles está pagando. E logo non os reciben; quero dicir: algo que podería estar da 
súa man e da súa parte, vostedes non os reciben.  
 
Alguén dicía onte nunha reunión o de pedir as dimisións ou non pedir as dimisións. Ben, é 
que non ten lugar pedir unha dimisión, a verdade é que sempre pode vir alguén peor.  
 
O que non ten lugar ademais é que teñen vostedes unha estratexia —non teñen plan estra-
téxico, pero teñen unha estratexia— que é a de minimizar nos servizos sociais as ratios e as 
cotas, onde pouco a pouco irán desaparecendo das nosas vidas.  
 
E este é o cometido que traen, porque, se non, non tería outra solución. Converteron o ter-
ceiro sector en empresas provedoras de servizos, porque lles fan falta —é dicir, non imos 
ter persoal público, xa temos o terceiro sector—, co cal téñenos amarrados cun traballo 
—con carga de traballo, evidentemente—, con salarios mínimos, pero dando un servizo. 
É dicir, encontraron pois eu creo que a solución de Milton Friedman con Chile, ou sexa, o 
máximo beneficio co menor dos investimentos. 
 
A PRESIDENTA (María Elena Candia López): Ten que ir rematando. 
 
SILVIA LONGUEIRA CASTRO: Remato agora.  

E iso é exactamente o que está a acontecer. Hoxe son os menores das escolas infantís; mañá 
ou pola tarde ou dentro dun momento serán as persoas maiores, as persoas da terceira idade 
nas residencias, e entón estamos sempre no mesmo. Ou sexa, imos ao mínimo posible, por-
que estamos na desestruturación do sistema público de benestar. E é unha lástima, since-
ramente. 
 
Moitísimas grazas. (Aplausos.)  
 
A PRESIDENTA (María Elena Candia López): Moitas grazas.  
 
Quenda do Grupo Parlamentario Popular, señora Pérez. 
 
NOELIA PÉREZ LÓPEZ: Bo día a todos.  
 
Ao final o Bloque Nacionalista Galego o que trae hoxe é exactamente o de sempre, señora 
Fernández: un texto escrito e uns acordos para facer ruído. E abonda con lelo unha soa vez 
para comprobar dúas cousas moi simples. A primeira, que descoñecen por completo como 
funciona tecnicamente o sistema de servizos sociais en Galicia e tamén o traballo e as me-
didas que ten en marcha o Goberno galego nestes momentos; e non só vostedes, tamén o 
Partido Socialista, que veu dicir hoxe aquí que Galicia non tiña modelo. E a segunda é que 
non veñen buscar solucións senón conflito; ese é o seu hábitat natural. Non veñen aquí tratar 
de reforzar o sistema, veñen  construír o seu relato para seguir subsistindo. Pero, mire, se-
ñora Fernández, o relato nin coida nenos, nin atende maiores, nin mellora servizos. O que 
resolve o problema son outras cousas: o diálogo social —ese que a vostedes nunca lles gus-
tou—, o traballo serio e constante e uns orzamentos —aos que vostedes un ano máis van 
votar en contra—.  
 
Mire, vostede díxolle á conselleira no último pleno que o Bloque Nacionalista Galego non é 
como o Partido Popular. Eu, sen que sirva de precedente, voulle dar a razón. En traballo e en 
rigor non nos parecemos absolutamente en nada. (Aplausos.) (Murmurios.) Miren, mentres a 
Xunta traballa, o Bloque vén aquí facer teatro, señorías; mentres a Xunta busca solucións, o 
Bloque vén buscar titulares, (Murmurios.) e, mentres a Xunta constrúe, vostedes dedícanse 
a incendiar a rúa.  
 
Eu celebro que hoxe viñese cun ton mellor do que o fixo o pleno pasado, pero é imposible 
analizar esta moción sen lembrar de onde sae, e sae da interpelación que vostede lle fixo á 
conselleira o pasado pleno, que foi un auténtico exercicio de teatro, soberbia e provocación 
á conselleira.  
 
Mire, falou vostede de maltratar; falou vostede de facer negocio coa vulnerabilidade, señora 
Fernández; vostedes, onde gobernan, aplican o mesmo modelo. ¿Tamén fan vostedes nego-
cio, señora Fernández? ¿Ou é moralidade selectiva do Bloque, artigo número 1 do manual do 
nacionalismo? ¡Aclárese!  
 
Mire, pero o máis grave foi que, sen ningún tipo de rubor, insinuou que a Xunta distingue 
entre nenos negros e nenos brancos. Iso fíxoo vostede, e é algo tan falso como inaceptable, 

señorías; igual de inaceptable é escoitalo da ministra de Xuventude e Infancia do Partido 
Socialista. (A deputada Noelia Pérez López amosa un documento.) Mire, dígollo con total clari-
dade: o racismo téñeno vostedes na cabeza; nós non. (Aplausos.) Galicia coida a todos por 
igual, señorías, a todos por igual. Miren, nin a Xunta nin esta bancada, as deputadas e de-
putados do Partido Popular, nin o Goberno, ninguén falou nunca da cor de pel. Iso só está 
nos seus relatos e nos seus discursos de odio e de confrontación, nos que tamén colabora 
agora o Partido Socialista.  
 
O debate real é outro, e vostedes sábeno, aínda que intenten desvialo, señora Fernández, e 
sábeno porque está na rúa, porque falan del os galegos. E os galegos pregúntanse —non me 
mire con esa cara— (Pronúncianse palabras que non se perciben.) por que hai comunidades a 
onde non se deriva ningún menor migrante —por certo, comunidades gobernadas polos 
seus socios—, e tamén se preguntan os galegos por que Galicia recibe máis de 300 menores 
migrantes sen un só euro de financiamento. Ese é o debate, aínda que vostedes queiran sa-
calo de contexto: a distribución e o financiamento.  
 
Porque nós a eses menores queremos atendelos ben, queremos atendelos con profesionais, 
con recursos e con garantías; e o Goberno do señor Sánchez, señorías, que vostedes sosteñen, 
envía menores a Galicia sen aportar nin un céntimo para atendelos.  
 
E, ¿que fai o BNG? Pois, en lugar de apoiar e poñerse a carón do Partido Popular para reclamar 
recursos ao Goberno, constrúe un relato para tapar o que fan en Madrid en contra de Galicia. 
Son vostedes máis sanchistas que o señor Besteiro, e iso xa é moito dicir neste Parlamento.  
 
Miren, nós pedimos recursos para coidar mellor, vostedes inventan relatos para atacar me-
llor o Goberno galego; chegou a dicir que a Xunta de Galicia non ten prazas públicas de nada. 
Mire, é que é imposible tomalos en serio, e vostede sabe perfectamente que está mentindo. 
Pero hai que ter unha desfachatez descomunal para vir o Bloque Nacionalista Galego falar 
aquí de prazas públicas (Pronúncianse palabras que non se perciben.) —queren participar todos 
no debate, polo que vexo—. Mire, hoxe en Ourense podería haber 120 prazas públicas resi-
denciais novas para maiores nun centro público —que non se lles olvide— rematado e xa 
en funcionamento. Poderían estar en marcha esas prazas ao igual que están noutras cidades 
galegas e poderían estar dando servizo ás familias que o necesitan. E ¿saben por que non 
están?, ¿saben por que aínda esa residencia en Ourense está en construción? Porque o Bloque 
Nacionalista Galego fixo o de sempre: montar un numerito, enredar un ano enteiro, alimen-
tar medos, inventar fantasmas que ao final nunca existen. E, ¿sabe cal é o balance real? Pois 
que Ourense nestes momentos ten 120 prazas públicas menos para maiores, por culpa do 
Bloque Nacionalista Galego. (Aplausos.) (Murmurios.) ¡Señor Tabarés, vaia á hemeroteca! 
Señor Tabarés, dixo mentira, non é mentira; o Bloque Nacionalista Galego botou un ano ali-
mentando fantasmas que non existen. ¿Vostede quérese meter no relato? Pois métase des-
pois no debate, pero conte a verdade, conte a verdade, (Pronúncianse palabras que non se 
perciben.) porque está rexistrado nas actas dos plenos municipais da cidade, señor Tabarés. 
Claro, moléstalles que veñamos aquí contar e dicir o que fan, que non é outro que o seu mé-
todo de sempre: crear conflito, alimentalo e despois poñerse de salvadores detrás dunha 
pancarta, porque vostedes sen pancarta non son absolutamente nada, (Aplausos.) nin vos-
tedes nin a UPG nin a CIG; son sempre o mesmo.  

Mire, ¿viña hoxe aquí defender os traballadores? ¡Pois volvemos a Ourense! Mire, a Ins-
pección de Traballo detectou en Vilar de Barrio que o Bloque Nacionalista Galego non res-
pectaba nin o descanso semanal nin pagaba o desprazamento nin a antigüidade dos 
traballadores do SAF. Eu pregúntome: ¿onde estaba vostede, que hoxe nos quixo vir aquí 
dar leccións? ¿Ou é que non quere aguantar o chaparrón? —como dixo vostede aquí—. 
Pregúntome: ¿onde estaba a CIG?, porque non estaba con estas traballadoras do SAF. ¿Per-
deu a pancarta en Vilar de Barrio?, porque daquela nin o Bloque Nacionalista Galego se 
pronunciou nin a CIG montou ningunha mobilización.  
 
Miren, son adictos ao conflito, viven da tensión, da bronca e da liorta permanente para poder 
seguir conectados entre vostedes, con Bildu; van á Arxentina, en vez de ver como están as 
galegas e os galegos, visitar unha expresidenta en arresto domiciliario por corrupción; esa 
é a súa prioridade internacional. Precisan para seguir sobrevivindo —repito— a tensión, a 
bronca e a liorta permanente.  
 
Se traballasen un pouco máis en vez de andar todo o día buscando follón, pois igual non traían 
hoxe esta moción, porque é un despropósito vir pedirlle ao Goberno galego que modifique o 
Decreto 329/2005 cando xa están traballando na súa modificación, e cando hai un decreto 
tamén a nivel estatal que vai modificar os centros de protección —e vostede sábeo—; ou ¿é 
que non llo contou o señor Sánchez? Vostede tamén o sabe.  
 
Mire, pero absurdo xa é que lle pidan á Xunta de Galicia que promova convenios galegos, 
despois de vir ao último pleno acusar a conselleira das condicións laborais destes sectores, 
sabendo perfectamente que eses convenios eran estatais e que foron asinados polo Ministerio 
de Traballo, co apoio político do propio Bloque Nacionalista Galego. E non se poñen colora-
dos. Aplaudíronos en Madrid e veñen criticar a Galicia que son precarios.  
 
Mire, ¿que pretenden hoxe? ¿Unha inxerencia brutal da Xunta na negociación colectiva?, 
porque, ata onde eu sei, non é como vostede di, que a Xunta se está deixando substituír pola 
patronal; ata onde eu sei, os convenios negócianse entre patronal e sindicatos. Non, pero 
non; non queren esa inxerencia da Xunta. Hoxe o que viñeron facer aquí foi de oficina de 
tramitación... 
 
A PRESIDENTA (María Elena Candia López): Ten que ir rematando. 
 
NOELIA PÉREZ LÓPEZ: ...e de correa de transmisión —remato xa, señora presidenta— da 
CIG neste Parlamento. O Bloque non vén a este Parlamento defender os traballadores —xa 
o temos claro—, vén defender a estratexia da CIG, e queren arreglar aquí o que eles non dan 
arreglado fóra.  
 
Mire, xa coñeciamos os fontaneiros de Ferraz, (Murmurios.) pero hoxe coñecemos o verda-
deiro Bloque Nacionalista Galego: fontaneiros da CIG e da UPG, sempre co mesmo método, 
o relato a exaxeración e a mentira. ¿Saben cal é a verdade? —e xa remato, señora presi-
denta—. Que o Goberno lles adebeda aos galegos 2.900 millóns de euros en dependencia. 
Pero ¿non era que nolo ían pagar grazas a facer presidente o Bloque Nacionalista Galego ao 
señor Sánchez?  

Mire, por iso, señorías, pola falta de rigor e pola falta de verdade, nós imos votar hoxe en 
contra desta moción, que non é máis ca un teatro. (Aplausos.)  
 
A PRESIDENTA (María Elena Candia López): Moitas grazas.  
 
Turno de peche para a autora da moción, señora Fernández.  
 
ARIADNA FERNÁNDEZ GONZÁLEZ: Grazas, presidenta.  
 
Ben, á señora Pérez xa lle molesta ata a miña cara; teño que cambiar de cara para vir a este 
Pleno, ¡madre mía! (Aplausos.)  
 
Mire, dígolle, por orde: o BNG trae aquí o que os traballadores e as traballadoras lle piden. 
¿Igual vostede lles está chamando aos traballadores e ás traballadoras dos centros de disca-
pacidade, das escolas infantís privadas e do noso sistema de protección conflitivos, ruidosos 
e mentireiros? ¿Estalles chamando iso aos traballadores? (Aplausos.) ¡Ai, non, non, ¡ah!, claro, 
non convén! Fálase e despois..., claro, hai que asumir o que se fala.  
 
Dígolle máis: diálogo social din vostedes, e non lles abren as portas ás traballadoras e aos 
traballadores e téñenlles que mandar as demandas por escrito.  
 
Máis cousas. Son vostedes tan traballadores que presentaron as autoemendas á Lei de acom-
pañamento fóra de prazo. (Pronúncianse palabras que non se perciben.) (Risos.) ¡Isto é unha 
feira! ¡É incrible! (Aplausos.) (Pronúncianse palabras que non se perciben.) É que isto, mire, isto 
é unha feira.  
 
Vostedes nin queren falar dos traballadores nin queren falar das traballadoras, nin queren 
falar das crianzas, nin das persoas con discapacidade, nin dos nosos maiores, nin de nada. 
Queren vir aquí facer un teatro que lles conveña, meterse na súa lama particular e que men-
tres estea fóra xente manifestándose, mobilizándose —si, efectivamente, detrás dunha 
faixa— polas condicións laborais nas que os teñen. Pero a vostedes iso non lles convén, con-
venlles máis a súa feira particular. (Aplausos.) (Murmurios.)  
 
Mire, non imos poñernos nunca, absolutamente nunca, do lado da xente que disgrega nin 
da xente que separa. Iso fano vostedes. Radical, señora Pérez, é crear guetos, iso si é radical. 
(Aplausos.) Separar rapaces, efectivamente, separar rapaces por se veñen en caiuco ou non 
veñen en caiuco, señora Pérez, porque eses 317 rapaces veñen de Canarias, de estar hacinados 
en centros de menores, efectivamente. Vostedes separan e vostedes non integran e eu nunca 
vou estar do voso lado nin nunca vou estar de acordo coas súas políticas.  
 
Dígolle máis: está vostede para falar de residencias de maiores despois do de Amoeiro; pre-
cisamente está vostede para falar.  
 
Miren, menos prazas en centros residenciais de menores que en 2009, menos familias aco-
lledoras que en 2009, menos centros residenciais ou os mesmos centros residenciais públi-
cos que en 2009. Ese é o seu balance. Logo despois veñan aquí, fagan feira, fagan teatro e 

fagan o que queiran, pero os datos son os que son, e son in-de-fen-di-bles. (Aplausos.) E os 
nenos e as nenas, os maiores, as persoas con discapacidade, non merecen iso, señora Pérez 
—pégalle a risa, ¿parécelle gracioso?, ¡é moi gracioso, sobre todo cando vostede non vive o 
sistema!, esa é a maior das desgrazas—.  
 
Pediámoslle datos de 2023 e de 2024 do noso sistema de protección. A resposta é: estes datos 
están en final de elaboración. Os traballadores —temos aquí traballadores abnegados— (A de-
putada Ariadna Fernández González sinala a bancada do Partido Popular.) que levan dous anos pe-
díndolles a traballadoras do sistema de protección que aporten datos estatísticos, 
chantaxeándoas, dicíndolles que nenos e nenas van quedar sen recursos, sen unhas gafas para 
ver. Iso é o que viñeron aquí dicir as traballadoras. Igual por iso vostedes non as queren es-
coitar. Pídenlles datos ás traballadoras e non son capaces de dar datos vostedes. É unha ver-
gonza, señora Pérez.  
 
Dígolle máis: non son capaces de xestionar vostedes as escolas infantís públicas, as resi-
dencias públicas..., 
 
A PRESIDENTA (María Elena Candia López): Ten que rematar, señora Fernández. 
 
ARIADNA FERNÁNDEZ GONZÁLEZ: ...os centros de menores, e pídenlles que o fagan con-
cellos con 5 millóns de orzamento para todo o ano e 3.700 habitantes. Pídenllelo a con-
cellos do BNG, pero tamén llelo piden a concellos do Partido Popular, porque lle están 
pedindo a un concello con 7 traballadores fixos, señora Pérez, que xestione unha resi-
dencia de maiores; é un concello do Partido Popular e non a quere xestionar porque non 
a dá xestionado. 
 
A PRESIDENTA (María Elena Candia López): Ten que rematar, señora Fernández. 
 
ARIADNA FERNÁNDEZ GONZÁLEZ: Daquela —remato, señora presidenta—, se vostedes 
cren que isto, que defender os traballadores, as traballadoras, os nenos, as nenas, os maiores, 
as persoas con discapacidade é teatro, pois mire, non sei que obras de teatro ven vostedes, 
pero a min o que me parece é que chamar conflitivos e ruidosos eses traballadores e esas 
traballadoras é unha vergonza, vir aquí chamárllelo é unha vergonza. Asuman a súa res-
ponsabilidade, porque, mal que lles pese, teñen competencias, aínda que non sexa o que 
máis nos beneficie... 
 
A PRESIDENTA (María Elena Candia López): Rematou o seu tempo, señora Fernández. 
 
ARIADNA FERNÁNDEZ GONZÁLEZ: ...aos galegos e ás galegas. (Aplausos.)  
 
(O deputado Iago Tabarés Pérez-Piñeiro pide a palabra.) 
 
A PRESIDENTA (María Elena Candia López): Diga, señor Tabarés. 
 
IAGO TABARÉS PÉREZ-PIÑEIRO: Por alusión da deputada do Partido Popular, ao abeiro do 
artigo 76.1. 

A PRESIDENTA (María Elena Candia López): ¿Cal foi a inexactitude? (Pronúncianse palabras 
que non se perciben.) (Murmurios.)  
 
IAGO TABARÉS PÉREZ-PIÑEIRO: Non, non, alusións... (Pronúncianse palabras que non se per-
ciben.) Algunha vez que non se equivoca no apelido. Aludiume ata tres veces... 
 
A PRESIDENTA (María Elena Candia López): Si, a ver, garden silencio, por favor, garden si-
lencio.  
 
IAGO TABARÉS PÉREZ-PIÑEIRO: É un pouco incómodo cando estou falando... 
 
A PRESIDENTA (María Elena Candia López): Estoulle dando a palabra. ¿Cal foi a inexactitude?  
 
IAGO TABARÉS PÉREZ-PIÑEIRO: Non, non. As alusións foi que ata tres veces nomeou o meu 
apelido; outras veces chámame Seara, esta vez foi Tabarés.  
 
A PRESIDENTA (María Elena Candia López): Ben. 
 
IAGO TABARÉS PÉREZ-PIÑEIRO: E vén porque mentiamos en relación con que, se Ourense 
non conta cunha residencia de 120 prazas, unha residencia pública, era culpa do BNG. Esa 
foi a primeira alusión.  
 
E a segunda... (Murmurios.) 
 
A PRESIDENTA (María Elena Candia López): Silencio. 
 
IAGO TABARÉS PÉREZ-PIÑEIRO: ...é a inexactitude pola cal lle pido a palabra.  
 
A PRESIDENTA (María Elena Candia López): Ten a palabra, xa lla dei. Leva vostede un mi-
nuto gastado. Xa lla dei.  
 
IAGO TABARÉS PÉREZ-PIÑEIRO: Non, non, estaba xustificando por que pedía a palabra.  
 
A PRESIDENTA (María Elena Candia López): Xa lle dei a palabra. (Murmurios.)   
 
IAGO TABARÉS PÉREZ-PIÑEIRO: Ben, en todo caso, a inexactitude ou a mentira é que, en 
primeiro lugar, esa residencia que chaman pública é construída por unha entidade privada 
e vai ser xestionada por unha entidade privada. (Murmurios.)   
 
A PRESIDENTA (María Elena Candia López): Silencio. 
 
IAGO TABARÉS PÉREZ-PIÑEIRO: Segundo, a responsabilidade da demora non é do Bloque 
Nacionalista Galego. (Pronúncianse palabras que non se perciben.)   
 
A PRESIDENTA (María Elena Candia López): Pero déixenlle intervir. Por favor, ten tres mi-
nutos, déixenlle intervir ao señor Tabarés.   

IAGO TABARÉS PÉREZ-PIÑEIRO: Un minuto compartido, ¿non? 
 
Ben, en primeiro lugar, a Xunta de Galiza fixo un concurso para determinar o espazo no que 
se ía facer esa residencia.  
 
A PRESIDENTA (María Elena Candia López): Moi ben. 
 
IAGO TABARÉS PÉREZ-PIÑEIRO: Foi no Camiño Real de Cudeiro. O Concello de Ourense ex-
propiou e pagou a unha familia de Ourense, da ponte, de toda a vida, 400.000 euros. Ben, 
despois a Xunta subitamente decidiuna facer noutro emprazamento; non sabemos por que. 
E ese emprazamento, non por culpa do Bloque Nacionalista Galego, tiña problemas urba-
nísticos e tiña problemas de subministración eléctrica, e por iso durante moitos meses, du-
rante moitos anos incluso, non se puido facer por parte da Fundación Amancio Ortega esa 
residencia de 120 prazas, que serán xestionadas tamén privadas.  
 
Iso é a realidade. 
 
A PRESIDENTA (María Elena Candia López): Moitas grazas.  
 
IAGO TABARÉS PÉREZ-PIÑEIRO: Mágoa que esta vez acertara co meu apelido. (Aplausos.)   
 
A PRESIDENTA (María Elena Candia López): Moitas grazas. 
 
Saben vostedes... 
 
Continuamos coa seguinte moción.  
 
Moción do G. P. do Bloque Nacionalista Galego, por iniciativa do deputado Paulo Ríos San-
tomé, sobre as previsións do Goberno galego no desenvolvemento do servizo de transporte 
público por estrada 
 
A PRESIDENTA (María Elena Candia López): A esta moción non se presentaron emendas e, 
para defendela, ten a palabra o señor Ríos Santomé. 
 
PAULO RÍOS SANTOMÉ: Grazas, presidenta.  
 
Boa tarde xa, señorías.  
 
Na última interpelación que lle fixemos ao conselleiro a verdade é que estivo máis centrado 
en dicir que faría eu, se o faría mellor ou peor, como conselleiro, que de responder a algo do 
que nós lle formulamos.  
 
Eu o que teño claro é que, se eu fose conselleiro, se algún día chego a selo —tampouco é que 
sexa a miña intención—, o que non faría sería vir aquí mentir e non dar ningún tipo de ex-
plicacións. Non sei se o faría mellor ou peor ca el, pero, polo menos, viría aquí dar a cara, 
dar as explicacións oportunas e non mentir, como fixo o señor conselleiro o outro día.  

E é que empecemos polo comezo do que viñamos tratar. No pasado mes de outubro, a Di-
rección Xeral de Mobilidade da consellaría que preside o señor Calvo sacou unha orde de 
subvencións, unha orde de axudas ás empresas do transporte, da que nós nos enteramos 
unha vez chegou ás empresas —nin sequera foi pública nin publicitada—, onde establecía 
unha serie de axudas, unha serie de contías económicas en base á excepcionalidade econó-
mica derivada da guerra de Ucraína, en pleno final de 2025.  
 
A primeira explicación que teño que pedirlle hoxe ao Grupo do Partido Popular que sustenta 
ao Goberno, xa que o propio Goberno non quixo dar ningún tipo de explicacións, é que nos 
conten cales son esas excepcionalidades económicas que só no caso das empresas de trans-
porte merecen da Xunta unha liña de subvencións.  
 
Pero é que, ademais, nesa orde de subvencións a Xunta de Galiza recolle unha cuestión que 
para nós é fundamental, e é que recoñece de forma implícita, e mesmo con datos de forma 
explícita, os graves incumprimentos no que ten que ver coas quilometraxes, cos quilómetros 
que as empresas teñen que facer segundo os contratos, e, ademais, establece que estes qui-
lómetros non atendidos, non feitos, non realizados, non executados, suporán unha dimi-
nución na cantidade que van recibir desa subvención.  
 
E cito textualmente varias partes da propia da propia orde, onde di: «Ademais, tívose en 
conta aquela porcentaxe de oferta de servizos de transporte prevista en cada contrato de 
concesión, medida en vehículos/quilómetros/ano, que non figurase efectivamente imple-
mentada a 31 de decembro de 2024, aplicándose unha minoración proporcional no importe 
da compensación extraordinaria».  
 
Ou estoutra parte que di que: «No suposto de que a redución na prestación sexa superior ao 
volume da compensación adicional compensable, a Administración manterá á súa disposi-
ción o conxunto de quilómetros e medios ata chegar a ese punto de compensación».  
 
Ben, loxicamente vostedes fan esta redacción para que ninguén a entenda, pero, fun-
damentalmente, o que están dicindo é que durante o ano 2024 ás empresas que non im-
plementaran todos os quilómetros que tiñan no contrato seríalles diminuída esa parte 
dos custos do aforro, máis ben dos custos nesta subvención. E nesta segunda parte o 
que estaba dicindo, o que estaba recoñecendo, é que eses quilómetros non supoñen nin-
gún tipo de problema, nin tiñan que telos cumprido, porque xa os compensarán nos se-
guintes anos.  
 
Como lle dicía ao conselleiro o outro día, esta amnistía de quilómetros que a Xunta de Galiza 
pretende impoñer ás empresas é totalmente irregular, non está recollido ningún tipo de me-
canismo en ningún lado dos pregos de explotación que permita á Xunta de Galiza que as 
empresas incumpran e que poidan despois devolver —veremos como, veremos cando, ve-
remos en que porcentaxe— os quilómetros que non fixeron.  
 
E o conselleiro sostiña que isto non era unha modificación substancial do contrato, cousa 
que é totalmente ridícula, porque, como xa expliquei o outro día, se eu son unha empresa 
concesionaria que sei que por todos os quilómetros que oferte non mos van pedir, non me 

van sancionar, pois loxicamente tería feito moitísimos máis e, loxicamente, modificaría o 
proceso de licitación, o resultado final da contratación deste Plan de transporte.  
 
E esta é outra das explicacións que eu lle pido ao Partido Popular hoxe. ¿Son conscientes 
vostedes, tal e como di a orde, de que existen incumprimentos dos quilómetros por parte 
destas empresas? Porque vostedes incluso poñen estes quilómetros que deixan de cumprir, 
dos quilómetros básicos ademais —e xa lle deixarei mostras despois—nesta orde de axudas, 
que loxicamente foi enviada ás empresas e non foi publicada en ningún sitio.  
 
¿A Xunta de Galiza era consciente de todos estes incumprimentos? ¿Que fixo para atallar 
estes incumprimentos?  
 
E ademais, outra explicación que quero que se me faga hoxe aquí, xa que o conselleiro non 
tivo a ben facela, é como lles van pedir estes quilómetros que non están cumprindo.  
 
Outra explicación que pido: ¿cantas sancións se lles puxeron durante os últimos anos por 
non cumprir os quilómetros que a propia orde recoñece que non están cumprindo? E iso fa-
lando só dos quilómetros básicos. Segundo a información que nós temos, estanse deixando 
de facer algo máis de oito millóns de quilómetros só no ano 2024. Boten contas do que sig-
nifican oito millóns de quilómetros menos, tanto en termos de expedición, que se calcula 
nunhas duascentas setenta e pico mil expedicións menos que se fixeron este último ano, 
como, tamén, a nivel económico, ¿Canto aforraron as empresas por facer oito millóns de 
quilómetros menos?  
 
E outra explicación que pido hoxe ao Grupo Popular é, por exemplo, por coller unha das li-
citacións, unha das máis graves, a 817, que, segundo os propios datos da Xunta de Galiza, 
no último ano, no ano 2024, ten un cumprimento do 30 por cento dos quilómetros.  
 
E, segundo os cálculos que fai a propia Xunta na orde —cálculos totalmente arbitrarios por 
outra parte, se tivera máis tempo pois poderiamos explicalos dunha forma un pouco máis 
demorada—, por incumprir o 30 por cento dos quilómetros nunha concesión a Xunta de Ga-
liza regálalle a esta concesionaria case 800.000 euros nunha orde de axudas destinadas a 
paliar a situación económica extraordinaria provocada pola guerra de Ucraína a finais do 
ano 2025; unha auténtica tomadura de pelo.  
 
A Xunta de Galiza o que está facendo é premiar as empresas, darlles cartos públicos ás em-
presas por incumprir os contratos no Plan de transporte. E é que dos 8 millóns que supón 
esta orde de axudas, segundo os cálculos dos incumprimentos dos quilómetros e dos des-
contos que se deberían de facer para percibir estas subvencións, resulta que a Xunta de Galiza 
lles está regalando ás empresas concesionarias do transporte 7 millóns de euros de cartos 
públicos por incumprir; un premio bastante grande por incumprir os contratos e, ademais, 
sen ter notificación de ningunha sanción imposta por este incumprimento.  
 
E eu quixera rematar con este documento, (O deputado Paulo Ríos Santomé mostra un  docu-
mento.), un documento asinado polo anterior director xeral de Mobilidade, o señor Ignacio 
Maestro, con data do 15 de decembro do ano 2022, un requirimento a unha empresa de 

transporte, nunha concesión de transporte, dicíndolle que levaba dous anos sen dicir que 
ía facer cos quilómetros que tiña ofertados, que non os puxera aínda á disposición da Ad-
ministración, que non había ningún plan para efectivizar estes quilómetros e que lle daba 
outros seis meses a Xunta de Galicia, dous anos despois de incumprimento de contrato, 
que lle daba dous meses para regularizar esta situación e, se non, incorrería en sancións 
moi graves.  
 
No día de hoxe, coa información oficial da Xunta de Galiza, nós podemos dicir —que me re-
bata o Grupo Popular— que non só estes quilómetros non se puxeron á disposición da Ad-
ministración con ningún tipo de proxecto nin de plan, senón que todas estas sancións non 
se puxeron finalmente.  
 
Levamos anos aguantando incumprimentos no transporte público. Hoxe temos datos para 
demostralo e a Xunta de Galiza non está facendo nada máis que premiar con máis cartos 
públicos os incumprimentos. E ¿para que? Para tapar a súa neglixente irresponsabilidade na 
propia xestión do Plan de transporte. Vostedes son un verdadeiro obstáculo para este país e, 
con cartos dos galegos e das galegas, intentan tapar as súas desfeitas e as súas vergoñas, e 
non llelo imos consentir máis.  
 
Máis nada. (Aplausos.)  
 
A PRESIDENTA (María Elena Candia López): Moitas grazas.  
 
Quenda dos distintos representantes dos grupos parlamentarios.  
 
O Grupo Mixto renuncia á súa intervención.  
 
Por parte do Grupo do Partido Socialista, ten a palabra o señor López Font.  
 
CARLOS LÓPEZ FONT: Grazas, presidenta.  
 
Bo día a todas e todos.  
 
O transporte público é unha competencia exclusiva da Xunta de Galicia, que supón 150 mi-
llóns de euros ao ano e que constitúe un servizo esencial para miles de galegos e galegas.  
 
A política de transparencia non é precisamente a mellor calidade do Goberno galego, e en 
materia de transporte público padecémolo de forma notable. As grandes cifras ocultan un 
seguimento do que realmente ocorre en todo ese armazón.  
 
Este Grupo Socialista temos denunciado desde o inicio desta lexislatura a situación do trans-
porte público en Galicia, os problemas de funcionamento que nos viñan trasladando os usua-
rios e a falta de adopción de medidas que mellorasen ese funcionamento.  
 
A xustificación en que se amparan o conselleiro e a directora xeral nas súas comparecencias 
e contestacións é dar grandes cifras. Faltaría máis que en todos estes anos non se incre-

mentaran o número de viaxeiros, paradas, liñas, etc. Pero esa visión macro choca coa reali-
dade do día a día dos usuarios.  
 
O Goberno galego despacha esta realidade sen atender debidamente ás situacións que se van 
deteriorando. Trasladamos situacións concretas de determinadas liñas, a necesidade de 
abordar a situación dos traballadores, dos que acoden a hospitais, centros sanitarios, uni-
versidades, centros escolares, e sempre nos atopamos cun discurso triunfalista, que demos-
tra moi pouca empatía cos que sofren as incidencias diariamente.  
 
As queixas son variadas e toma especial relevancia o relativo aos viaxeiros que van de pé. O 
conselleiro na súa resposta á interpelación limitábase a recitar a normativa que todos coñe-
cemos e a dicir que esta se cumpría. Non din o mesmo os viaxeiros en moitas situacións, e 
tampouco aquel condutor que gritou aos viaxeiros «todos al suelo» cando percibía a proxi-
midade da Garda Civil. (Aplausos.)   
 
A seguridade debe ser un aspecto prioritario á hora de facer cumprir ás concesionarias as 
súas obrigas, porque o Goberno galego afirma que fai un seguimento das obrigas das con-
cesionarias, pero isto tampouco se corresponde co que denuncian os usuarios.  
 
Estas situacións, que vimos denunciando os socialistas, víronse confirmadas por dúas in-
formacións coñecidas recentemente. Unha información moi detallada sobre o número de 
quilómetros realizados polas concesionarias pon ao descuberto unha realidade que demostra 
que o Goberno galego non cumpre con todas as súas obrigas e tamén demostra a necesidade 
de tomar medidas de maneira urxente. Denúnciase de forma moi documentada, como dicía, 
pola información que recibimos, que hai operadores que non cumpren os quilómetros que 
deben realizar, de acordo coa concesión outorgada. Estímase que deixan de facerse 23 qui-
lómetros de cada 100. Se o Goberno galego coñece esta realidade, convértese en cómplice e 
estamos, como se denomina, ante unha auténtica amnistía quilométrica. Estímase que só 6 
de cada 26 concesionarias actuais cumpren os quilómetros que lles corresponden. Isto é 
unha vulneración absoluta das obrigas e do deber da Xunta de vixiar o cumprimento e é un 
gran prexuízo para os viaxeiros. 
 
Tamén se denuncian as axudas e subvencións en concepto de compensación como axuda ao 
sector que non son simétricas nin homoxéneas.  
 
Tamén coñecemos o informe da Valedora do Pobo, no que convén deterse no seu contido, 
por ser unha fonte absolutamente fiable da situación que denuncian os viaxeiros e que co-
rresponde ao ano 2024. A foto que se deduce do informe da Valedora indica as deficiencias 
que se deben corrixir e coincide co denunciado de forma reiterada por este grupo socialista: 
incumprimento de horarios, por ser parte esencial da calidade do servizo do transporte. Do 
cumprimento de horarios —sinala o informe— dependen os usuarios para acceder ao tra-
ballo ou ao centro sanitario ou educativo ou cando teñen que facer un transbordo por non 
existir unha ligazón directa. 
 
Os labores de inspección tamén merecen a atención do informe e considérase que os labores 
de inspección deben recorrer ás ferramentas dispoñibles actualmente.  

Sobre o problema reiterado —mencionábao anteriormente— de usuarios que van de pé, o 
informe sinala que esta é unha das grandes queixas máis reiteradas nas concesións inter-
urbanas e indica que existe un baleiro legal e considera expresamente que a Xunta debe mo-
dificar as condicións sobre os traxectos sen asentos no momento de proceder a unha nova 
contratación dos servizos. 
 
Como queira que as novas licitacións están á orde do día, tamén é certo que, por motivos en 
moitos casos descoñecidos por este grupo, é imperioso que a Xunta atenda a esta suxestión 
da Valedora do Pobo, que este grupo asume e apoia. 
 
Tamén se mencionan as dificultades para coñecer en tempo real o número de prazas li-
bres nos autobuses. Este problema é certamente significativo, e sobre todo o motivo, 
dado que se debe á pervivencia dun sistema mixto tan complexo para a adquisición de 
billetes como que se venden na web, na estación e no propio autobús. Isto imposibilita 
un coñecemento absolutamente necesario e produce a frustración en moitos casos de 
non poder viaxar precisamente por esa imposibilidade de coñecelo. Esta é unha situación 
moi habitual e un caso moi significativo foi o de 20 persoas que quedaron tiradas na liña 
Vigo-A Coruña. 
 
A todo isto débense engadir os problemas de transporte escolar, xa denunciados aquí, e as 
dificultades que sofren as persoas con discapacidade e con mobilidade reducida, que trata-
mos hai uns días na Comisión 2ª e sobre os que non se obtiveron respostas satisfactorias da 
directora xeral. 
 
Termino como iniciaba. O Goberno galego non é un exemplo de transparencia e a situación 
do transporte público, tan complexa, require facilitar toda a información e auditar o fun-
cionamento e as medidas adoptadas. A realidade é que non hai unha satisfacción entre os 
galegos e as galegas sobre un servizo tan importante como é o do transporte público inter-
urbano. Polo tanto, votaremos a favor desta moción. 
 
Grazas. (Aplausos.)   
 
A PRESIDENTA (María Elena Candia López): Moitas grazas. 
 
Quenda do Grupo Parlamentario Popular, señor Trenor. 
 
GONZALO TRENOR LÓPEZ: Moi boas tardes, señorías. 
 
Dicía vostede, señor Ríos, que o conselleiro o trataba a vostede como se fose conselleiro, 
como se puidese ser conselleiro, e, entón, vostede, en resposta, trátame a min e exíxeme 
respostas como se eu fose conselleiro, ¿non? Entramos nunha dinámica un pouco estraña.  
 
Pero, mire, permítame que lle diga que, como potencial conselleiro, na interpelación de hai 
dúas semanas, vostede lembraba que levaba cinco anos aquí xa de deputado, sendo o por-
tavoz dos temas de mobilidade, cinco anos nos que vostede está a facer unha crítica desa-
piadada contra o transporte público dos galegos, sementando continuamente e ano tras ano 

dúbidas, facendo insinuacións, apuntándose a todo tipo de teorías, cada cal máis estrambó-
tica e inverosímil.  
 
Cada ano fai vostede dúas interpelacións, unha por outono e outra por primavera, como se 
isto fose o Corte Inglés. Despois vén coas mocións correspondentes; despois ten tamén de 
vez en cando algunha PNL sobre algún problema puntual nalgunha desas 3.600 liñas ou nal-
gunha desas 59.000 paradas ou algúns deses 2.360.000 servizos do Plan de transporte pú-
blico de Galicia. Porque diso é do que estamos a falar, de 2.360.000 servizos que se prestan 
co transporte público. E, neses servizos, algunha incidencia que ocorre, algún problema que 
ocorre —estatisticamente é imposible que non sexa así—, é o que serve para alimentar todo 
tipo de teorías estrañas, para alimentar todo tipo de acusacións que fai o señor Ríos. 
 
É verdade que tamén utiliza vostede o Plan de transporte público de Galicia para xustificar 
todos os incumprimentos que fai o Ministerio do Goberno de Sánchez. Cada vez que Galicia é 
maltratada polo Ministerio de Transportes xa está aquí vostede para desviar a atención, para 
poñer o foco nalgunha parada, nalgún sitio, nalgún atraso dalgún autobús interurbano de Ga-
licia, que é ao que nos referimos cando falamos do Plan de transporte público de Galicia. 
 
Vostede, señor Ríos, o único que busca é desprestixiar o noso transporte público, o transporte 
público dos galegos, un transporte que, con moito esforzo, moitos recursos e moitas horas 
de traballo de moitos profesionais da Xunta de Galicia, conseguimos acadar (Aplausos.); un 
servizo de transporte público colectivo, galego, de calidade, eficiente e valorado polos gale-
gos; un servizo que permitiu rebaixar as tarifas, que permitiu mellorar a atención nas zonas 
rurais, modernizar o sistema de pagamento e tamén a información aos usuarios.  
 
E, a pesar de todos estes logros, despois de cinco anos vostede segue igual, coas súas insi-
nuacións, coas súas sospeitas e co seu desprezo ao noso transporte público. 
 
Pero ¿sabe que pasa, señor  Ríos? Que, desde que vostede é deputado, desde que vostede é 
portavoz de mobilidade, desde hai cinco anos, o número de usuarios do transporte público 
medrou nun 64 por cento, chegando a superar os 38 millóns de usuarios,  señor Ríos, e iso 
só dende que vostede é portavoz de mobilidade do Bloque Nacionalista Galego, un 64 por 
cento. E ¿non lle parece a vostede un pouco raro que, con ese discurso tan negativo, tan ca-
tastrofista, tan demoledor sobre o transporte público de Galicia, os galegos fixesen que se 
incrementase nun 64 por cento o uso deste transporte? Menos mal que é tan negativo como 
vostede di; se o fixésemos ben, ao mellor xa estariamos triplicando, multiplicando por catro 
o número de pasaxeiros. 
 
Pero, señor Ríos, sexamos un pouco serios. Con este aumento é lóxico pensar que a capaci-
dade nalgúns servizos en determinadas conexións, horarios de maior demanda, pois estea  
sendo tensionada ou que poida haber unha incidencia. Nunca, nunca, nunca se negou que 
puidese habela.  
 
Pero este incremento tan importante do uso do transporte público de Galicia non é unha ca-
sualidade. É o froito dunha aposta do Partido Popular e do Goberno galego por poñer á dis-
posición dos usuarios un transporte interurbano moderno, de calidade, útil e accesible. E, 

ademais, fixémolo sen ningunha colaboración, e moito menos do Bloque Nacionalista Ga-
lego, porque o Bloque Nacionalista Galego fala de transporte público, pero hai que mirar o 
que fai onde goberna.  
 
En Pontevedra non existe transporte público urbano, ese servizo teno que prestar a Xunta 
de Galicia con transporte interurbano; ou sexa, se alguén de Pontevedra quere moverse dun 
lado de Pontevedra a outro ten que utilizar o transporte interurbano da Xunta de Galicia para 
poder facer ese desprazamento, porque o concello non o presta. Ou tamén falando mal das 
empresas que logo vostedes, por exemplo en Santiago, seguen a contratar.  
 
Claro, é que vén aquí vostede e di todo, fai esas insinuacións, pero logo vostedes ben que 
lles pagan a esas empresas.  
 
Ou, por exemplo, tampouco fan vostedes por impulsar esa figura que son agora os cimus, 
que, precisamente, faría que moitísima xente emerxente que utiliza o transporte interurbano 
como se fose transporte urbano, que colase moitas veces, porque os van utilizar con ese sen-
tido; absolutamente ningunha. Vostedes non queren prestar cimus nin queren acollerse a 
esa figura en ningún sitio. 
 
Vostedes non están a axudar o transporte público, sobre o que lle dicía que houbo un éxito. 
E eu quero salientar dous aspectos que respaldan o éxito do transporte público galego e que 
son os causantes do éxito do transporte público. Houbo un importante investimento; para o 
próximo ano imos destinar 160 millóns de euros para o transporte público de Galicia. E 
tamén a amplísima oferta de servizos, que permite a completa cobertura territorial, a pesar 
da enorme dispersión poboacional da nosa comunidade. (Aplausos.)    
 
Señorías, estamos moi orgullosos, moi orgullosos, de que o 97 por cento dos galegos teñan 
unha parada de bus interurbano a menos dun quilómetro do seu domicilio.  
 
Polo tanto, señoría, creo que podemos dicir que o transporte público por estrada está moito 
mellor agora do que estaba cando vostede empezou a sementar dúbidas sobre o mesmo, e 
os feitos confirman o que digo. 
 
Hoxe temos 2.700 liñas  máis que cando vostede empezou a ser portavoz de mobilidade, 
temos 38.800 paradas máis que cando vostede empezou a ser o portavoz de mobilidade e 
fanse 1,3 millóns de servizos máis que cando vostede empezou a ser portavoz de mobilidade.  
 
Señorías, obxectivamente o Plan de transporte público de Galicia está a funcionar e funciona 
correctamente, pero vostede iso xa o sabe, señor Ríos. Eu téñoo por unha persoa intelixente; 
aínda que ás veces poidamos exaxerar cousas, créame: penso que vostede é unha persoa in-
telixente e sei que, ademais, é coñecedor dos datos que eu lle traslado e dos datos do Plan 
de transporte público de Galicia.  
 
Por iso, hai que preguntarse por que vostedes segue, erre que erre, coa mesma teima. Ao 
principio eu sempre —eu ás veces tamén son así un pouco inocente e sempre penso que os 
demais pois teñen boas intencións— pensaba que vostede, con estas preguntas, que o preo-

cupaban, o que quería era contribuír a mellorar este servizo. Sinceramente pensei que era 
así, pero agora non teño a máis mínima dúbida de que vostede é un peón máis da UPG, que 
vostede o único que está a facer é cumprir co que lle manda a UPG. Vostede só quere axitar 
as rúas, só quere conflitividade, só quere crear tensión e malestar, e para iso pois se serve 
vostede de insinuacións, de acusacións, de difundir informacións falsas, e iso é para o que 
creou o Bloque Nacionalista Galego, para facer política de pancarta e criticar. (Aplausos.)   
 
Agora a última ocorrencia do señor Ríos é falar do sistema de axuda á explotación, do pro-
cedemento, do contido da contratación, do Plan de transporte público de Galicia, dos pro-
xectos de explotación, dos quilómetros realizados, da axuda da orde de compensación. E 
dígolle, señor Ríos, o mesmo que lle digo sempre: o Goberno galego actuou en todo momento 
con suxeición estrita á legalidade vixente, ao marco competencial que lle corresponde e aos 
principios de boa administración que deben rexer para a Administración pública. O proceso 
de contratación, de implantación e de seguimento do novo modelo de transporte público de 
Galicia... 
 
A PRESIDENTA (María Elena Candia López): Ten que ir rematando, señor Trenor. 
 
GONZALO TRENOR LÓPEZ: ...responde a un exercicio de planificación rigorosa, transparente 
e controlada, orientada á modernización do servizo, á garantía da súa continuidade e á pro-
tección do interese xeral, co fin de dar un mellor servizo á cidadanía.  
 
E, xa para rematar, quero reiterar o noso compromiso coa transparencia e coa rendición de 
contas. Mais rexeitamos firmemente as insinuacións que vostede está a facer de irregulari-
dade ou de opacidade, e que, ademais, tamén se desprenden da moción presentada, por ca-
recer de base xurídica e de fundamento técnico e non axustarse á realidade.  
 
Pero todo isto a vostede dálle absolutamente igual, porque vostede vai seguir... 
 
A PRESIDENTA (María Elena Candia López): Ten que ir rematando.  
 
GONZALO TRENOR LÓPEZ: ...coa súa matraca día tras día, mes tras mes, ano tras ano. E os 
galegos van seguir cada día, cada mes, cada ano, confiando máis no transporte público de 
Galicia. (Aplausos.)  
 
A PRESIDENTA (María Elena Candia López): Moitas grazas.  
 
GONZALO TRENOR LÓPEZ: E, se agora estamos medrando un 64 por cento, haberá un día 
en que vostede e mais eu debatamos cando chegue ao 100 por cento. (Aplausos.) Pero eu se-
guirei representando a maioría deste Parlamento... 
 
A PRESIDENTA (María Elena Candia López): Rematou o seu tempo, señor Trenor. 
 
Moitas grazas.  
 
(O deputado Gonzalo Trenor López pronuncia palabras que non se perciben.) (Aplausos.)   

A PRESIDENTA (María Elena Candia López): Antes de darlle paso ao peche do autor da mo-
ción, damos a benvida e saudamos os alumnos e alumnas do Colexio Diocesano María Au-
xiliadora, de Lugo. Benvidos e benvidas ao Parlamento a todos vós e ás persoas docentes 
tamén.  
 
Agora si, para peche, ten novamente a palabra o señor Ríos Santomé.  
 
PAULO RÍOS SANTOMÉ: Grazas, presidenta. 
 
Señor Trenor, vexo que o golpe foi duro, ¡eh!, vexo que o golpe foi duro, que vostede quince 
segundos lle dedicou a todo o que eu lle dixen e despois simplemente veu, ben, con datos 
resesos e con cuestións que non viñan moito ao conto.  
 
Mire, eu voulle dicir varias cuestións. Dos case 64 millóns de quilómetros comprome-
tidos nas 126 concesións de transporte público deixáronse de realizar oito millóns e 
medio de quilómetros, que representa o 13,35 por cento do total. Estes quilómetros su-
poñen 280.000 expedicións menos, e máis de 30 concesións nin sequera cumpren os 
quilómetros básicos.  
 
Vostede non foi capaz de rebater ningún dos datos que dei eu hoxe aquí, de rebater datos 
que son datos oficiais da Xunta de Galiza; non foi capaz de rebater nin un só deses datos.  
 
Eu non critico o Servizo de Transporte por criticalo; eu critícoos a vostedes, polas súa xes-
tión, pola súa execución, polo seu deseño. E non se confunda; eu non insinúo nada, eu digo 
as cousas claramente. Eu creo que en ningún momento me vou con insinuacións, senón que 
eu digo as cousas claramente e acuso sen ningún tipo de problema. Porque creo que o que 
estou facendo é o que teño que facer, e creo que ademais teño razón. E vostedes non son ca-
paces nunca de rebater ningún dos datos que dei hoxe aquí.  
 
Pero imos ver máis cousas, señor Trenor. Vexo que me ten bastante seguimento das PNL, 
das interpelacións cando as fago, cando non as fago. Sorpréndese de que eu... (Murmurios.) 
Si, si, sorpréndese despois dicindo que agora descobre que eu son un peón da UPG ou non 
sei que. Ben, debería revisar un pouquiño máis a miña traxectoria e vería que non se podía 
saber, ¿non? (Murmurios.) (Aplausos.) Pero ben, esas son as súas teimas, señor Trenor.  
 
Pero, mire, eu intento desviar a acción do Goberno do Estado en materia de transporte. Pero, 
hai moi pouco, vostedes, o Grupo Parlamentario do Partido Popular no Senado, viu de eli-
minar Galiza na referencia ao tren de proximidade no Proxecto de lei de mobilidade sostible. 
Alí onde poñía que Galiza ía contar con este servizo, que iamos ver como se ía implantar, 
como non se ía implantar, vostedes, da man do alcalde de Ferrol, o señor Rey Varela, da man 
do senador Balseiro, nunha emenda no Senado, borraron dun plumazo a palabra Galiza e 
puxeron que en todas as comunidades autónomas. (Aplausos.) Iso é o que lle importa ao Par-
tido Popular a mobilidade do noso país, o dereito dos galegos e das galegas a ter un trans-
porte público. Da man do alcalde de Ferrol, da man do senador da Mariña, vostedes borraron 
Galiza dun plumazo no Senado e votaron a favor tamén de facelo no Congreso. Polo tanto, 
leccións, señor Trenor, ningunhas.  

E despois fala de Pontevedra. Vostede sabe que a propia Voz de Galiza o outro día poñía como 
exemplo o coche de punto da cidade de Pontevedra, o servizo municipal do coche de punto 
do transporte baixo demanda do Concello de Pontevedra, como un exemplo do que se debería 
facer en todo o país. ¿Vostede de verdade vén aquí falar con algún tipo de rigor ou vén só 
encher minutos para non rebater absolutamente nada do que eu estou dicindo?  
 
E despois xa —e remato, presidenta— é de traca, señor Trenor, que vostede me diga que o 
que eu pido na moción, que é pedir información de todo o que se leva facendo nos últimos 
anos, vaia vostede ao Saegal e mire os quilómetros que hai alí postos. Botará as mans á ca-
beza e non terá o pudor de vir aquí... 
 
A PRESIDENTA (María Elena Candia López): Ten que rematar, señor Ríos Santomé.  
 
PAULO RÍOS SANTOMÉ: ...dicir o que vén dicir. 
 
Sen base. ¿Que eu por pedir información fágoo sen base legal, sen base xurídica e demais? 
Quen actúa sen base xurídica son vostedes, dándolles prórrogas, regalándolles cartos pú-
blicos ás empresas de transporte por incumprir os seus servizos, señor Trenor.  
 
Polo tanto, déixense de palabrería baleira..., 
 
A PRESIDENTA (María Elena Candia López): Ten que rematar, señor Ríos Santomé. 
 
PAULO RÍOS SANTOMÉ: ...póñase a traballar, déanos a información que nos ten que dar e 
deixen dunha vez de utilizar os fondos públicos para tapar as vergoñas do Partido Popular e 
para beneficiar as grandes concesionarias do transporte.  
 
Máis nada. (Aplausos.)   
 
A PRESIDENTA (María Elena Candia López): Moitas grazas.  
 
Continuamos coa seguinte iniciativa.  
 
Moción do G. P. Socialista de Galicia, por iniciativa da deputada Silvia Longueira Castro, 
sobre a postura do Goberno galego ante a defensa da cooficialidade da lingua galega no 
Parlamento Europeo 
 
A PRESIDENTA (María Elena Candia López): A esta moción presentouse unha emenda do 
Grupo Parlamentario Popular, por iniciativa de don José Luis Ferro Iglesias.  
 
(O G. P. Popular de Galicia, por iniciativa do deputado José Luis Ferro Iglesias, a través do seu portavoz 
e ao abeiro do disposto no artigo 151.2 do Regulamento da Cámara, presenta ante a Mesa a seguinte 
emenda a esta moción. 
 
Emenda de substitución. 

Debe substituírse o texto da parte resolutiva polo que segue: 
 
«O Parlamento galego insta á Xunta de Galicia a: 
 
1) Apoiar o uso do galego no Parlamento Europeo, e instar aos órganos con capacidade de decisión 
na materia á toma en consideración da habilitación do uso do galego no Parlamento Europeo. 
 
2) Dar traslado aos grupos políticos representados no Parlamento Europeo deste posicionamento po-
lítico en prol do uso do galego na Eurocámara.») 
 
A PRESIDENTA (María Elena Candia López): Para defender a iniciativa, ten a palabra a se-
ñora Longueira.  
 
SILVIA LONGUEIRA CASTRO: Grazas, presidenta.  
 
Bos días aos que estades hoxe por aquí e benvidos ao Parlamento.  
 
Hai un refrán que se di por aí que é: ofrecer e non dar aos parvos fai alegrar. E esta é unha 
máxima que ás veces alumea por esta Cámara. Porque, por un lado, hai unhas leis que ás 
veces traemos por aquí que son como de papel pergamiño, nas que as boas intencións e o 
pouco desenvolvemento son as características esenciais; véxase a Lei Paz Andrade, véxase a 
Lei de cultura inclusiva, que son un compendio no que se cumpre o dito de nin unha mala 
palabra nin unha boa acción, ás veces porque non hai interese en dotalas economicamente 
e outras veces porque non hai unha capacidade de idea resolutiva sobre a mesma.  
 
Por outro lado, está esa práctica tamén de aprobar mocións e proposicións non de lei que 
non van pasar de aí, que van quedar nesta Cámara, aquí entre estas madeiras, e apróbanse 
e nunca máis; como o colapso dunha estrela supernova que se apaga e chis pum, acabouse e 
pasou o día e pasou a romaría.  
 
Así que, coñecidas estas características, desde o Partido Socialista insistimos novamente, 
novamente, para que desde aquí, cos apoios de todos os grupos, como xa fixemos nalgunha 
outra ocasión, deamos ao galego o estatuto de lingua oficial na Comunidade Europea, no 
Parlamento Europeo.  
 
Xa arrancamos de aquí un acordo entre todos os grupos no seu momento, basicamente por-
que eu creo que todos aquí dentro, polo menos aquí dentro, estamos de acordo en que, se 
levamos o galego como lingua cooficial ao Parlamento Europeo, estamos dándolle un pulo, 
estamos dándolle unha forza a un problema que ten Galicia hoxe en día —e aquí hai moita 
xente nova—, que é que o galego está esmorecendo.  
 
Nada habería máis solícito neste momento e máis inmediato que que nos puxésemos de 
acordo non só aquí, senón fóra, e levar o galego como lingua cooficial no Parlamento.  
 
Dixo o outro día o conselleiro de Cultura, cando traía esta interpelación que deu lugar a esta 
moción, que el non vía o motivo daquela interpelación e, polo tanto, desta moción, que era máis 

o que nos unía que o que nos separaba. A min paréceme unha frase preciosa para iniciar as boas 
relacións, pero non é de todo certo. Realmente, é unha lástima, pero non é de todo certo.  
 
El dicía que, por suposto, apoiaba a iniciativa. Lástima que non o fixesen os do Partido Po-
pular, cando o noso portavoz, José Ramón Gómez Besteiro, hai pouco máis de dous anos, 
defendía a cooficialidade do galego no Congreso dos Deputados.  
 
E nós argumentabamos que traïamos a esta Cámara as veces que sexa necesario a nosa pro-
posta para acadar esa cooficialidade, que, se ben xa nos puxemos de acordo, non fomos ca-
paces de que fose cooficial en Europa. Porque a realidade é que están poñendo en práctica 
unha táctica que ten máis que ver co seu posicionarse para un asalto ao poder da man de 
Vox que realmente levar o galego á cooficialidade en Europa.  
 
Voltan facer disto un problema político, igual que o fixeron no ano 2009. No ano 2009 co-
lleron o idioma e fixeron un problema político, que por un puñado de votos deu como re-
sultado que leven aquí todos estes anos. Claro, hoxe isto xa está, están vostedes afianzados, 
maioría absoluta... (Murmurios.) Si, xa vexo que ao señor Lorenzo lle fai moitísima graza; 
non me estraña, leva aí sentado moito tempo; (Murmurios.) e, ben, tamén me alegraría. 
Entón, maioría absoluta tras maioría absoluta isto está consolidado e vostedes voltan traer 
nesta lexislatura que o galego..., ben, desfanse dun plan xeral e voltamos facer do galego 
outra vez ese sinónimo de traballo para a Consellería de Cultura. E nós facilitabamos esta 
cuestión dicindo: ben, pois Europa é un camiño directo, Europa é unha boa medida para 
que este decaemento da lingua, este problema no que nos vemos metidos, poida rexurdir 
desta situación.  
 
E é certo que que o galego sexa lingua cooficial en Europa é un dos acordos que se acadou, 
pero é máis certo que nos tempos que corren para a cultura galega este pulo vostedes dal-
gunha maneira o disfrazaron en Europa. ¿E por que o digo? Porque teñen vostedes alí un 
parlamentario, que é o señor Pons, que non pacta cos conservadores europeos para conseguir 
que o galego sexa lingua cooficial en Europa. O señor Pons puentea os conservadores, que 
serían os seus homólogos en Europa, e vai directamente á extrema dereita; e co apoio da 
extrema dereita estase impedindo que tanto o galego como o catalán, como o euskera, sexan 
linguas cooficiais. E isto é así. (Aplausos.)   
 
Non hai outra realidade máis que esa. Vostedes estannos escondendo o que aquí aparece 
como unha pátina de bo levar, e as frases que di o seu conselleiro: é máis o que nos une que 
o que nos separa. Posiblemente sexa así, pero o que nos separa é unha alianza do Partido 
Popular, da man do señor Pons, cos ultradereitistas que están en Europa.  
 
Entón, a min gustaríame que, dunha vez por todas, isto quedase claro. É dicir, nós estamos 
coa mellor das disposicións, xa llo volto repetir, incluso estamos nesas comisións. Porque 
tamén volto repetir: o Partido Socialista é un partido que ten institucionalidade e que tende 
a man a este tipo de iniciativas, porque está ben escoitar a todo o mundo, sabendo que son 
comisións que vostedes fan para un lavado de imaxe e para levarnos a algún terreo que aínda 
non sabemos cal será. Pero nós aceptamos estar aí, coa maior das bonhomías, coa maior da 
sinceridade, se é que pode habela en política.  

Pero o que fan aquí vostedes é unha trampa, fanlles vostedes unha trampa aos galegos, aos 
votantes. Vostedes están dicindo que si, pero teñen os recados do seu deputado en Madrid, 
que á súa vez manda o recado ao señor Pons para que non o faga en Europa. E entón eu creo 
que podemos estar dándolle voltas a este tranganillo todo o que queda de lexislatura, e non 
imos chegar...  
 
Tamén é verdade que nós imos traer aquí esta iniciativa cada dous por tres, porque ten que 
quedar constancia de que isto pola súa parte non ten ningún apoio fóra de aquí. E onde temos 
que buscar o apoio é fóra. Por iso vén aquí esta moción, ademais con cuestións moi concre-
tas, de iniciar unha campaña na que se visibilice o que suporía a cooficialidade da lingua ga-
lega no Parlamento Europeo, elaborar un dosier sobre a impronta da cultura galega, realizar 
un informe sobre a xeración de emprego e fluxo económico e impulsar un plan de relacións 
institucionais e diplomáticas con representantes dos diferentes grupos políticos, especial-
mente os de orientación conservadora e liberal.  
 
Entón, eu creo que sería bo para todos que puxeramos as cartas enriba da mesa. Se hoxe sae de 
aquí aprobada novamente esta moción, non o sei, sempre para min é un misterio; a min a úl-
tima vez sorprendeume con moita alegría o señor Ferro, pero non o sei, porque despois o re-
sultado entendo que non está na súa vontade, que está na vontade dos estraños cos que vostedes 
pactan en Bruxelas. Entón, eu creo que sería ben que hoxe aclarásemos se con isto que nós pe-
dimos na moción, que é basicamente que teñamos ese apoio propagandístico, institucionali-
zable e ademais divulgativo, vostedes estarían de acordo, porque isto tamén nos obrigaría a 
que isto se tivese que iniciar aquí en Galicia e que entón se vira que desde Galicia todas as forzas 
políticas estamos de acordo en que o galego sexa a lingua cooficial en Europa, xunto a outras.  
 
Así que espero as súas aportacións, espero os seus argumentos e xa volto dicir, novamente, 
que voltaremos as veces que faga falta traer aquí esta iniciativa e, por suposto, esta moción. 
 
Moitísimas grazas. (Aplausos.)  
 
O PRESIDENTE: Grazas.  
 
Grupo Parlamentario Popular, señor Ferro. 
 
JOSÉ LUIS FERRO IGLESIAS: Moitas grazas, presidente. 
 
Bo día a todos. Bo día, señorías.  
 
Quero por suposto tamén dende o noso grupo saudar o Colexio Diocesano María Auxiliadora, 
de Lugo. Como vedes, hoxe falamos do galego e vós tedes unha gran responsabilidade, por-
que sodes a xeración de alumnos que nunca tivo Galicia tan ben preparada no coñecemento 
do galego. Por iso sodes o futuro da nosa lingua. (Aplausos.)  
 
Ben, non imos falar, señora Longueira, de aprobacións de iniciativas que despois quedan en 
nada; se non, podiámoslle preguntar ao noso compañeiro Rodríguez ao redor da AP-9 —el 
sabe moito diso—; espero que non me cite nin me pida a palabra por alusións.  

A lingua galega —indo xa ao tema— é unha parte esencial da nosa identidade e todos os 
que estamos aquí compartimos a responsabilidade de defendela e promovela. Nesta cuestión, 
como xa teño invocado aquí moitas veces, é moito máis o que nos une que o que nos separa. 
A promoción e a defensa do galego é un compromiso compartido de todas as forzas desta 
Cámara, de todos nós e sobre todo da sociedade galega. Por tanto, non aceptaremos que se 
presente unha cuestión como se existise unha falta de vontade política para defender a nosa 
lingua. Esa vontade é firme e está acreditada con feitos.  
 
A moción que se nos presenta fala de impulsar a cooficialidade do galego no Parlamento Eu-
ropeo. É esta unha aspiración lexítima, ben intencionada, pero tamén é unha cuestión ex-
traordinariamente complexa, tanto desde o punto de vista xurídico como económico e 
institucional. Non depende nin da Xunta de Galicia, do Goberno galego, nin deste Parla-
mento; depende dos acordos no marco da Unión Europea, que afectan todas as linguas ofi-
ciais dos estados membros, e iso require negociacións multilaterais, recursos moi 
importantes e sobre todo consenso político a nivel estatal e europeo.  
 
Por iso consideramos que non é realista nin responsable aprobar unha moción que compro-
meta a Xunta a iniciar campañas e plans diplomáticos sen ter asegurada a viabilidade xurí-
dica e orzamentaria desta proposta. Se queremos fortalecer o galego, debemos centrar os 
nosos esforzos nas prioridades que realmente marcan a diferenza: aumentar o seu uso social, 
garantir a transmisión interxeracional e promover a súa presenza nos ámbitos tecnolóxicos 
e dixitais. Eses son os retos, e nese camiño debemos traballar xuntos. (Aplausos.)  
 
Por iso, desde o noso grupo parlamentario tendemos a man para seguir traballando en todas 
as iniciativas que reforcen o galego, que melloren a súa aprendizaxe, que impulsen a súa 
presenza nos medios e nas novas tecnoloxías, pero non apoiaremos propostas que non teñen 
hoxe encaixe real nin garantía de resultados efectivos. No Grupo Popular somos coherentes 
e estamos a favor da presenza do galego no Parlamento Europeo; así o aprobamos por una-
nimidade nesta Cámara. Agora, o traballo correspóndelles a outros. Hai algún ministro por 
aí que ten que traballar: o señor Albares.  
 
E, porque somos coherentes, presentamos unha emenda pedindo exactamente o que xa 
aprobamos todos os deputados que estamos aquí nesta Cámara; e temos que presentala para 
que lles quede clara a nosa postura sobre o galego no Parlamento Europeo. Pero, señorías, 
o que non depende do Goberno galego nin deste Parlamento é que a nosa lingua sexa coo-
ficial no Parlamento Europeo.  
 
O Goberno galego aposta por que a nosa lingua se espalle máis alá das nosas fronteiras, para 
que sexa unha voz viva por todo o mundo, e isto demóstrase con feitos. Por iso lles quero 
citar e lembrar as colaboracións periódicas da Secretaría Xeral da Lingua fóra de Galicia: co-
laboracións con múltiples asociacións culturais e centros galegos tanto de España como do 
resto do mundo (de Madrid, de Barcelona, de Avilés, de Bilbao, de Hannover, de Lausanne, 
de Bos Aires, da Habana); colaboracións con escolas oficiais de idiomas (en Barcelona, en 
Ponferrada, en Madrid); convenios de colaboración con universidades, bolsas de formación 
e programas de leitorados (en Alemaña, Arxentina, Austria, Brasil, Croacia, Irlanda, Polonia, 
Italia, Reino Unido, etc., etc., etc.). Todo isto amosa que ao Goberno galego lle preocupa a 

promoción da nosa lingua no exterior e leva a cabo todas as accións que dependen del. Por 
iso, señorías, leccións sobre promoción da nosa lingua no exterior, poucas (Aplausos.)  
 
Creo que non é o Goberno galego sospeitoso de estar en contra de que o galego se fale en 
Europa. Agora ben —e a modo de reflexión, e fágoo, como sempre, en ton construtivo e 
como sempre debería ser así, cando tratamos cuestións que nos unen a todos como gale-
gos—, é difícil explicar que esteamos dispostos a investir cantidades para levar o galego ao 
Parlamento —fálase, como saben, de 44 millóns anuais que nos custaría iso— e, non obs-
tante, calen ante incumprimentos do Goberno central nos seus compromisos con Galicia.  
 
Refírome ao financiamento pendente do Proxecto Nós, unha ferramenta estratéxica que si-
tuaría o galego na vangarda tecnolóxica, na intelixencia artificial e nos novos modelos de 
comunicación; un proxecto avalado por expertos, necesario, transformador e, malia todo, 
ignorado polo Estado. Tamén podemos lembrar a non-tradución ao galego do programa Ate-
nea, o programa de Xustiza, ou a repartición dos fondos audiovisuais destinados ás linguas 
cooficiais. Os datos son moi elocuentes, señorías. Miren, Cataluña recibe o 80 por cento deses 
recursos mentres Galicia non chega a recibir nin o 5 por cento. ¿Como se xustifica esa desi-
gualdade? ¿Defenden así vostedes a pluralidade lingüística? ¿Ou é que non cre o Estado no 
gran talento do noso sector audiovisual?  
 
Miren, precisamente hoxe o conselleiro vai visitar a rodaxe da serie «Pensión incompleta», 
a primeira produción na que se utilizan as catro linguas oficiais do Estado español. A Agadic 
vai aportar 240.000 euros a esta produción. Iso si que é defender o noso sector audiovisual. 
(Aplausos.)  
 
De pouco vale facer uso do galego no Parlamento Europeo se despois non reclamamos para 
o galego recursos e investimentos e encima deixamos que Galicia quede atrás porque outros 
territorios acaparan case todo o financiamento. A incoherencia está clara, é evidente. Non 
se pode priorizar un xesto simbólico fóra de Galicia e calar ante a discriminación que sufri-
mos na distribución dos fondos dentro do noso propio país. Non se pode pedir un esforzo 
económico para falar galego no Parlamento Europeo e ao mesmo tempo asumir o silencio 
que o Estado non cumpre cos seus compromisos en materia lingüística con Galicia. É unha 
cuestión de dignidade institucional. É defender o que é noso con serenidade pero con fir-
meza, porque o futuro do galego non se xoga no Parlamento Europeo nunha intervención 
puntual dalgún deputado; o futuro do galego xógase aquí, neses alumnos que acaban de 
abandonar o hemiciclo, nas nosas aulas, nos nosos proxectos tecnolóxicos, no noso tecido 
audiovisual, na capacidade de crear contidos e oportunidades desde Galicia para o mundo.  
 
Non fagamos do galego, do noso idioma, unha bandeira de división, porque é algo que nos 
une a todos; repetímolo todos. Esta moción non é realista, señora Longueira, non é viable e 
sobre todo non responde ás prioridades nin de Galicia nin do galego, que son outras as que 
precisa neste momento.  
 
Moitas grazas. (Aplausos.)  
 
O PRESIDENTE: Grazas. 

Grupo Parlamentario Mixto. 
 
Renuncia a intervir. Grazas. 
 
Grupo Parlamentario do Bloque Nacionalista Galego, señora Taibo. (Murmurios.)  
 
IRIA TAIBO CORSANEGO: Grazas, presidente.  
 
En primeiro lugar, adiántolles que imos apoiar esta moción, aínda que hai algúns aspectos 
que nos parecen relativos ou cuestionables e poden distraer un pouco do obxectivo do que 
estamos a falar aquí, no que parece ser que si que concordamos os grupos. Apoiarémola den-
tro dese espírito construtivo ao que aquí se aludía e porque nos parece verdadeiramente im-
portante, e agardamos que poida ser así a pesar da intervención que acaba de facer o señor 
Ferro, que se poida transmitir a unanimidade deste Parlamento novamente a respecto da 
importancia da presenza da oficialidade do galego na Unión Europea.  
 
Porén, hai algunhas cousas que pensamos que non fican de todo claras aos outros grupos, 
¿non? A nós parécenos moi importante, fundamental, que o galego sexa oficial na Unión 
Europea, mais non é só unha cuestión simbólica; non é só, señor Ferro, unha cuestión de 
que se fale un día nun pleno sen máis. Iso ten outra serie de consecuencias, das que creo 
que nalgún momento nos teremos que deter a falar máis profundamente, porque o signifi-
cado que isto ten para nós é que hai moitos sectores nos que a lexislación europea obriga a 
que estean presentes as linguas que son oficiais no Estado, pero que tamén teñen que ser 
oficiais da propia Unión, e iso limita a presenza do galego en moitísimos sectores moi im-
portantes para a vida diaria da cidadanía, que teñen que ver co consumo, contratación pú-
blica, etc., etc. Entón, parécenos que non é só unha cuestión simbólica e que por iso é 
necesario mostrar esta unanimidade.  
 
É certo —e aí si que vou concordar co señor Ferro; seguramente sexa no único no que con-
cordemos hoxe— que é preciso avanzar tamén noutros ámbitos, no que ten que ver cos de-
beres da Administración do Estado en Galiza a respecto do idioma. Aí calquera cidadán, 
calquera cidadá, sabe que, ante moitísimas xestións que temos que facer no día a día —váiase 
á Axencia Tributaria, váiase a Dirección Xeral de Tráfico, etc., etc.—, é practicamente impo-
síbel utilizar o galego ou hai que facelo con moitísimas trabas, e aí pensamos que hai moita 
marxe de mellora.  
 
Porén, para nós é importante facer hoxe tamén mención un pouco á historia de cal é o apoio 
verdadeiro que fai o Partido Popular e este Goberno á presenza do galego nas diferentes ins-
titucións e diferentes instancias, porque se está a falar aquí de que é a lingua o que nos une, 
de que o alumnado que estaba aquí hai uns minutos é o futuro da nosa lingua e de que es-
tamos a traballar para iso, mais despois, na práctica, isto non se chega a concretar.  
 
Xa facía mención a señora Longueira a que xa se aprobou hai uns meses —en concreto, no 
mes de maio— unha iniciativa na que se pedía a oficialidade do galego na Unión Europea; 
aprobouse por unanimidade. ¿Que acontece? Que uns días despois o Partido Popular estaba 
a manobrar en contra desa oficialidade, estaba a pedir o señor Feijóo —recoñecido declara-

damente— aos gobernos homólogos, aos gobernos do seu partido na Unión Europea, que 
parasen como fose esta proposta que estaba a tentar levar adiante o Goberno do Estado.  
 
Non é a primeira vez que o Partido Popular traballa en contra de que o galego aumente pre-
senza, aumente usos, aumente incluso valor simbólico. Aquí a nosa compañeira Mercedes 
Queixas trouxo unha proposta en setembro de 2023 para que o Parlamento galego pedise que 
a Xunta apoiase o uso das linguas cooficiais no Congreso dos Deputados —entre elas, loxi-
camente, o galego— e o señor Ferro daquela dixera que «hai problemas máis prioritarios».  
 
A nós parécenos importante lembrar hoxe —e farémolo todas as veces que sexa preciso— 
que o Estatuto de autonomía de Galiza di que «os poderes públicos de Galicia garantirán o 
uso normal e oficial dos dous idiomas e potenciarán o emprego do galego en todos os planos 
da vida pública, cultural e informativa». Isto implica unha obriga da que non poden vostedes 
facer obxección de conciencia; este Goberno galego non pode facer obxección de conciencia 
na defensa da presenza do galego en todos os ámbitos.  
 
En novembro de 2023, máis de trinta representantes de entidades públicas e sociais publican 
unha carta promovida pola Mesa pola Normalización Lingüística pedindo aos estados mem-
bros que voten a favor dese recoñecemento da lingua galega na Unión Europea. Este apoio 
reitérase en xullo de 2025 e en setembro deste ano volve recibir novos apoios. (Murmurios.) 
En febreiro deste ano a Comisión Mixta para a Unión Europea aproba, co apoio do Partido 
Popular, unha proposición non de lei, formulada por Vox, para instar o Goberno de España 
a cesar de maneira inmediata nos seus esforzos por establecer a oficialidade das linguas re-
xionais españolas —literalmente— nas institucións da Unión Europea. Ese é o xeito no que 
entende o Partido Popular o seu apoio á oficialidade do galego na Unión Europea.  
 
Nese mesmo mes de febreiro deste ano, en resposta á mobilización —parece que non lles 
gustan moitas mobilización, só lles gustan algunhas— (A deputada Iria Taibo Corsanego amosa 
unha fotografía.) temos que lembrar unha vez máis, a respecto da lingua galega, que tipo de 
pancartas son as que colle o Partido Popular. (Aplausos.) Daquela, lembremos, por favor, que 
esta mobilización do ano 2009 foi apoiada por Falange Auténtica —xa que falan vostedes 
tanto dos colectivos e da xente da que se rodea o Bloque Nacionalista Galego, dos que non 
nos temos que avergoñar—. En fin, mobilizacións e mobilizacións.  
 
Ante esta mobilización convocada pola plataforma Queremos Galego, o presidente Rueda 
volveu falar unha vez máis —igual que fixera en 2009— da imposición do galego. Mentres 
tanto, insistimos en que a presenza do galego na Xustiza é inferior ao 1 por cento. O presi-
dente Rueda, facendo unha vez máis obxección de conciencia do propio Estatuto de autono-
mía, considera que unha lingua que está en menos dun 1 por cento na Xustiza queremos 
impoñela. En fin... 
 
Seguimos insistindo: en maio deste ano xa se aprobou unha proposta para que o Parla-
mento apoiase a declaración da oficialidade do galego na Unión Europea, e uns días despois 
Feijóo recoñeceu, o Partido Popular recoñeceu que Feijóo estaba a facer lobby contra esta 
mesma proposta. O presidente Rueda, na Conferencia de Presidentes de xuño de 2025, 
falou, simplemente saudou en lingua galega, despois pasouse ao castelán, porque para el 

iso é unha conferencia dos pinganillos e el quería ser entendido sen intermediarios. Eu 
son tradutora, pídolle respecto para todos os licenciados e graduados e graduadas en Tra-
dución e Interpretación, e lembren tamén vostedes que esta proposta da oficialidade, esta 
solicitude que facemos de oficialidade do galego na Unión Europea tamén pode xerar em-
prego para moitos galegos e galegas, e iso debe ser tamén a súa prioridade xunto coa de-
fensa da lingua galega.  
 
A maioría absoluta do Partido Popular no Senado tumba a iniciativa para estender o uso das 
linguas oficiais en todos os debates e textos do Senado. O Partido Popular, unha vez máis, 
traballando, votando en contra da presenza da lingua galega. O presidente vasco e catalán 
remiten unha carta aos ministros de exteriores da Unión Europea pedindo oficialidade do 
galego. O presidente Rueda rexeita participar desa petición. Daquela o presidente vasco pide 
que o galego sexa oficial na Unión Europea, o presidente catalán pide que o galego sexa ofi-
cial na Unión Europea e o presidente galego non, esquecendo unha vez máis as súas obrigas. 
(Murmurios.)  
 
En definitiva, para nós, se esta moción se aproba, sería unha boa noticia, porque sería unha 
mostra da unanimidade ao respecto da proposta da oficialidade do galego na Unión Europea, 
mais tamén temos que recoñecer que con declaracións de intencións non amañamos nada. 
Mentres estamos a debater isto, o Goberno galego mantén a prohibición de que se impartan 
materias científicas e técnicas en galego; exclúe a presenza do galego dos programas de fo-
mento da lectura na prensa escrita; a Xustiza —como dicimos— ten o galego practicamente 
desaparecido; a lingua galega na Administración pública tamén resulta anecdótica en moitas 
situacións; o Goberno galego esquece os datos das enquisas, cando non di simplemente que 
son erróneos ou que son culpa das persoas que veñen de fóra.  
 
En definitiva, o Goberno galego segue a falar de imposición. Para nós, para que o galego siga 
vivo é preciso usalo, garantir a súa presenza en todos os aspectos da vida.  
 
Moitas grazas. (Aplausos.)  
 
O PRESIDENTE: Grazas. 
 
Grupo autor da moción, señora Longueira.  
 
SILVIA LONGUEIRA CASTRO: Grazas, presidente.  
 
Mire, señor Ferro, a seguridade xurídica dígolla eu: é o señor Feijóo o que lle vai dar segu-
ridade xurídica; igual que tivo a seguridade xurídica de meternos neste fregao, pode ter a 
seguridade xurídica de levantarlle o veto ao señor Pons e que non nos faga estar alí espe-
rando a que os da ultradereita digan que si á entrada do galego. (Aplausos.) E eu síntoo moito, 
porque xa sabe que eu con vostede teño unha boa intendencia, ou sexa, que me dá lástima 
que non lle poida facer caso ao que nos propón aquí, pero é que non hai máis. Eu sinto moito 
que teñan vostedes este compañeiro en Madrid; meteunos neste fregao, despois foise, pero 
deixounos aquí co problema montado a cabalo e non damos saído del, e é unha lástima, re-
almente é unha lástima.  

Falaba vostede do audiovisual. Dannos a repartición dos fondos igual que nas noutras co-
munidades, unha cousa bastante equidistante. Agora, díganme vostedes que facemos coa 
Galega e o audiovisual; díganme vostedes que os nosos creadores audiovisuais fan a súa ca-
rreira de costas a unha televisión, teñen que ir a Madrid a traballar, e teñen que ir a Madrid 
facer outro tipo de programas, outro tipo de axudas técnicas que non as hai aquí, porque 
non atopan traballo aquí, porque son fabiñas contadas, e van todas polo rego.  
 
Ese é o audiovisual galego —que, por certo, boísimos profesionais e boísimos produtos—, 
moitos deles de costas a Galicia. Ese é o audiovisual, a gran maioría del. O outro día quedá-
bame eu abraiada porque basicamente Óliver Laxe pois gañara un Óscar ou está promovido 
a un Óscar porque nós lle dimos para arriba; (Murmurios.) ben, igual lle deron aí unha sub-
vención, pero digo eu que ese home terá un mérito propio, á parte de ser listo —digo eu—. 
(Murmurios.)  
 
Falaba vostede tamén do programa Atenea. Mire, aquí hai un programa —que se falaba do 
Minerva, cando gañou o señor Alberto Núñez—, ían implantar o programa Minerva no ano 
2010 —despois xa gobernaron vostedes un rato co señor Rajoy—, nunca se implantou o Mi-
nerva. Agora hai un convenio co Estado para o programa Atenea —que tiveron vostedes que 
poñerse de acordo—, vano implantar en xaneiro, pero se non se fixo é porque non daban 
chegado a un acordo, non porque o Estado español non quixera.  
 
Pero imos a outra cousa. Á marxe de toda a cuestión romántica e poética que pode ter a de-
fensa da lingua como parte de nós mesmos, eu fálolle de números, porque moitas veces, 
cando estamos falando de cuestións aspiracionais ou de percepcións, os números poñen as 
persoas no seu sitio. E os números din que, gastando simplemente a metade, gastamos 20 
millóns —oficialmente— en publicidade nos orzamentos da Xunta, vale; son 40 millóns o 
que lle custa ao Estado o galego. Pero é que a volta disto, o retorno disto, o traballo que hai 
para os tradutores, para os creadores, para as empresas galegas de produción cultural, in-
crementarían o produto interior bruto de Galicia.  
 
Entón, eu non sei como unha medida deste tipo, que trae riqueza a Galicia e trae riqueza a 
un sector precarizado, que é o sector cultural, non somos capaces de darlle para adiante. É 
que seriamos máis felices todos. E aí si que vostedes se poden apuntar o tanto de ter a Óliver 
Laxe e darlle para arriba e dicir que nos dan os Óscar porque o conselleiro de Cultura pois 
está aí apoiando a lingua galega. Pero o outro non, o outro é que sigamos vivindo nesta fame 
que temos todos, que non ten xeito.  
 
Entón, eu sinto moito non darlle para adiante ás súas propostas, ás súas emendas, porque 
son de substitución, se fosen de engádega paréceme marabilloso, pero son de substitu-
ción, e nós queremos que quede de relevancia que se iniciamos unha campaña, e claro 
que a podemos facer, ¿como non imos poder facer unha campaña que nos leve? ¿Ou vos-
tedes non van alí á Arxentina? ¿Non vai o señor Rueda ao Colexio Galicia? ¿Non están por 
alí falando de Castelao, en galego? ¿Como non imos poder facer isto? Europa está máis 
cerca, cústanos menos.  
 
O PRESIDENTE: Remate, por favor. 

SILVIA LONGUEIRA CASTRO: Agora mesmo.  
 
Entón, claro que lle podemos dar, claro que hai seguridade xurídica, a mesma seguridade xu-
rídica na que nos meteu o señor Núñez Feijóo cando no 2009 se puxo detrás dunha pancarta.  
 
Sinto moito non poder ter en conta as súas emendas, pero en calquera caso non é esta a úl-
tima vez que pasarei por aquí rogar que vaiamos todos xuntos a Europa. Vostedes, por favor, 
pídanlle ao señor Feijóo e ao señor Pons que se retraten.  
 
Grazas. (Aplausos.)  
 
O PRESIDENTE: Grazas. 
 
Votación das mocións 
 
Procedemos á votación das mocións.  
 
Pechen as portas, por favor.  
 
Comezamos votando a do Grupo Parlamentario do Bloque Nacionalista Galego por iniciativa 
de dona Ariadna Fernández González. 
 
Non se presentaron emendas. 
 
Votamos. 
 
Votación da Moción do G. P. do Bloque Nacionalista Galego, por iniciativa da deputada Ariadna Fer-
nández González, sobre as condicións laborais do persoal dos centros de discapacidade, dos centros 
de menores e das escolas infantís de Galicia. 
 
Efectuada a votación, deu o seguinte resultado: votos a favor, 35; votos en contra, 37. 
 
O resultado da votación é negativo. 
 
En consecuencia, queda rexeitada esta moción. 
 
O PRESIDENTE: Votamos agora a moción do Grupo Parlamentario do Bloque Nacionalista 
Galego por iniciativa de don Paulo Ríos Santomé. 
 
Non se presentaron emendas. 
 
Votamos. 
 
Votación da Moción do G. P. do Bloque Nacionalista Galego, por iniciativa do deputado Paulo Ríos 
Santomé, sobre as previsións do Goberno galego no desenvolvemento do servizo de transporte público 
por estrada. 

Efectuada a votación, deu o seguinte resultado: votos a favor, 35; votos en contra, 37. 
 
O resultado da votación é negativo. 
 
En consecuencia, queda rexeitada esta moción. 
 
O PRESIDENTE: E, por último, votamos a moción do Grupo Parlamentario Socialista, por 
iniciativa de dona Silvia Longueira Castro. 
 
Non se acepta a emenda do Grupo Parlamentario Popular. 
 
Votamos. 
 
Votación da Moción do G. P. Socialista de Galicia, por iniciativa da deputada Silvia Longueira Castro, sobre 
a postura do Goberno galego ante a defensa da cooficialidade da lingua galega no Parlamento Europeo. 
 
Efectuada a votación, deu o seguinte resultado: votos a favor, 34; votos en contra, 37. 
 
O resultado da votación é negativo. 
 
En consecuencia, queda rexeitada esta moción. 
 
O PRESIDENTE: Suspendemos a sesión ata as dezaseis horas. 
 
Suspéndese a sesión á unha e corenta minutos da tarde e retómase ás catro e dous minutos. 
 
O PRESIDENTE: Boa tarde.  
 
Reanudamos a sesión.  
 
Saúdo a quen nos acompaña hoxe na tribuna do público, entre os que están a alcaldesa de 
Fene e o alcalde de San Sadurniño.  
 
Declaración institucional 
 
O PRESIDENTE: Vou ler unha declaración institucional, que me acaban de pasar os grupos, 
como consecuencia dun acordo ao que chegaron no día de onte, e que di:  
 
«O Parlamento galego aproba, por petición de todos os grupos da Cámara, esta declaración 
institucional sobre o dereito das comarcas de Ferrolterra, O Eume e Ortegal a unhas cone-
xións ferroviarias do século XXI, atendendo ás demandas do Foro Cidadán polo Ferrocarril 
e sumándose a anteriores declaracións institucionais, tanto do Concello de Ferrol como da 
Mancomunidade, no mesmo sentido, e que se recollen deseguido: 
 
Instar o Goberno do Estado a, de maneira inmediata, restituír as frecuencias e os horarios 
entre Ferrol e A Coruña que existían ata o 9 de xuño, incluíndo a relación directa con Madrid 

XII lexislatura. Serie Pleno. Número 72. 18 de novembro de 2025 DIARIO DE SESIÓNS DO PARLAMENTO DE GALICIA

70

C
SV

: B
O

PG
D

SP
G

-y
3P

N
4m

os
x-

0
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-y3PN4mosx-0


e o incremento das frecuencias entre Ferrol e A Coruña, para cumprir as necesidades de mo-
bilidade da cidadanía. Isto comporta aumentar o número de unidades para poder realizar un 
servizo ferroviario eficaz e eficiente —que non haxa vehículos de Renfe “ociosos” que poidan 
prestar o seu servizo—. 
 
Instar o Goberno do Estado a iniciar este ano 2025 o estudo informativo para a moderniza-
ción da infraestrutura ferroviaria Ferrol-Betanzos Infesta-A Coruña, para que sexa unha 
liña do século XXI que permita a integración da comarca de Ferrol co resto da rede ferroviaria 
galega e co exterior, onde se inclúa a rectificación de curvas, a renovación de túneles, a du-
plicación de vía, a electrificación, puntos de cruzamento para mercadorías de 750 metros, 
como exixe a Unión Europea, e a súa inclusión no corredor Atlántico, tanto de viaxeiros como 
de mercadorías. Este investimento ten que supoñer unha redución considerable dos tempos 
de viaxe para que sexan competitivos con outros modos de transporte e co vehículo privado. 
 
Instar o Goberno do Estado a resolver este ano 2025 as alegacións ao proxecto de construción 
do bypass de Betanzos-Infesta e iniciar este ano a redacción do proxecto. 
 
Instar o Goberno do Estado a mellorar e modernizar a infraestrutura e os servizos de pro-
ximidade entre Ferrol e Ortigueira. O tren de vía estreita non pode continuar cun proceso de 
degradación progresiva, dado que é vital para a vertebración de todo o norte de Galicia entre 
Ferrol e Ribadeo. 
 
Instar o Goberno do Estado a crear un servizo de proximidade ferroviario entre Ferrol e A 
Coruña. Trátase de vertebrar da forma máis eficiente un espazo urbano onde residen máis 
de 600.000 persoas que permita unha mobilidade sustentable, creando unha auténtica al-
ternativa de transporte. 
 
Instar o Goberno do Estado á intermodalidade dos diferentes modos de transporte para crear 
unha rede de transporte comarcal onde estean incluídos todos os modos de transporte co-
lectivos existentes (os trens de proximidade, os trens rexionais, os autobuses urbanos e in-
terurbanos e os taxis), con horarios e tarifas integradas. Esta rede de transporte suporía a 
transformación das actuais estacións de tren e de autobuses de Ferrol nunha única estación 
intermodal máis moderna e funcional. Por iso, é necesaria a sinatura, neste ano 2025, do 
convenio de construción da estación intermodal entre o ADIF, a Xunta de Galicia e o Concello 
de Ferrol e revisar o número de apeadeiros en toda a liña para que poidan cumprir a función 
de accesibilidade adecuada, mellorando o acceso e que toda a poboación se beneficie deles. 
 
Instar o Goberno do Estado a integrar o porto exterior e interior na rede ferroviaria moderna, 
coa inclusión do porto exterior e interior na Rede básica transeuropea de transporte —RTE-
T—, de transporte ferroviario de mercadorías, xunto cos tramos Ferrol-Betanzos Infesta-
Lugo-Monforte de Lemos, para un maior desenvolvemento industrial e económico da 
comarca. 
 
Instar a Xunta de Galicia a solicitar o traspaso dos medios e dos servizos de viaxeiros por 
ferrocarril para a xestión ferroviaria dun verdadeiro servizo de proximidade á Comunidade 
Autónoma de Galicia, como existe noutras comunidades autónomas, dado que non hai im-

pedimentos legais para iso, o que suporía unha xestión máis próxima, tanto para a Admi-
nistración como para a cidadanía. A transferencia das competencias debe incluír, previa e 
necesariamente, o compromiso do Goberno central de rematar todas as obras pendentes, o 
traspaso de material e o financiamento necesario. 
 
Instar o Goberno do Estado a impulsar as actuacións necesarias para garantir a chegada 
efectiva da alta velocidade ferroviaria ás cidades de Ferrol e de Lugo, asegurando a súa plena 
integración no Eixo Atlántico de Alta Velocidade. 
 
Santiago de Compostela, 18 de novembro de 2025.» (Apróbase por asentimento.) (Aplausos.)  
 
Esta é a declaración.   
 
E agora continuamos coa orde do día. 
 
Punto terceiro, proposicións non de lei. 
 
Proposición non de lei do G. P. Popular de Galicia, por iniciativa do deputado Miguel Ángel 
Viso Diéguez e dezasete deputados/as máis, sobre as demandas que a Xunta de Galicia debe 
trasladar ao Goberno central respecto das medidas de protección fluvial nos espazos do seu 
ámbito competencial necesarias tras os incendios forestais 
 
O PRESIDENTE: Presentouse unha emenda do Grupo Parlamentario Socialista.  
 
(O G. P. Socialista de Galicia, por iniciativa da súa deputada María Carmen Rodríguez Dacosta, a tra-
vés do seu portavoz e ao abeiro do disposto no artigo 161.2 do Regulamento da Cámara, presenta 
ante a Mesa a seguinte emenda a esta proposición non de lei.  
 
Emenda de modificación. 
 
A parte resolutiva da iniciativa débese substituír polo seguinte texto:  
 
«O Parlamento de Galicia insta a Xunta de Galicia a elaborar e executar, con carácter urxente, un 
Plan integral de restauración ambiental das zonas afectadas polos incendios forestais de 2025, co 
obxectivo de recuperar o territorio, previr riscos de contaminación e restaurar a funcionalidade eco-
lóxica dos ecosistemas danados, que inclúa, entre outras, as seguintes actuacións: 
 
1. Restauración dos solos e ecosistemas queimados, mediante a reforestación con especies autóctonas, 
a estabilización de pendentes, a creación de mosaicos de biodiversidade e a aplicación de medidas 
eficaces de control da erosión e do arrastre de materiais ás canles fluviais. 
 
2. Execución dun plan específico de actuación nas zonas pertencentes á Rede Natura 2000 e noutros 
espazos de alto valor ecolóxico, orientado á recuperación da vexetación autóctona, así como á pro-
tección dos corredores ecolóxicos afectados polos incendios. 
 
3. Establecemento dun programa de apoio inmediato á poboación dos concellos afectados pola perda 
de captacións ou polos cortes no abastecemento de auga, activando captacións alternativas, asistencia 

técnica para a potabilización de emerxencia, reforzo das infraestruturas municipais e protocolos de 
resposta rápida ante episodios de contaminación por escorrentías. 
 
4. Dotación orzamentaria extraordinaria e mobilización dos medios técnicos e humanos necesarios 
para garantir a eficacia do plan en todo o territorio afectado, especialmente nas provincias de Ourense 
e Lugo. 
 
5. Mantemento dunha coordinación permanente coa Confederación Hidrográfica do Miño-Sil e do 
Douro e co Ministerio para a Transición Ecolóxica, co fin de garantir a coherencia das actuacións, 
tendo en conta que a CHMS e a CHD xa están a desenvolver os traballos que lles corresponden no ám-
bito das súas competencias.») 
 
O PRESIDENTE: Para formular a proposición non de lei, ten a palabra o señor Trenor.  
 
GONZALO TRENOR LÓPEZ: Moitísimas grazas, presidente.  
 
Moi boas tardes, señorías. 
 
Quero tamén darlle a benvida ao alcalde e á alcaldesa e aos veciños que hoxe nos acompañan 
da zona de Ferrolterra e dicir que para o meu grupo é unha alegría que se poida aprobar por 
unanimidade unha declaración institucional como esta que o que está a pedir é un tren para 
a comarca de Ferrolterra do século XXI.  
 
E xa, sen máis, paso á miña iniciativa.  
 
O pasado mes de agosto tanto o conxunto de Galicia como, moi especialmente, a provincia 
de Ourense, sufriron unha das vagas de incendios forestais máis importantes da nosa his-
toria recente. Miles de hectáreas foron calcinadas, arruinando masas forestais de gran valor 
ecolóxico e produtivo, destruíndo medios de vida e sementando a preocupación e a incerteza 
entre veciños, concellos e sectores económicos dependentes do monte.  
 
Con todo, as consecuencias dos lumes non rematan coa extinción das lapas. O impacto máis 
silencioso e prolongado maniféstase coa chegada das choivas: solos desprotexidos, cheos de 
cinza, e restos de materia queimada corren o risco de ser arrastrados polas escorrentías cara 
aos ríos e regatos. Ese arrastre supón un grave efecto ambiental e sanitario, deteriora a ca-
lidade da auga, xera mortaldade da fauna acuática, altera os ecosistemas ribeiráns, dificulta 
o abastecemento humano e agrícola, ademais das obstrucións que poden derivar en enchen-
tes localizadas.  
 
A situación, loxicamente, demanda unha resposta inmediata, coordinada e ambiciosa. A ex-
periencia doutros episodios similares en Galicia e noutros territorios evidencia que sen me-
didas de contención urxentes, como a instalación de barreiras anticontaminación, a limpeza 
preventiva de marxes e canles e a restauración vexetal das beiras, as consecuencias prolón-
ganse, multiplicando os danos dos incendios iniciais. As choivas incrementan a ausencia 
extrema desta situación.  

XII lexislatura. Serie Pleno. Número 72. 18 de novembro de 2025 DIARIO DE SESIÓNS DO PARLAMENTO DE GALICIA

73

C
SV

: B
O

PG
D

SP
G

-y
3P

N
4m

os
x-

0
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-y3PN4mosx-0


Cada día perdido é un día no que toneladas de cinzas e materiais contaminantes poden che-
gar aos ríos, reducindo a súa calidade, ameazando a saúde das persoas e hipotecando o futuro 
das persoas das comarcas afectadas.  
 
Galicia, señorías, divídese en catro demarcacións hidrográficas: Galicia-Costa, Cantábrico 
Occidental, Miño-Sil e Douro. Esta distribución explica por que a xestión das contornas flu-
viais corresponde a administracións diferentes na nosa comunidade, unha circunstancia que 
afecta e determina a xestión sobre os recursos hídricos. No caso da Xunta de Galicia, as com-
petencias en materia de mantemento e conservación fluvial enmárcanse no ámbito da De-
marcación Hidrográfica de Galicia-Costa, que se estende ao longo de 12.990 quilómetros 
cadrados, repartidos entre 182 concellos, con 14.700 quilómetros de rede fluvial. Na conca 
da nosa competencia a Xunta de Galicia leva semanas despregando diferentes medidas co 
obxecto de controlar as augas de consumo humano e de minimizar o impacto destes arras-
tres nos ríos.  
 
Polo tanto, o Goberno galego é consciente da necesidade dunha resposta inmediata, coordi-
nada e ambiciosa. E a través de Augas de Galicia está a mobilizar recursos, contratos pluria-
nuais e equipos técnicos que están actuando de xeito inmediato nas zonas afectadas polos 
lumes e dentro do ámbito da súa competencia, que son os ríos da Demarcación Hidrográfica 
de Galicia-Costa.  
 
A Xunta está a traballar intensamente desde o primeiro momento para evitar danos deriva-
dos dos incendios. Augas de Galicia actuou con rapidez e habilitou cordóns vexetais ao longo 
das marxes para frear a escorrentía, reter as cinzas e estabilizar o solo, favorecendo a rexe-
neración vexetal e fixo albarradas en canle para reducir a velocidade do fluxo ao fixar sedi-
mentos en tramos con moita pendente. Fixo reconstrucións puntuais das canles onde as 
obras de defensa durante a extinción ocuparon ou deformaron o leito; e limpas selectivas de 
árbores caídas ou biomasa na canle cando había risco de taponamento. E, sempre que foi 
posible, aproveitouse a madeira retirada para crear as barreiras, minimizando os residuos 
nos montes.  
 
Todo isto fíxose para evitar que as cinzas dos incendios forestais chegasen aos ríos da De-
marcación Hidrográfica de Galicia-Costa, que son os da competencia de Augas de Galicia.  
 
Eses traballos son imprescindibles para evitar que as cinzas cheguen ás captacións e conta-
minen a auga destinada para o abastecemento da poboación. De aí a importancia desas in-
tervencións e de aí a importancia de que as confederacións fagan, nas súas áreas de 
influencia, o mesmo que se está a facer nas competencias de Augas de Galicia.  
 
Medidas similares deberían desenvolverse por parte das confederacións hidrográficas que 
dependen do Ministerio para a Transición Ecolóxica e o Reto Demográfico sobre as súas de-
marcacións. Pero a realidade amosa que non se están a desenvolver co mesmo ritmo nin con 
urxencia. De feito, son recorrentes as queixas da veciñanza dalgúns deses concellos, como, 
por exemplo, da comarca de Valdeorras, que non poden entender que a protección da auga 
—un recurso vital e estratéxico— quede en mans de quen como o Goberno de España só 
actúa tarde e sen a axilidade requirida.  

As responsables de protexer os ríos da provincia de Ourense son a Confederación Hidrográ-
fica do Miño-Sil e a do Douro. E no caso concreto de Valdeorras, é a Confederación Miño-
Sil, polo que debería actuar coa máxima dilixencia ante a chegada de choivas.  
 
Cómpre subliñar que a colaboración interadministrativa non pode ser unha escusa para di-
latar actuacións nin para descargar responsabilidades. A Xunta de Galicia ten as competen-
cias claras, si, pero tamén ten as competencias limitadas ao seu marco legal. A protección 
do dominio público hidráulico é obriga principal das confederacións hidrográficas e non é 
admisible que se pretenda trasladar á Xunta de Galicia ou aos concellos unha responsabili-
dade que é do Estado e das confederacións. 
 
Non obstante, a Xunta xa amosou a súa disposición a colaborar naquilo que sexa necesario, 
e así o expresou desde o primeiro momento, pero a Confederación Hidrográfica do Miño-Sil 
nunca concretou esa reunión, que foi solicitada por ela mesma e que dende a Xunta de Galicia 
se aceptou inmediatamente.  
 
En definitiva, o que Galicia precisa son barreiras anticontaminación xa, equipos de limpeza 
en marcha, datos de calidade da auga publicados e unha planificación realista de restauración 
dos ecosistemas fluviais. 
 
Señorías, estamos a pedir medidas que xa está a levar a cabo a Xunta de Galicia. É verdade 
que a Xunta de Galicia está a facer moitas máis cousas, como, por exemplo, en paralelo a 
estas actuacións de Augas de Galicia, a Consellería de Medio Ambiente e Cambio Climático, 
en colaboración coa Consellería de Cultura e Lingua e Xuventude, puxo en marcha un plan 
de voluntariado. Neste programa integráronse as accións propostas polos concellos e tamén 
as doutros colectivos ou asociacións, como pode ser a Fundación Abanca, nas que estiveron 
asesorados polos axentes medioambientais e técnicos do Servizo de Patrimonio Natural. 
Froito dese programa, colaboraron máis de 400 voluntarios na creación de faixas protectoras 
en zonas afectadas. Os traballos planificados incidiron en ao redor dunha vintena de conce-
llos da provincia de Ourense. 
 
Eu quero facer desde aquí un recoñecemento e un agradecemento a todos eses volunta-
rios que estiveron axudando tanto á Xunta de Galicia como a todos os concellos da pro-
vincia de Ourense. (Aplausos.)  E aínda que a temporada de risco xa rematou, o 
dispositivo de prevención e defensa contra incendios forestais seguiu traballando agora 
na recuperación do monte para evitar a erosión. A comezos de outubro  comezaron coa 
técnica do mulching, tras identificar as zonas máis críticas, logo dun estudo realizado 
en colaboración co CSIC. A estas tarefas sumouse o traballo das brigadas terrestres. 
Tamén fan o mulching que se facía antes con helicóptero de forma manual. Construí-
ronse faixas, e noutras zonas tamén se están encargando de limpar e de preparar os 
cortes de buldócer que se tiveron que facer para conter os lumes. Séguese retirando 
tamén a madeira queimada nos montes de xestión pública. E a Consellería do Medio 
Rural reservou para 2026 unha partida de 3,2 millóns para comezar con esa restauración 
forestal. A maiores, a Xunta de Galicia tamén asinou convenios con 46 concellos —35 
deles ourensáns— por 5 millóns de euros, para paliar os danos en bens municipais e os 
gastos en actuacións ante o lume. 

Polo tanto, señorías, o que estamos a pedir é que, da mesma forma que a Xunta de Galicia 
está a traballar e está a actuar con todos os organismos, con todas as competencias que 
ten, que o resto das administracións, que tamén teñen competencias, fagan o mesmo, que 
traballen. 
 
Máis nada e moitas grazas. (Aplausos.)   
 
O PRESIDENTE: Grazas. 
 
Polo Grupo Parlamentario Socialista, a señora Rodríguez Dacosta. 
 
MARÍA DEL CARMEN RODRÍGUEZ DACOSTA: Grazas, presidente. 
 
Boas tardes a todos e a todas. 
 
En primeiro lugar, quero lamentar, en nome do Grupo Parlamentario Socialista, o accidente 
fatal sufrido hoxe en San Cibrao nas obras do AVE e mandar un abrazo, unha aperta enorme, 
ás familias dos afectados. (Aplausos.)  Grazas. 
 
Entrando xa na proposición non de lei, señor Trenor, quero dicirlle que igual os que teñen 
que traballar son a Xunta, o Estado e vostede, preparando as iniciativas, porque, dende logo, 
o que dixo hoxe non ten nin pés nin cabeza.  
 
Empecemos polo final: ¿por que as cinzas chegan aos ríos e ás captacións fluviais? Porque a 
Xunta de Galicia, que ten competencias no monte, non actuou, mirou para outro lado, 
(Aplausos.) a pesar das advertencias dos veciños, dos alcaldes e deste grupo parlamentario. 
Ese era o labor da Xunta de Galicia. E, claro, agora piden brigadas ao Estado, que xa están 
traballando, que xa están no territorio, cando despiden hai un par de días mil bombeiros fo-
restais. Piden brigadas ao Estado, pero despiden os bombeiros forestais galegos e galegas. 
Como diría Santiago Auserón, si, «fai falta valor». Fai falta valor para exixir actuacións ur-
xentes ás confederacións hidrográficas que xa se están realizando —entón, tería que traba-
llar e preparar esta iniciativa— e cando, como dicía, a Xunta miraba para outro lado. Non 
estivo a Xunta de Galicia nin antes, nin durante, nin despois dos incendios forestais. E ex-
plícome: nin antes, porque non cumpriron as 123 medidas do ditame elaborado por este Par-
lamento e aprobado cos votos do Partido Popular e do Partido Socialista de Galicia 
—planificación, cero—; nin durante, porque non se cubriron as vacantes do Servizo de Pre-
vención de Incendios Forestais —recórdolle, señor Tenor, que 200 vacantes están sen cu-
brir—; nin despois, porque non moveron un dedo para evitar que, como dicía antes, coa 
chuvia, as cinzas baixasen aos ríos e ás captacións de auga.  
 
E agora chegan cunha proposición que chega tarde, mal e con pouca —moi pouca— hones-
tidade política, señor Trenor, ¡moi pouca honestidade política! (Aplausos.) Porque falamos 
de plans de choque para os incendios, de barreiras anticontaminación e de coordinación in-
teradministrativa, pero é que a Xunta de Galicia leva meses ausente. Mentres o lume arra-
saba o territorio, a Xunta se limitaba a mirar para outro lado, e agora, cando o perigo xa non 
é o lume, senón as cinzas, chegan tarde tamén e improvisan. 

Mire, as competencias son claras: a ordenación e protección do monte é competencia da 
Xunta. O abastecemento de auga — imos falar diso, señor Trenor—  ¿de quen é competencia? 
Municipal, pero, ¿subsidiariamente de quen? Da Xunta de Galicia. ¿Ou, se non, por que os 
concellos pagan un canon da auga? ¿Por que? Entón, terían que facer captacións alternativas 
para eses veciños e veciñas que agora tanto lles preocupan. E, por suposto, a restauración 
ambiental e para os incendios nos terreos forestais tamén é competencia da Xunta de Galicia.  
 
Pero, ¿que está a facer o Estado? —que é o que a vostede lle preocupa e, como non o sabe, 
voullo indicar—. Mentres o Goberno galego se inhibe, o Estado está a facer o que lles co-
rresponde ás dúas confederacións hidrográficas, tanto á do Miño-Sil como á do Douro. ¿Que 
fixo a Confederación Hidrográfica do Miño-Sil? Mesmo cando se deron por extinguidos os 
incendios o 31 de agosto, a Confederación xa tiña en marcha o estudo cartográfico previo, co 
obxectivo de identificar as zonas máis afectadas e vulnerables, con mapas dependentes de 
curvas de nivel, con localización de captacións de auga e con delimitación de augas priori-
tarias. A partir dese estudo o organismo determinou tres prioridades: previr a contaminación 
das augas, evitar o aumento do risco de inundación e protexer espazos naturais. E, señor 
Trenor, o 9 de setembro comezaron a traballar 10 brigadas do Programa de conservación de 
cauces, con 5 traballadores cada brigada, para levar a cabo os traballos máis urxentes e im-
portantes detectados. E coa aprobación do encargo de emerxencia, o 24 de setembro a Con-
federación Miño-Sil encargou a Tragsa actuacións por importe de 3 millóns de euros. Son 
19 brigadas de 5 traballadores; tres brigadas están traballando en Lugo —señor Trenor, están 
traballando en Lugo, por se non o sabe—  e 12 —señor Trenor, non sei se lle importa...—  
están traballando en Ourense, de 5 traballadores tamén cada unha. É un plan técnico, no 
que lle podo dicir onde está cada unha das brigadas e que obras están realizando. Isto é pla-
nificación, eficacia e responsabilidade política.  
 
E a Confederación do Douro tamén está facendo os seus deberes, porque, concretamente en 
Ourense, están a investir un millón e medio de euros destinados á restauración hidrográfica 
forestal nas case 50.000 hectáreas da súa demarcación, por exemplo, no río Búbal, a raíz do 
incendio de Oímbra. 
 
Imos falar das comunicacións escritas entre a conselleira de Medio Ambiente e a Confedera-
ción Hidrográfica do Miño-Sil, e, ademais, por se vostede non ten esa información e a Con-
sellería de Medio Ambiente non lla facilita, eu voulle entregar ao presidente as comunicacións 
entre un e outro. (A deputada María del Carmen Rodríguez Dacosta mostra uns documentos.)  
 
E, miren, temos a comunicación do 28 de agosto. O presidente da Confederación enviou unha 
comunicación á conselleira de Medio Ambiente ofrecendo colaboración inmediata e coordi-
nación para deseñar un plan de choque. Isto é o que fai o Estado. (A deputada María del Carmen 
Rodríguez Dacosta mostra un documento.) E a conselleira de Medio Ambiente contesta ao día 
seguinte cunha carta infumable —que lle vou deixar aquí— (A deputada María del Carmen 
Rodríguez Dacosta mostra un documento.) dicindo que xa está facendo os deberes, que xa ten 
todo planificado, e que, se quere, pois se mantén unha reunión —que no día de hoxe aínda 
non se levou a cabo por culpa da Xunta de Galicia—. (Aplausos.)   Porque, de feito, o outro 
día, o 10 de novembro,  a conselleira dicía que ía pedirlle á Confederación unha reunión, e 
isto era falso. O propio presidente da Confederación o desmentía en rolda de prensa. E des-

pois chegou a comunicación oficial, despois de que o presidente o desmentise. O presidente 
indicoulle que o día 14 era un bo día para manter esa reunión, que xa pedira el o 28 de agosto, 
(A deputada María del Carmen Rodríguez Dacosta mostra un documento.) e aínda non contestou 
a conselleira de Medio Ambiente. 
 
Vamos ver, ¡vostede presentou unha iniciativa na que queren coordinación co Estado para a 
restauración fluvial e resulta que piden o que a Consellería de Medio Ambiente está negando! 
¡É que iso é incrible! Entón, creo que se debe informar e que debe falar coa conselleira de 
Medio Ambiente. 
 
Esta, como dicía, é unha proposición non de lei de distracción política, porque saben que os 
veciños e veciñas e as autoridades de Valdeorras, como dicía vostede, están pedindo que a 
Xunta actúe de maneira inmediata. A Confederación Hidrográfica Miño-Sil e a Confederación 
do Douro están actuando cun plan propio.  
 
Presentamos unha emenda que creo que enriquece esta iniciativa, porque pide realmente 
un plan da Consellería de Medio Ambiente..., si, esa coordinación que se ten que realizar, 
porque, como dicía, as confederacións están realizando o seu traballo. Co cal, que se coordine 
a Consellería de Medio Ambiente co Estado, que é o que ten que facer. 
 
Nada máis e moitas grazas. (Aplausos.)   
 
O PRESIDENTE: Grazas. 
 
Polo Grupo Parlamentario Mixto, o señor Ojea. 
 
ARMANDO OJEA BOUZO: Grazas, presidente. 
 
Boas tardes, señorías. 
 
Eu dixen hai uns días que as consecuencias máis graves dos incendios aínda estaban por vir 
e, efectivamente, estamos empezando a facernos conscientes delas. Nos últimos días houbo 
unha importante cantidade de chuvia, de chuvia intensa, que, noutras circunstancias, sería 
unha bendición nesta época do ano, pero, nas actuais circunstancias, e sobre todo nas co-
marcas que foron afectadas polos incendios, está converténdose nun verdadeiro problema, 
nunha catástrofe adicional á que xa sufriron durante o mes de agosto. 
 
Xa temos dito que as chuvias, ao arrastrar as cinsas, arrastran tamén contaminantes que 
podían estar presentes —lixo, etcétera— que acaban indo aos acuíferos, coa correspondente 
erosión, perda de chan fértil e un problema tamén, que é a posible colmatación dos embalses. 
Eses sedimentos acaban indo aos embalses, acaban sedimentando e formando unha capa de 
sedimentos que ás veces chega a ser de varios metros, coa correspondente perda de capaci-
dade do embalse para efectos de gardar a auga e tamén para efectos da menor cantidade de 
enerxía que poden producir, etcétera. 
 
Pero o problema máis grave —e sobre todo de xeito inmediato— é cando esa auga conta-
minada chega ás captacións de auga potable, de auga para o consumo humano. E aquí danse 

dous problemas: por un lado, a maior fluidez da auga polo monte fai que se filtre moita 
menos auga no chan, porque non hai a vexetación que a retén e que a frea. Entón, hai, por 
un lado, unha perda de hidratación do chan, coas consecuencias das que xa temos falado 
moitas veces en comisións, e tamén unha menor captación de auga nas captacións dos con-
cellos;  é dicir, que se enche menos auga porque filtra menos porque corre polo monte abaixo 
e queda menos auga en reserva nesas captacións e, ademais, é auga contaminada.  

 
Ese é o problema que se está vendo. E, ao final, pagan os concellos, porque, claro, como 
temos xa dito, as competencias de subministración de auga potable e do saneamento son 
dos concellos, e cargan co problema derivado da pouca dilixencia ou da falta de competencia 
da Xunta e da Confederación Hidrográfica, segundo o organismo competente en cada caso. 
Xa sabemos que hai unha zona dos ríos que é competencia das confederacións hidrográficas 
—no caso dos ríos que van á costa, da Xunta, de Augas de Galicia—, e despois hai unha parte 
maior incluso que é competencia da Xunta, que é a que afecta os montes. Entón, claro, os 
concellos están cargando cun problema do que non foron os causantes, porque non tiñan as 
competencias para frealo, e hai un problema, porque esa auga non é que quede envelenada 
durante quince días ou durante un mes, din os expertos que esa auga pode quedar envele-
nada durante anos; ou sexa, que o problema se vai prolongar no tempo. Despois os concellos 
teñen que asumir solucións como a repartición de auga potable en botellas de auga mineral 
ou en cisternas, etcétera. 
 
 E claro, este día estase falando moito por parte da Xunta da captación de auga en bolsas 
subterráneas —que din os expertos que hai incluso máis cantidade de auga aí, susceptible 
de ser usada, que nas augas superficiais— e que aí vai haber tamén ese problema. Estase 
falando moito das bolsas de auga subterránea para servirse delas e de que probablemente 
acaben tamén sendo contaminadas; co cal, efectivamente, estamos tendo un problema que 
se vai prolongar nos anos e que no seu momento eu e máis persoas ca min xa dixemos que 
ía sobrevir despois desta época.  
 
As administracións actuaron tarde, tanto a Xunta de Galicia como a Confederación do Estado; 
utilizouse —na nosa opinión— o problema como unha forma de confrontación política. Din 
os expertos que neste tema da auga hai un caos competencial, e é fácil de ver: por unha 
parte, está Augas de Galicia, por outro lado, está a Confederación —falo no caso xa de Ou-
rense— Hidrográfica Miño-Sil e, por determinada zona, onde está o río Mente e os seus 
afluentes, a Confederación do Douro. E onde hai un caos competencial o lóxico sería cola-
borar, o lóxico sería coordinarse; o que non é lóxico é utilizar precisamente esa falta de cla-
ridade competencial como forma de enfrontamento político e como forma de pretender 
capitalizar politicamente o problema por parte duns e doutros.  
 
Entón, estamos ante unha emerxencia hidrolóxica, e as diferentes administracións van 
ter —loxicamente, buscando o ben público— que coordinarse e deixar de tirarse os trastos 
á cabeza. Eu utilizaba onte a comparativa de se as competencias son dos galgos ou dos 
podencos, e no medio está o cidadán —que, efectivamente, as queixas son todas na 
mesma dirección, por parte tanto dos cidadáns como de todos os alcaldes de todo signo 
político—. No caso concreto, por exemplo de Valdeorras, as administracións actuaron 
todas tarde e, de non ser polos voluntarios —que, efectivamente, merecen un recoñece-

mento—... Os voluntarios están axudando a frear as escorreduras, tanto os particulares 
como as organizacións ecoloxistas e demais, que, aínda así, din que, con todo o seu tra-
ballo e coas escasas axudas das administracións, o problema non se resolve nin no 10 por 
cento. Eu dicía onte, falando dos orzamentos, que me parecía incluso ás veces —non sei 
que palabra utilizar— «frívolo» utilizar cinco millóns de euros neste momento para facer 
un paseo no litoral —que non digo que estea mal, pero si digo que non era agora mesmo 
unha emerxencia—, en vez de destinalos a complementar estas cifras das que se falaron 
por parte do Goberno do 3,5 millóns por un lado e dos 5 millóns de euros por outro lado 
—cifras moi alonxadas dos 140 millóns de euros da Televisión de Galicia, por certo, por 
poñer un exemplo—... É dicir, que este é un problema que realmente temos nestes mo-
mentos na provincia de Ourense e que debería ser prioritario, tal e como fixen constar na 
nosa emenda aos orzamentos, e que os orzamentos deberían ter —os do ano 2026— como 
eixe fundamental e como perspectiva fundamental retrotraer os efectos dos incendios, 
presentes e futuros, a medio, a longo e a curto prazo. 
 
E isto das augas non é o único. Agora estoume centrando no problema da auga porque é do 
que estamos falando agora, pero hai moitísimos outros problemas relacionados coa econo-
mía, coa industria, coa gandería, etcétera. En fin, centrémonos na cuestión. Hai culpa re-
partida da Xunta de Galicia e hai culpa repartida da Confederación Hidrográfica e, ao final, 
os concellos van ter que apandar, van ter que facer todo o posible, sen ter culpa ningunha 
da situación, con escasos recursos e gastando os seus propios —que, ao mellor, lles farían 
falta para outras cuestións—, e, aínda así, non se termina de resolver o problema, porque o 
problema da auga é un problema complicado.  
 
Nos escasos segundos que me quedan, gustaríame compartir con vostedes unha reflexión 
moi esencial, que é a seguinte: as confederacións hidrográficas e as súas competencias foron 
creadas no ano 1926, en plena ditadura de Primo de Rivera —cúmprense cen anos agora, no 
ano que entra—. Eu penso que, ao mellor, era tempo de darlle unha volta, porque ¡miren 
que non pasaron cousas!: proclamación da República tras a abdicación de Alfonso XIII; o pe-
ríodo convulso da República; o Bienio Negro; a Sanjurjada; o golpe de Estado; o franquismo, 
corenta  anos; o período transitorio; e agora levamos corenta anos de monarquía parlamen-
taria. ¡Cambiaron tantas cousas, cambiaron tantas competencias! Agora hai un Estado das 
autonomías. ¿Non sería hora de darlle unha volta ás confederacións hidrográficas, redefinir 
as competencias e convertelas, ao mellor, nun órgano meramente consultivo? Como vostedes 
teñen competencias en Madrid, deixo esta idea na cabeza: ao mellor, hai que darlles unha 
volta ás confederacións hidrográficas, que se van  cumprir cen anos —en plena ditadura de 
Primo de Rivera—, e, ao mellor, parte do caos competencial vén desa obsolescencia destas 
administracións.  
 
Déixoo aí para que reflexionen tamén un pouco sobre iso. (Murmurios.)  
 
Nada máis. Moitas grazas.  
 
O PRESIDENTE: Grazas. Non é unha mala reflexión. 
 
Polo Grupo Parlamentario do Bloque Nacionalista Galego, a señora Valcárcel 

MONTSERRAT VALCÁRCEL ARMESTO: Señor presidente. 
 
Señorías, hoxe, mentres aquí debatemos esta proposta, hai nenos e nenas en Valdeorras que 
non poden beber auga das súas casas, hai anciáns recibindo auga embotellada porque os ríos 
teñen cinza e poboacións enteiras dependen de fontes portátiles porque as captacións están 
colapsadas. Isto non é retórica parlamentaria, non é debate de textos legais, é unha catás-
trofe que está pasando agora mentres o Partido Popular trae aquí unha PNL absolutamente 
baleira de recursos e de compromiso. E mentres a cidadanía sufría, a Consellería do Medio 
Rural di que repartiu palla para intentar reter as cinzas nos montes, pero todos sabemos 
que foi insuficiente e superficial. A Xunta afirma que está disposta a colaborar, pero non hai 
nin plan integral nin urxencia real nas actuacións. E o máis insultante, o máis grave para a 
credibilidade desta Cámara, é que o PP xa votou a favor disto en xuño de 2024. O BNG pre-
sentou unha iniciativa con medidas e orzamento para facer restauración hidrolóxico-fores-
tal; o PP —por unha vez— votou a favor, a Comisión 7ª aprobouno e despois, nada.  
 
Permítanme lembrarlles que esta PNL que hoxe traen non engade nada ao acordado nese 
xuño. Todos son referencias xerais á colaboración, pero seguen sen poñer recursos, sen ca-
lendario, sen novas accións concretas e, sobre todo, sen poñer ningún compromiso especí-
fico cos concellos, que levan semanas sen auga potable. Máis alá das palabras da proposición, 
a realidade é que en Valdeorras precisan feitos, recursos e execución real, non só enunciados 
de colaboración que ata o de agora non evitaron que as cinzas arrasasen coa calidade da auga 
e coa seguridade das familias. Isto é un incumprimento directo dun acordo parlamentario, 
e a Xunta de Galicia é titular do monte galego; non é o Estado, non son as confederacións, é 
a Xunta, e isto dío claramente a Lei de montes de Galicia. O artigo 65 é inequívoco —e voullo 
ler literalmente—: «A restauración hidrolóxico-forestal terá como fins prioritarios a recu-
peración da funcionalidade dos ecosistemas forestais afectados, a protección do solo fronte 
á erosión e a regulación do réxime hídrico». Corresponde á Xunta executar estas accións. 
¡Non hai dúbida, a competencia é da Xunta, e a responsabilidade, tamén! En Valdeorras a 
inacción é da Xunta. O PP insiste en derivar responsabilidades ás confederacións hidrográ-
ficas. Imos ser claros, a Confederación Hidrográfica Miño-Sil ten competencias sobre o do-
minio público hidráulico, os ríos e as marxes; pero o monte, as ladeiras queimadas, os 
terreos forestais desde onde baixan as cinzas son competencia exclusiva da Xunta, e vostedes 
sábeno ben. (Aplausos.) 
 
Permítanme neste punto lembrarlles algo: fun profesora —e son profesora— de enxeñeiros 
de montes, coa materia, precisamente, de Xestión de Concas Hidrolóxicas. Non falo só desde 
unha óptica política, fálolles desde a análise técnica, científica e coa perspectiva dunha pro-
fesional que formou xeracións de técnicos forestais galegos. A dinámica dunha conca hidro-
lóxica non se resolve mirando cara a outro lado ou agardando a ver que fai a Confederación 
río abaixo. ¡Iso revela un descoñecemento alarmante! Se non se controlan no punto de orixe 
as entradas de cinzas e sedimentos nas primeiras choivas, non hai tecnoloxía nin obra pública 
no leito do río que poida desfacelo despois. A intervención debe ser preventiva e executarse 
entre as 72 horas e os tres meses tras o lume, segundo a bibliografía técnica. Calquera pro-
fesional do forestal sabe que medidas como a repartición da palla —que vostedes lle chaman 
mulching; parécelles máis fino— ou as microbarreiras son complementos, non políticas es-
truturais de restauración. Requiren diagnóstico, planificación por expertos e seguimento con-

tinuo para evitar que todo o esforzo se perda coa primeira precipitación intensa. E isto non o 
digo eu, díxoo ao longo de décadas a comunidade científica, os organismos de referencia en 
restauración europea. De feito, Galiza dispón de profesionais, de estudos, de experiencias da-
bondo para demostrar cales son as boas prácticas; o que non pode facer ningún goberno serio 
é desentenderse desta responsabilidade, improvisando ou minimizando a gravidade do pro-
blema, cando, en realidade, falamos de saúde pública, de seguridade ambiental. (Aplausos.) 
 
En definitiva, falo con coñecemento directo, con bagaxe profesional acreditada e co aval de 
toda a literatura técnica, e afírmolles que non cumprir coas fases preferentes de restauración 
hidrolóxico-forestal equivale a condicionar negativamente o futuro da comarca durante 
anos. ¡Todos os estudos coinciden! Hai que protexer o solo, evitar a erosión, reter as cinzas 
antes de que cheguen ás traídas e ás captacións. As primeiras choivas son determinantes; 
non é unha opción, é unha cuestión de supervivencia para os ecosistemas e para a poboación.  
 
¡Aquí a Xunta fracasou! ¡En Valdeorras, señorías, xa é tarde! A falta de auga potable é con-
secuencia directa da inacción da Xunta. Falamos de 400 millóns de metros cadrados calci-
nados, de 40.000 hectáreas de monte queimado expostas ás choivas. Desde finais de outubro, 
as cinzas baixan dos montes e contaminan as traídas de decenas de núcleos. As alcaldesas e 
os alcaldes levan dous meses avisando, desde a semana seguinte ao incendio. En Vilamartín 
todas as captacións están afectadas. Na Rúa hai un fontaneiro do Concello traballando quince 
ou dezaseis horas diarias desde o 22 de outubro, intentando manter o servizo cun depósito 
que dura un día; levan semanas sen auga nas súas casas, con medo a inundacións polos cau-
ces taponados. Non era inevitable. Non é unha catástrofe natural, é o resultado da mala xes-
tión e do incumprimento legal da Xunta. Mentres, máis de 400 voluntarios intentaron 
espallar palla e protexer os terreos coas súas propias mans, porque nin material tan sequera 
lles deron. Mentres, a veciñanza facía o que a Administración non facía, impulsando medidas 
de urxencia, alertando, colaborando e poñendo medios propios para frear a entrada de cinzas 
nas traídas e nos ríos.  
 
E falando de non facer, pois temos o último episodio do ridículo do PP: no seu empeño de 
flexibilizar máis a moratoria do eucalipto, fixérono con tanta présa e tanta desorde que foron 
incapaces de rexistrar a súa propia iniciativa, quedando a grande urxencia fóra de trámite 
por desleixo parlamentario do grupo maioritario. Ese si é o PP que coñecemos. (Aplausos.) 
Insisten no peor modelo forestal, pero nin sequera son capaces de tramitar o que anuncian. 
En Valdeorras, a Xunta brillou pola súa ausencia: non houbo plan coordinado, non houbo 
mobilización de medios; ¡non houbo nada! Os alcaldes denunciaban que a axuda chegou 
tarde e a contagotas, malia eses avisos previos, e o BNG tamén advertiu da situación logo 
dos incendios dende hai meses. Presentamos o plan Da cinza á vida, con cincuenta medidas 
concretas para recuperar as zonas queimadas, incluíndo actuacións prioritarias... 
 
O PRESIDENTE: Remate, por favor. 
 
MONTSERRAT VALCÁRCEL ARMESTO: ...de restauración hidrolóxico-forestal e control da 
erosión. Votaron a favor en xuño do 2024. Presentamos un plan integral en setembro e a 
Xunta non actuou. Agora traen propostas xenéricas, sen orzamento, sen compromisos. O 
problema non son as propostas, o que falta é que a Xunta cumpra, que asuma as súas com-

petencias e actúe con celeridade. Señorías, os nenos de Valdeorras seguen sen auga potable; 
non é aceptable, non é tolerable e non é inevitable. É unha neglixencia da Xunta, é incapa-
cidade de actuar cando tocaba..., 
 
O PRESIDENTE: Grazas. 
 
MONTSERRAT VALCÁRCEL ARMESTO: ...de cumprir os acordos que o PP apoiou.  
 
O PRESIDENTE: Grazas. 
 
MONTSERRAT VALCÁRCEL ARMESTO: Grazas. (Aplausos.)  
 
O PRESIDENTE: Polo grupo autor da proposición non de lei, o señor Trenor.  
 
GONZALO TRENOR LÓPEZ: Moitísimas grazas, presidente.  
 
Eu, señorías, non sei por que gritan tanto, dígollelo en serio. (Pronúncianse palabras que non 
se perciben.) É un costume neste período de sesións que me custa moito entender, pero agra-
dézolle, señora Valcárcel, que polo menos falase sen faltar ao respecto, que me parece moi 
importante, porque ese é outro costume que tampouco entenderei. (Murmurios.)  
 
Pero, mire, non comparto o que vostede dixo, e non só é que non o comparta, é que o que 
vostede dixo non se axusta á realidade. O que vostede lles está a ensinar aos seus alumnos 
non é verdade. (Risos.) (Murmurios.) A vostede, que está a dicir non sei que das confedera-
cións hidrográficas e das competencias, voulle dicir o que está a facer a Confederación Hi-
drográfica do Douro (O deputado Gonzalo Trenor López mostra un documento.) —non cabeceen, 
lean; menos cabeceo e máis ler, que é o importante—. (Murmurios.) (Protestas.) (Aplausos.) 
A Confederación Hidrográfica do Douro pon en marcha actuacións de restauración hidro-
lóxico-forestal nas zonas afectadas polos incendios da provincia de León. Entre as medidas 
a realizar por ese organismo de conca están (O deputado Gonzalo Trenor López le un docu-
mento.): a construción da albarradas, fajinas e bermas nos leitos e cabeceiras de arroyos; 
tratamentos de estabilización de solos e mulching —iso da palla que dicía a señora Valcár-
cel— en áreas afectadas, co obxecto de evitar a perda de solo e favorecer a recuperación da 
vexetación; retirada selectiva de madeira queimada; actuacións complementarias de res-
tauración de vexetación... 
 
Señora Valcárcel, o que vostede di que non se fai, si que o está a facer a Confederación Hi-
drográfica en León, (Aplausos.) pero do Bloque Nacionalista Galego non podemos esperar 
nada. Sempre que haxa que elixir entre defender a Galicia e ao Estado, vostedes van defender 
o Estado, o Goberno de Pedro Sánchez. ¡É así! Sempre van traizoar os intereses de Galicia; 
incluso, señoría, con cousas que están publicadas. (Murmurios.) 
 
E mire, señora do Partido Socialista, eu, vendo a súa reacción, os aplausos sobreactuados e 
histriónicos do seu grupo, penso que vostede pensaba que eu ía falar do clan do Garañón. Eu 
penso que vostede pensaba que eu ía falar dese socialista de Lugo que foi condenado por 
meter a man na caixa, por levar os cartos e por facer contratacións irregulares, que estivo 

—se non me equivoco— cinco anos condenado; o anterior presidente da Confederación Hi-
drográfica do Miño. Creo que foi así e creo que por iso viña vostede aquí tan alterada, por 
iso viña aquí vostede berrando e faltando ao respecto, (Pronúncianse palabras que non se per-
ciben.) porque pensaba que viña falar diso. E por iso esa sobreactuación tamén nos aplausos.  
 
Pero, miren, só pedimos que a Confederación Hidrográfica faga o mesmo que estamos a 
facer aquí co noso organismo de conca. Señorías, estamos acostumados a que, dos catro 
organismos de conca de Galicia, só lle pidamos axuda, asesoramento, recursos e financia-
mento a un, que é Augas de Galicia. ¿Que fan os outros tres? Non axudan os concellos, non 
financian obras de saneamento, non axudan cando temos o problema das cinzas que poden 
chegar aos ríos... ¿Que están a facer, entón, os organismos de conca? A señora Valcárcel di 
que non teñen competencia. Augas de Galicia, si, todas. Os da Confederación Hidrográfica 
non lle... (Risos do orador.) —señora Valcárcel, non entendo cando fai eses xestos—. ¿Que 
fan os organismos de conca, entón, en Galicia?, ¿por que non fan o mesmo que en Castela 
e León?, ¿por que non fan o mesmo que noutras comunidades? ¿Que é o que están a facer? 
Claro, os de Lugo e os de Ourense sabemos o que fan: caciquear cos concellos do PSOE. Iso 
é o que fan as confederacións hidrográficas. Ao final, quedaron para iso, para caciquear cos 
concellos do Partido Socialista, para repartir obras que nada teñen que ver coa auga (Pro-
núncianse palabras que non se perciben.) (Murmurios.) —sábeno vostedes, e dicíao tamén o 
señor de Democracia Ourensana—, ou para rehabilitar un castelo, arranxar unha avenida 
ou asfaltar unha carretera. Claro, nada; nada que teña que ver coa auga; e todo, señorías, 
en concellos do PSOE.  
 
Eu, señorías, non vou ler a iniciativa. (O deputado Gonzalo Trenor López mostra un documento.) 
É unha iniciativa moi sensata que está a pedir ao Goberno central que faga o mesmo que 
está a facer a Xunta de Galicia.  
 
Supoño que, despois da súa intervención, votarán en contra..., 
 
O PRESIDENTE: Grazas. 
 
GONZALO TRENOR LÓPEZ: ...porque non vaia ser que despois... 
 
O PRESIDENTE: ¿Acepta a emenda?  
 
GONZALO TRENOR LÓPEZ: ...da sobreactuación..., 
 
O PRESIDENTE: ¿A emenda do PSOE?  
 
GONZALO TRENOR LÓPEZ: ...acaben votando que si. 
 
O PRESIDENTE: ¿Non acepta a emenda? 
 
GONZALO TRENOR LÓPEZ: Non. (Aplausos.)  
 
O PRESIDENTE: Pasamos á seguinte proposición non de lei. 

Proposición non de lei do G. P. do Bloque Nacionalista Galego, por iniciativa das depu-
tadas Noa Olalla Presas Bergantiños e Olalla Rodil Fernández, sobre as medidas que a 
Xunta de Galicia debe pór en marcha para reforzar o sistema público de loita contra a 
violencia machista  
 
O PRESIDENTE: A esta proposición non de lei presentouse unha emenda do Grupo Parla-
mentario Popular.  
 
(O G. P. Popular de Galicia, por iniciativa da súa deputada Raquel Arias Rodríguez, a través do seu 
portavoz e ao abeiro do disposto no artigo 161.2 do Regulamento da Cámara, presenta ante a Mesa 
a seguinte emenda a esta proposición non de lei. 
 
Emenda de substitución. 
 
Débese substituír a parte resolutiva polo seguinte texto: 
 
«O Parlamento de Galicia acorda: 
 
1º Instar á Xunta de Galicia a: 
 
1. Da man da FEGAMP e dos concellos galegos, seguir reforzando e ampliando as medidas existentes 
para loitar contra a violencia de xénero na nosa Comunidade, consolidando así os avances que xa 
están en marcha en Galicia. 
 
2. Fortalecer a rede de atención ás vítimas, nomeadamente os centros de información á muller (CIM), 
e implementar medidas de prevención e sensibilización en todos os ámbitos, especialmente no labo-
ral. 
 
2º Instar á Xunta de Galicia a dirixirse ao Goberno de España para: 
 
1. Que incremente o financiamento do novo Pacto de Estado contra a Violencia de Xénero na mesma 
intensidade/proporción que o incremento nas medidas que recolle para que as Comunidades Autó-
nomas, nomeadamente Galicia, podan executalas. 
 
2. En consonancia co anterior, establecer un sistema de reparto que teña en conta as peculiaridades 
de Galicia, como a dispersión poboacional. 
 
3. Completar todas as medidas sen cumprir do Pacto de Estado contra a violencia de xénero, espe-
cialmente as relativas á modificación do Código Penal, Lei de Axuizamento Criminal e a aprobación 
da Lei de trata e a explotación de persoas 
 
3º Reprobar calquera acto de intimidación e manifestación que vulnere o principio de igualdade de 
trato entre mulleres e homes ou se denigre a dignidade das mulleres. 
 
4º Reprobar os ataques machistas e discriminatorios exercidos contra calquera muller que exerza 
responsabilidades públicas e, entre outras, os exercidos pola CIG contra a conselleira de Política Social 

e Igualdade, así como os levados a cabo contra a Secretaria Xeral do PPdeG, Paula Prado, por parte 
do número 4 nas listas do BNG ás eleccións europeas, Rogelio Santos Queiruga. 
 
5º Esixir a dimisión ou cese da Ministra de Igualdade polas responsabilidades políticas derivadas da 
situación xerada polos fallos acontecidos coas pulseiras de control telemático antimaltrato empre-
gadas para a protección de vítimas de violencia contra as mulleres, ofrecer información detallada 
sobre todos os datos relativos aos fallos do sistema das pulseiras antimaltrato e garantir a protección 
das vítimas de violencia de xénero cuns dispositivos telemáticos seguros, fiables e realmente útiles, 
axudando ás mulleres vítimas a superar esa situación con confianza e seguridade, incluídas as mu-
lleres que residen en contornas rurais.») 
 
Para formular a proposición non de lei, ten a palabra a señora Presas.  
 
NOA OLALLA PRESAS BERGANTIÑOS: Grazas, presidente.  
 
Boa tarde.  
 
Hai poucas semanas, lin unha novela publicada por Libros del Asteroide absolutamente ma-
rabillosa —e que recomendo— chamada Comerás flores. É a primeira novela da galega Lucía 
Solla Sobral, que está tendo un absoluto éxito lector, e non é para menos. Nela relata de 
forma brillante como unha moza, Marina, entra pouco a pouco na espiral dunha relación 
de violencia machista, de violencia psicolóxica. E un dos momentos que subliñei é no que 
ela relata o seguinte: «No tuvo que ponerme un dedo encima, no necesitó meterme los dedos en 
la garganta, su violencia era transparente». A frase «a súa violencia era transparente» creo 
que o di todo, que o di absolutamente todo. Precisamente o 25 de novembro é unha data 
que naceu para loitar contra iso, para loitar contra a indiferenza, para loitar contra a trans-
parencia, para loitar contra a invisibilidade da violencia machista. E precisamente esa vio-
lencia machista ten moitos inimigos, tamén a rutina, a falta de avaliación das políticas 
públicas ou o efecto da expansión dos postulados da extrema dereita que ten a repercusión 
de que nos situemos nunha fase máis de defensa de dereitos que de conquista dos novos. 
Son inimigos desa loita da violencia machista e son tamén unha forma, en definitiva, de 
transparencia.  
 
Por iso pensamos desde o BNG que é importante avaliar, que é importante ter información, 
que é importante ter datos e que é importante dar debates como os que hoxe trae o Bloque 
Nacionalista Galego a este hemiciclo, como é a mellora do sistema de protección. Esta ini-
ciativa está fundamentada, ademais, na obxectividade, porque hai uns meses coñecemos un 
informe absolutamente demoledor, claro e rotundo do Consello de Contas que nos indicaba 
que falta sensibilización, que sobra privatización, que falta avaliación das medidas públicas 
e que falta tamén planificación. Nese informe avalíanse as políticas públicas da Xunta en 
materia de violencia machista no período 2018-2022. ¿Por que este período? Porque é o pe-
ríodo no que se inicia o financiamento do Pacto de Estado; un financiamento, uns fondos 
finalistas, que supoñen na actualidade case a metade do orzamento deste ano: para o ano 
2026, 48,55 por cento, ao que hai que sumar 1.275.000 euros que veñen de fondos finalistas 
europeos. Un orzamento, por certo, que volvo dicir que está recortado. O Partido Popular 
pode dicir misa nesta tribuna, pero o programa 313D do orzamento que estamos a debater 

nestes meses na Cámara para o ano 2026 ten un recorte dun millón e pico de euros no Pro-
grama de violencia machista.  
 
En todo caso, a cuestión na que nos queriamos centrar hoxe é a cuestión sobre propostas, e 
precisamente sinalar que este Informe do Consello de Contas —ao que eu facía referencia— 
sinala entre outras cuestións que, malia que os últimos anos —grazas entre outras cuestións 
a estes fondos— aumentou o orzamento, se recortou o persoal. Repito: aumentou o orza-
mento, pero recortouse o persoal. A Xunta reduciu, nese período que analiza, de 19 persoas 
a 17 as súas traballadoras. Todo iso sen termos en conta que realmente sería necesario am-
pliar unha visualización máis ampla realmente do que é o persoal que loita contra a violencia 
machista. Habería que analizar, por exemplo, o persoal dos CIM e ver cal é a súa evolución 
e cal é a evolución de horas traballadas e de contratacións nas distintas xornadas, etcétera.  
 
En todo caso, outra das cuestións que se recollen —unha das máis importantes, baixo o noso 
punto de vista— é o esforzo en prevención. Hoxe pola mañá escoitabamos palabras grandi-
locuentes do importante que é a prevención. Todas e todos estamos de acordo. Agora ben, 
cando poñemos números ás palabras, vemos que a prevención é o 3 por cento só do orza-
mento da Xunta neste período, e iso vai contra toda a experiencia empírica, contra toda a 
literatura científica na materia, contra todo o que sabemos que sinala que a prevención é 
estratéxica e a sensibilización fundamental.  
 
Polo tanto, queremos insistir nesta cuestión e noutras que sinala o informe, como a falta de 
construción dun sistema verdadeiramente público de soporte ás vítimas. Sinálase claramente 
a través do exemplo da rede de acollemento como o Goberno galego vén, nos últimos anos, 
descansando as súas competencias ben nos concellos, ben en entidades privadas, ben no 
asociacionismo, sobrecargando así outros coas súas responsabilidades; ese modus operandi 
que estamos acostumadas a ver no sector dos coidados, ese modus operandi que vemos tamén 
agora cos centros de crise 24 horas, no que no lugar de incluílos no sistema sanitario de po-
lítica social publica, o que fixo o Partido Popular foi privatizalos para darlles así máis re-
cursos privados a empresas amigas do Partido Popular como Eulen e OHL. Só así o Centro 
de Emerxencias para Vítimas de Violencia de Xénero, o Cemvi, é un centro propio nestes 
momentos.  
 
Outro aspecto que sinala o informe é a carencia dun plan estratéxico específico para a loita 
contra a violencia de xénero, non porque se queira unha asistencia per se, senón pola nece-
sidade de que haxa instrumentos de avaliación obxectivos das medidas, e iso non aparece 
nos plans de igualdade xenéricos; ou tamén o reducido peso do asociacionismo —ese aso-
ciacionismo que tanto molesta o Partido Popular— na composición de instrumentos como 
o Observatorio Galego contra a Violencia de Xénero. É o que explica que despois haxa feitos 
lamentables neste país como que se destape que hai un conselleiro acusado presuntamente 
de agresión sexual e que a posición do Observatorio Galego contra a Violencia de Xénero sexa 
inhibirse, cando se pide que haxa un pronunciamento en contra destes feitos; unha instru-
mentación política por parte do Partido Popular.  
 
Este informe, que, insisto, é absolutamente demoledor, por riba acompáñase dunhas ale-
gacións por parte do Goberno galego que son absolutamente lamentables, asinadas polo má-

ximo responsable de violencia machista deste país, o señor director xeral da rama corres-
pondente, que nos dá unhas indicacións para contestar ao Consello de Contas absolutamente 
revitimizadoras e que cuestionan a eficacia da sensibilización e da prevención, algo polo que 
en calquera outro país estaría el e a súa superiora dimitida —pero, bueno, aquí xa, despois 
de ver que ampararan o señor Villares, nada nos sorprende—. En todo caso, sirvan estes 
exemplos, estes argumentos obxectivos, para poñer máis obxectividade a este debate e para 
poñer enriba da mesa o que xa vimos tamén hoxe pola mañá, que é a falta de iniciativa po-
lítica do Goberno galego e tamén a súa falta de ambición.  
 
Fronte a isto, desde o Bloque Nacionalista Galego traemos catro propostas claras, centradas 
no reforzamento dos servizos públicos e no aumento dos recursos do sistema de protección 
e atención ás vítimas. A primeira é, con base nestas recomendacións do Consello de Contas, 
planificar o aumento de persoal e o aumento do orzamento dedicado á prevención e á sen-
sibilización. Insistimos, un 3 por cento non é asumible; é profundamente necesario o 97 por 
cento, que se dedica, evidentemente, aos recursos máis de emerxencia, pero hai que au-
mentar o esforzo no ámbito da prevención e da sensibilización. Cuestións como ter eliminado 
do ensino público unha materia de igualdade, evidentemente, son un erro. A segunda, pro-
poñemos aprobar un plan estratéxico específico para a loita contra a violencia machista, que 
teña un amplo proceso de participación social e que, sobre todo, teña eses instrumentos que 
pide o Consello de Contas para avaliar as políticas públicas, que son indicadores obxectivos 
de seguimento e de avaliación orzamentaria e un cronograma. A terceira: propoñemos im-
pulsar —-como xa avanzabamos hoxe pola mañá— un novo plan para regulamentar e orzar 
a dotación de máis centros de información á muller e máis persoal. E a cuarta: reinternalizar 
no sistema público os centros de crise 24 horas. 
 
Remato xa, señorías. Da mesma maneira que Jaime, o maltratador de Marina en Comerás 
flores, non precisou poñerlle a man enriba para aplicar a súa violencia,  ás veces non é ne-
cesario que as institucións quiten e recorten medidas para así ir cara a atrás nos dereitos 
das mulleres. Tamén damos pasos atrás cando se privatiza, tamén damos pasos atrás cando 
non se aposta pola prevención, tamén damos pasos atrás cando non se aposta por ter per-
soal, tamén damos pasos atrás cando hai leis que lexislan dereitos e eses non se cumpren 
por parte dos gobernos. Polo tanto, diante diso, hoxe desde o BNG facemos o que é útil para 
os dereitos das mulleres, o que é útil contra a violencia machista, que é traer propostas en 
concreto, propostas en positivo, porque a nosa intención é que non deamos ningún paso 
atrás, pero que iso non nos leve a estar quietas, senón a dar pasos adiante contra a violencia 
machista. 
 
Nada máis e moitas grazas. (Aplausos.) 
 
O PRESIDENTE: Grazas. 
 
Polo Grupo Parlamentario Popular, a señora Arias. 
 
RAQUEL ARIAS RODRÍGUEZ: Grazas, presidente. 
 
Señorías, boa tarde. 

Señora Presas, hoxe ofreceunos vostede aquí unha vez máis a mellor versión do BNG: tan 
fero en Galicia, tan manso en Madrid. (Murmurios.) Porque, señora Presas, vostede é plena-
mente consciente de que Galicia é unha das comunidades con mellores recursos de protec-
ción ás vítimas, e iso non quere dicir que non teñamos que seguir avanzando. Precisamente 
por iso, presentamos unha emenda con medidas para seguir avanzando. Pero hai que reco-
ñecer que somos das comunidades coa lexislación máis avanzada e das que incidimos de 
forma especial na prevención; unha prevención e uns recursos para atender as vítimas aos 
que se dedican só dende a Consellería de Igualdade 53 millóns de euros, pero que —como 
vostede ben sabe— son transversais en todo o organigrama da Xunta: en Traballo, en Edu-
cación, en Sanidade, en Medio Rural...; en todas. E, por suposto, nin estamos satisfeitos nin 
pensamos que sexa para celebrar, pero o certo é que esas medidas que está aplicando a Xunta 
están dando resultados. 
 
Como lles dicía esta mañá, somos a segunda comunidade con menos violencia de xénero 
e a cuarta con menos violencia sexual en España; medidas nas que vimos sendo pionei-
ros e nas que volveremos ser pioneiros, porque neste ano 2025 se está tramitando xa o 
que será a primeira Lei de violencia dixital en Galicia e tamén en España; unha lei que 
ten como obxectivo establecer medidas de sensibilización, prevención e detección do 
acoso no eido dixital, con especial atención ás mulleres, aínda que tamén a outros co-
lectivos vulnerables. Para a súa elaboración, tivemos en conta a experiencia de diversas 
entidades, como a asociación Stop Violencia de Xénero Dixital; un novo marco normativo 
que nos converterá unha vez máis en pioneiros e que servirá para impulsar campañas 
de información e sensibilización, para fomentar mecanismos de denuncia, para poñer á 
disposición das vítimas e de forma gratuíta, sempre que sexa posible, o borrado de pe-
gada dixital, para poñer á disposición das vítimas tamén un espazo dixital gratuíto e 
unha lei na que vostedes esperamos que participen de forma activa, de forma proactiva 
e con espírito de chegar a acordos en beneficio das mulleres. (Aplausos.) Pero é ese BNG 
tan fero en Galicia e tan manso en Madrid que nos vén aquí falar de protección das ví-
timas, pero que, en plena crise polos continuos fallos das pulseiras antimaltrato, non 
di nin unha soa palabra —oe, nin unha soa palabra en todo o día—, (Pronúncianse pala-
bras que non se perciben.) e que a súa única resposta é un susurro cariñoso a Sánchez cun 
«investíguese». 
 
Miren, señorías, a sensación e a situación de desprotección en que se atopan as vítimas é 
tan grave que só cabe a dimisión ou o cesamento da ministra. Esta é outra das cousas que 
poñemos na nosa emenda. (Aplausos.) Señora Presas, á parte da condena polo baixiño, á parte 
do «investíguese» en susurros, ¿van pedir a dimisión da ministra? ¿Van pedir e facer dunha 
vez un xesto a favor das mulleres que non sexa o seguidismo de Sánchez? Hoxe teñen a oca-
sión de demostralo. Un BNG tan bravo en Galicia, pero que tolera mansamente que Sánchez 
lle leve tomando o pelo dende o ano 2018 con todo aquilo que puxeron nun documento para 
darlle o sillón na Moncloa. Estou a falar tamén dos xulgados de violencia de xénero especí-
ficos, que lles prometeu ata en dúas ocasións; xulgados de violencia de xénero que non nos 
detraian outros xulgados. Pero vostedes de novo non din nada, só escoitabamos o señor Rego 
dicindo: «Bueno, seguiremos apoiando a Sánchez para que cumpra o que nos prometeu»; 
porque ata o de agora sete anos non foron suficientes para que non cumprise ningunha das 
súas promesas, ¡ningunha! 

O BNG vén aquí reclamándolle a Galicia agora, cando aprobou —e ademais está orgullosí-
simo diso, dío sempre— a lei do só si é si,  deixando máis de 1.400 maltratadores coas súas 
penas rebaixadas, e na rúa máis de 100. Xa sei que o dicimos sempre, pero seguirémolo di-
cindo unha e mil veces, porque non houbo ningunha lei que lles fixese tanto dano ás mulleres 
como esa lei que aprobaron o Partido Socialista co apoio do Bloque Nacionalista Galego. 
(Aplausos.) Cada vez que ten a oportunidade, presume diso. (Aplausos.) O Bloque, tan fero en 
Galicia e tan manso en Madrid, ao que non lle importa que o Estado desatendese totalmente 
os centros 24 horas, non aportando fondos para o mantemento e non aportando nin sequera 
un protocolo de funcionamento homoxéneo para todas as comunidades. Galicia, aínda así, 
foi das primeiras en poñelos en marcha. Puxo cinco —un máis dos requiridos— ao lado dos 
hospitais, para favorecer a atención e a intimidade das vítimas; contan con atención psico-
lóxica, xurídica e social, con información telefónica e presencial, e en seis meses atenderon 
300 persoas. 
 
E son públicos, señora Presas, claro que son públicos, e a Xunta é quen marca as di-
rectrices e quen fai en todo momento o seu seguimento. O que pasa é que vostedes son 
moi amigos do público ao cen por cento cando están na oposición, pero cando gobernan 
son os máis amigos de privatizar. Pregúntenllo a algunha exalcaldesa que está nas súas 
filas, pregúntenllelo aos seus compañeiros da Deputación de Lugo, aos do Concello de 
Lugo, a Goretti Sanmartín, e así en todos e cada un dos lugares onde vostedes sós ou 
co PSOE teñen a posibilidade de demandar algo. En todos privatizan. Tamén con Eulen, 
señora Presas, ¡tamén con Eulen! (Aplausos.) É ese BNG que tanto quere defender as ví-
timas, pero que cala absolutamente cando o Goberno central nos retira efectivos poli-
ciais, efectivos da Garda Civil; que non nos dá eses 200 efectivos que necesitamos, que 
temos de menos, para a Policía adscrita, mentres si lle dá 25.000 a Cataluña para o ano 
2030. Non din nada diso. Non din nada de que hai efectivos nos que ten que estar unha 
soa persoa protexendo ata 50 mulleres. ¿É iso ter protección das mulleres? ¿Vostedes 
diso non din nada? 
 
Señorías, ofrecémoslles unha emenda que dá a posibilidade ao mesmo tempo de mellorar 
a situación de vítimas da violencia de xénero en Galicia e de recuperar a autonomía do 
Bloque Nacionalista Galego fronte ao sanchismo; unha emenda que lle pon deberes á 
Xunta —si, señor—, pero tamén ao Goberno central; e tamén a vostedes, ao Bloque Na-
cionalista Galego, porque en materia de igualdade a responsabilidade é de todos, tamén 
do BNG, señora Presas. 
 
Nada máis e moitas grazas. (Aplausos.) 
 
O PRESIDENTE: Grazas. 
 
¿Polo Grupo Parlamentario Mixto...? (O deputado Armando Ojea Bouzo renuncia á súa quenda 
de intervención.) Grazas. 
 
Polo Grupo Parlamentario Socialista, a señora Castro. 
 
PALOMA CASTRO REY: Boa tarde a todos e a todas. 

XII lexislatura. Serie Pleno. Número 72. 18 de novembro de 2025 DIARIO DE SESIÓNS DO PARLAMENTO DE GALICIA

90

C
SV

: B
O

PG
D

SP
G

-y
3P

N
4m

os
x-

0
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-y3PN4mosx-0


Nós compartimos moitas das cousas que aparecen nesta iniciativa do Bloque Nacionalista 
Galego —por non dicir a totalidade—, e cremos tamén que a resposta institucional axeitada 
é esencial para loitar contra a violencia machista. 
 
A iniciativa do BNG fala desa maioría de idade que cumpre a nosa Lei do ano 2007, esa Lei 
para a prevención e o tratamento integral da violencia de xénero; unha lei aprobada no Go-
berno progresista presidido por Emilio Pérez Touriño, unha lei que fixo que Galicia dese un 
gran salto político para acabar cun déficit democrático existente e que era unha continuidade 
dun antecedente, que era esa lei aprobada por Zapatero no ano 2004, que foi a primeira lei 
integral de Europa. Galicia deu un paso máis, ademais, nese momento, porque contemplou 
diferentes manifestacións da violencia: como a violencia física, psicolóxica, económica, o 
acoso, o abuso sexual e o tráfico de mulleres e nenas. Unha lei aprobada en xullo do ano 
2007 por unanimidade, cun gran traballo e consenso de moitas das deputadas que estaban 
aquí. Creo que é bo tamén aproveitar estas datas nas que estamos para facerlles un recoñe-
cemento á compañeira Laura Seara, polo Partido Socialista, ou a Ana Pontón, polo Bloque 
Nacionalista Galego, ou á señora Susana López Abella, polo Partido Popular, porque estas 
mulleres deixaron de lado as súas loitas partidistas para priorizar un ben común, que era a 
protección das mulleres ante o machismo. 
 
Gustaríame, ante este momento no que estamos —ou que xeran algúns partidos—, de crispa-
ción, falar de retrotraerme no tempo e traer a colación algunhas frases deste debate; algunha 
frase como a da voceira do BNG, a señora Ana Pontón, que dicía: «A unidade, a participación 
e a implicación da sociedade e dos partidos políticos é imprescindible para dar pasos firmes na 
erradicación desta violencia». Ou da señora Susana López Abella, que dicía: «Neste asunto, os 
poderes públicos están na obriga de traballar coordinadamente e sen liortas partidistas». Ou 
da compañeira Laura Seara, que dicía que o consenso político era fundamental para dar marco 
normativo e xurídico á demanda social dos movementos feministas. Foron 69 votos a favor, 
unha aprobación por unanimidade, que temos que mirar con envexa, porque, despois do dis-
curso da señora Arias, é unha envexa total o que sufrimos, se temos en conta ese debate. Envexa 
e medo tamén; envexa e medo polo retroceso existente nese consenso, pero tamén polo retro-
ceso existente pola entrada na escena política de partidos negacionistas que cuestionan a vio-
lencia de xénero, como a ultradereita de Vox, á que o Partido Popular dá folgos e que, ademais, 
non só dá folgos, senón que permite a entrada nas institucións. Señora Arias, vostedes, moi 
bravos en Galicia e moi mansos en Madrid; (Aplausos.) moi mansos en Madrid para levar a si-
tuacións indesexables como que se rexeiten minutos de silencio polas vítimas da violencia de 
xénero; ou que sexa imposible a lectura de manifestos en días clave como o 25 de novembro; 
ou que se retiren todas as axudas a colectivos feministas que levan liderando accións de de-
nuncia e reivindicacións da loita pola igualdade das mulleres durante toda a democracia. 
 
Esa presenza da ultradereita de partidos como Vox tamén afecta Galicia, aínda que en Galicia 
puxemos freo toda a cidadanía galega co noso voto á entrada da ultradereita nas institucións. 
Como xa dixo algunha deputada do Partido Popular: se temos que pactar con Vox, pactamos; 
pero, por sorte, a cidadanía foi intelixente e puxo freo co seu voto. Pero si que é verdade que 
esta radicalización do Partido Popular en Madrid tamén esta radicalizando o discurso e ra-
dicalizando as políticas de igualdade na Xunta de Galicia, e vóullelo demostrar tamén; vóu-
llelo demostrar retrotraéndome novamente a ese debate.  

XII lexislatura. Serie Pleno. Número 72. 18 de novembro de 2025 DIARIO DE SESIÓNS DO PARLAMENTO DE GALICIA

91

C
SV

: B
O

PG
D

SP
G

-y
3P

N
4m

os
x-

0
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-y3PN4mosx-0


Dicía a señora López Abella, no ano 2007: «O Partido Popular defende que o compromiso 
coa erradicación da violencia de xénero pasa pola sensibilización da sociedade e pola tole-
rancia cero fronte á violencia». Dicía este verán o director xeral de Violencia de Xénero: 
«Lamentablemente, o número de asasinatos de vítimas de violencia non ten unha relación 
directa causa-efecto coa intensidade das políticas de prevención» —bastante diferente ese 
discurso—. Dicía no ano 2007 a señora López Abella: «É esencial garantir unha transferen-
cia de recursos aos concellos suficiente para que estes poidan asumir unha atención directa 
e de calidade e prestar asistencia ás mulleres», Ano 2025, orzamento da Xunta para o ano 
2026, unha partida denominada «Accións de promoción da igualdade e prevención da vio-
lencia a desenvolver polas entidades locais»: 300.000 euros menos do orzamento. Terceira 
diferenza: no ano 2007, a señora López Abella reclamaba plans específicos para mulleres 
con discapacidade e mulleres maiores que sofren violencia. Despois de dezaseis anos de go-
berno do Partido Popular na Xunta, non sabemos absolutamente nada deses plans.  
 
E podería seguir, podería seguir, pero esgotaría o meu tempo, e tamén quero falarlle de 
por que imos apoiar esta iniciativa. Imos apoiar esta iniciativa porque compartimos e re-
clamamos —como dicía no inicio— moitas de todas estas cousas que se están a debater. 
Compartimos que a prevención é fundamental, e o 3 por cento do orzamento destinado á 
prevención reflicte un fallo estrutural na planificación de políticas contra a violencia. Pero, 
¿quen vai cuestionar a estas alturas que a prevención é fundamental, que a prevención é 
necesaria para que a poboación tome conciencia das desigualdades existentes e para avan-
zar cara á igualdade? Coincidimos en que é unha arma fundamental para loitar contra a 
desinformación negacionista, a violencia que inunda as redes e os discursos da ultrade-
reita, e cremos tamén que é necesario un plan estratéxico para ordenar, coordinar e dotar 
de coherencia todas as actuacións que se desenvolven en materia de prevención. Cremos 
tamén que é necesario modificar ese decreto dos CIM do ano 2016, porque cremos que é 
necesario mellorar a formación e ampliar o persoal que traballa nos CIM —como dicía pola 
mañá— para que os CIM non teñan unha tarefa de oficina administrativa de xestión de 
axudas, senón que poidan ter esa finalidade para a que foron concibidos. E, por último, 
tamén cremos que, en relación cos centros de crises 24 horas —ese recurso que temos en 
Galicia grazas á Lei de garantía integral da liberdade sexual—, é prexudicial privatizar, 
recortar e desmantelar os servizos públicos, porque é restar capacidade ás institucións 
para defender a vida e a liberdade das mulleres, e todos estes recursos tan sensibles teñen 
que estar no público.  
 
Polo tanto, señora Arias, podería entrar agora con vostede en confrontación sobre os seus 
hits principais. Esta vez tardou tres minutos —a outra vez calculamos cinco— en nomear a 
Pedro Sánchez, en falar de pulseiras, en falar tamén vostede desa Lei de garantía da inte-
gridade sexual. A ver na próxima intervención se bate récords e xa fala dende o minuto pri-
meiro, e así xa poderei eu rebaterlle ben todos os argumentos.  
 
Nada máis e moitas grazas. (Aplausos.)   
 
O PRESIDENTE: Grazas. 
 
Grupo autor da proposición non de lei, señora Presas.  

NOA OLALLA PRESAS BERGANTIÑOS: Grazas, señor presidente.  
 
Agradezo á señora Castro a súa vontade construtiva. Só teño unha discrepancia coa súa in-
tervención: oxalá tardar tres minutos en botar responsabilidades fóra; ¡tres segundos, tres 
segundos tardou a señora Arias en falarme de Madrid! Pero, ¡que pouco respecto! É unha 
iniciativa centrada en políticas da Xunta que me temo que nin sequera se tomou a molestia 
de ler ou non ten argumentos para rebater politicamente, e xa me está dicindo que no se qué, 
que no se cuánto. Mire, eu xa non aspiro a que vostedes collan un libro sobre violencia ma-
chista, pero collan o informe do Consello de Contas ou collan a folla dos libros dos orza-
mentos, señora Arias. ¡Non mintan!, programa 313B! E que é irrebatible, porque está con 
números nos orzamentos. ¡Recortan os fondos este ano! (Aplausos.)   
 
Nunca pensei ter que dicir isto no Parlamento galego, pero menos mal que se blindou o fi-
nanciamento do Pacto de Estado e que o 48 por cento polo menos o teñen vostedes por esa 
vía, porque, se non, aínda recortarían máis. O que é medible, non é opinable; e o demais é 
facer oposición cutre. E, mire, eu xa... En fin. É que menos mal que gravan estas interven-
cións, menos mal que hai xornalistas, testemuños, que hai outros deputados e deputadas, 
uxieres, persoal de limpeza, porque, de verdade, ás veces, eu pregúntome se estamos nun 
mundo paralelo. ¿Como pode vostede, señora Arias, ser tan mentireira e ter tan pouca ver-
gonza de atreverse, despois de estar aquí no debate pola mañá comigo mesma, a dicirme 
que non fixen unha soa mención? Por favor, ¡eh!, por favor. Non só fixen eu mencións aos 
fallos de Cometa e aos fallos de Viogén e aos fallos do ámbito do Estado hoxe neste debate; 
é que hai un ano fun eu, foi o BNG, quen os puxo enriba da mesa aquí e no Congreso, (Aplau-
sos.) mentres a Xunta non facía nada, mentres a súa conselleira se dedicaba a outras cousas, 
como amparar un presunto agresor sexual en lugar de defender os dereitos das mulleres 
deste país. ¡Un pouco de vergonza, un pouco de vergonza! (Aplausos.) E debatemos sobre esa 
cuestión cando levamos esas iniciativas e noutras iniciativas anteriores.  
 
Pero, mire, teño unha mala noticia para vostede. Vostedes poden decidir os titulares da TVG 
e poden decidir o que se di nos medios públicos e poden manipular a realidade, pero non 
poden decidir sobre que debate o Bloque Nacionalista Galego. E o Bloque Nacionalista Galego 
trouxo a este Parlamento iniciativas hoxe sobre os CIM, sobre que di ese informe do Consello 
de Contas e sobre a necesidade de aumentar a sensibilización. E, aínda que vostedes estean 
presentando unha autoemenda á súa iniciativa e emendas a dúas iniciativas totalmente dis-
tintas, como son a da voceira socialista, que debateremos despois, e a miña, non funciona. 
Aquí agora debatemos do que di o BNG; non do que lle dá a gana a vostede para evadir as 
responsabilidades de goberno da Xunta. Así que imos á cuestión das propostas, que non foi 
capaz de rebater nin unha soa, porque a razón dos números e a razón da experiencia está do 
lado da proposta do Bloque Nacionalista Galego.  
 
Só unha última cuestión telegraficamente. Vénme aquí falar dos xulgados. Mire, sobre os 
xulgados de violencia machista, debatemos hai quince días ou hai tres semanas —xa non me 
acordo— nunha iniciativa específica que, ¿quen trouxo? O BNG, sobre ese problema da co-
marcalización. Porque a Xunta votou si á comarcalización dos xulgados de Ourense, causando 
un enorme problema en Verín e no Carballiño, e do resto non dixo nada, pese a que ten a 
obriga de informar. ¡O BNG trouxo ese problema para solucionalo a este Parlamento e acadou 

un pronunciamento unánime! Mentres, ¿que facía a Xunta?, ¿que facía o señor Diego Calvo?, 
¿que facía a señora García? ¿Facían os seus deberes ou están tan ocupados todo o día en facer 
vídeos de TikTok para criticar o BNG que non teñen tempo para facer o traballo que lle en-
comendaron os galegos e galegas? (Aplausos.) ¿Que facían vostedes? Ese era o debate hai 
quince días. Cando queira, traian unha iniciativa vostedes e volvémolo debater. (Aplausos.)   
 
En resumidas contas, fronte a quen non ten máis proxecto político ante o 25 de novembro e 
a violencia machista que atacar a oposición (Aplausos.) e vir aquí difamar con mentiras, o 
Bloque Nacionalista Galego seguirá sen distraerse de facer o seu traballo, que é darlles aos 
galegos e galegas, e moi especialmente ás mulleres en situación de violencia machista, unha 
alternativa de propostas e de esperanza.  
 
Nada máis e moitas grazas. (Aplausos.)   
 
O PRESIDENTE: Grazas. 
 
Alteración da orde do día 
 
Proposición non de lei do G. P. dos Socialistas de Galicia, por iniciativa das deputadas Silvia 
Longueira Castro e María Elena Espinosa Mangana, sobre a demanda ao Goberno galego da 
presentación inmediata dun novo equipo e novas liñas de acción en materia de política social 
 
O PRESIDENTE: Non se presentaron emendas.  
 
Para formular a proposición non de lei, ten a palabra a señora Longueira.  
 
SILVIA LONGUEIRA CASTRO: Grazas, presidente.  
 
Esta iniciativa, esta proposición non de lei entronca co que falabamos antes do receso das 
catro da tarde, pola mañá, cando comentabamos que, nunha reunión que tiveramos con di-
ferentes colexios profesionais, se falaba dun caso en Ourense, precisamente, que era —non 
me vou estender— o dunha dependente que tiña unha situación máis ou menos —diga-
mos— tráxica á hora de resolver a súa papeleta de cara a afrontar os coidados e demais. E 
dicía un deses profesionais cos que nos reuníamos unha frase reveladora, xa o dixen pola 
mañá: non pidamos o cese da responsable de Servizos Sociais da Xunta de Galicia, porque 
seguramente virá alguén que o faga peor.  
 
E eu creo que hai moitos símiles cos que comparar o tratamento dos Servizos Sociais galegos 
por parte do Partido Popular, pero hai unha soa característica que os define desde hai deza-
seis anos, e é enmagrecer; enmagrecer o sector público, enmagrecer os servizos públicos, 
neste caso os servizos públicos sociais. ¿E como o fan?  
 
Primeiro, gañando tempo en negociacións. Traio aquí todo o que se está agora a converter 
nun dime y direte coa Federación Galega de Municipios e Provincias, coa Fegamp, onde os 
concellos, os do PSOE, os do PP, están pedindo esa aproximación de cifras para facer fronte, 
por exemplo, aos pagos por salarios, evidentemente, a todo o SAF, a todas as traballadoras 

e ás empresas do SAF, e non hai forma de chegar a un acordo, sabendo que vostedes mandan 
a esas mesas de negociación persoas sen capacidade de decisión. Mandan técnicos que uni-
camente van alí e toman nota.  
 
Despois, en segundo lugar, manteñen en vilo as organizacións coas que teñen vostedes o 
concerto social para saber se poden aplicar o convenio colectivo aos seus traballadores ou se 
non o poden aplicar. Insisto, concerto social. Son empresas do terceiro sector —porque xa 
as converteron en empresas— coas que vostedes concertan cun prezo determinado, que non 
van á concorrencia competitiva, e que, desgraciadamente, se atopan con que todo o que ten 
que ver coa subida salarial, debido aos convenios colectivos, non se aplica. No último minuto, 
salvaron vostedes a campá, por un tempo moi definido —imos ver que pasa de cara ao ano 
2026—, pero, evidentemente, as ONG da discapacidade convertéronse en financiadoras dos 
servizos da Xunta. E iso é terrible, porque vostedes fan negocio á conta da discapacidade. 
Ou sexa, vostedes teñen as ONG da discapacidade financiando servizos dos que vostedes te-
rían que dar conta, coa xente que vostedes terían que atender. E teñen estas ONG simple-
mente como entidades financiadoras. Por certo, moitas delas con liñas de crédito para poder 
facer fronte aos gastos que —como xa dixen antes— se xeraron por unha subida dos con-
venios colectivos que vostedes non admitían.  
 
Despois, en terceiro lugar, hai un terceiro concepto: vostedes manosean a emigración. Vos-
tedes manoséana de forma que chegan a extremos dos que é moi difícil voltar, como xa acon-
teceu nun caso do que se falou aquí e do que se leva falando, como é o caso de Monforte, que 
veu precedido dunha violencia en redes sociais coa que se dicía: isto arréglase con gasolina. 
Hai que ter en conta, ademais, que cada vez que manosean o termo «migración», hai un in-
forme do Consejo para la Eliminación de la Discriminación Racial y Étnica, o CEDRE, onde di 
que, en 2024, Galicia rexistrou 129 casos de discriminación racial ou delitos de odio. É dicir, 
vimos avisados. Xa llelo dixemos aquí algunha vez: isto está ás portas de que alguén lle pegue 
unha chispa, porque todos temos medo de todos. Xa o dixemos aquí algunha vez. Sen poñer-
nos que somos non racistas ou si racistas; somos diferentes e temos que iniciar un camiño 
para diminuír as nosas diferenzas e para atoparnos. Vostedes manosean ese termo.  
 
Sobre todo, en Madrid teñen vostedes esas ideas felices do señor Feijóo, que fala dun visado 
por puntos no que se priorice quen coñece mellor a cultura española. Quero eu saber un 
señor de Murcia que coñece dos galegos. Quero saber se neste Pasapalabra, un señor de Mur-
cia pasaría o exame de coñecer a cultura galega ou a cultura catalá ou a cultura do País Vasco, 
pero teñen vostedes o atrevemento de dicir que imos premiar quen mellor nos coñece ou 
contribuír con aqueles países que afiancen e que contribúan a informar os migrantes que 
chegan aquí. Vamos, eu creo que en Siria non teñen outra cousa en que pensar que en facer 
pactos con nós para que os que cheguen aquí poidan ser ben acollidos. É dicir, un dislate, un 
auténtico dislate.  
 
Por outra parte, deixan vostedes ao albur os centros de menores, falabámolo pola mañá. 
Están ateigados, está sobrepasada con moito a súa capacidade, e hai profesionais —insisto, 
como dicía pola mañá— que teñen vocación, que chegan a esta profesión por pura voca-
ción, e que están desexando atopar outro tipo de traballo. Basicamente porque a presión é 
alta, porque están mal pagados, porque lles botan horas de máis e porque, evidentemente, 

todos temos unha vida e non podemos dedicar doce horas ao día a facer o noso traballo. 
Entón —insisto—, téñenos ateigados. E isto non é de hoxe, isto non é porque un goberno 
diga que imos acoller nenos e nenas sen pais nin nais nas nosas comunidades. Isto vén 
pasando dende hai tempo e teñen vostedes concertos co Goberno de España de máis de 
30 millóns para todo este tratamento dos menores en Galicia e 100 millóns que se apro-
baron para os nenos e nenas que chegan aquí sen pais nin nais.  
 
Un quinto punto: afastaron vostedes os profesionais que teñen traballo no sector social 
de todos os seus proxectos, non os reciben. Ou sexa, vostedes teñen o Colexio de Traballo 
Social sen recibir, os educadores sociais, os terapeutas ocupacionais; ou sexa, todo o 
que conforma o tecido social de Galicia... Xa non digo noutras cidades, pero, por exem-
plo, a cidade da Coruña, que ten un tecido social espectacular e que dá apoio ao Concello, 
como noutros concellos de Galicia, vostedes teñen eses profesionais, a súa conselleira 
ten estes profesionais sen recibir, sen escoitar sequera a demanda que poidan estar fa-
cendo. É máis, nesa idea feliz de alixeirar a solicitude de dependencia, eliminan vostedes 
ese informe social de entrada ao sistema. E iso, saben vostedes perfectamente que ca-
rrexa una serie de problemas que estamos vendo que acontecen hoxe en día. Moitos 
deles non saen á luz, basicamente porque son persoas vulnerables que non teñen a ca-
pacidade e, posiblemente, nin saben que poden estar reclamando todo o que lles está a 
acontecer, pero vostedes apartaron do sistema os que entenden, os que saben de tratar 
un problema social en aras de mellorar o sistema. E que non hai por onde coller esta 
cuestión. 
 
Reforman despois o Consello de Benestar Social, porque, claro, lles parecía un órgano de-
masiado participativo, e axéitano vostedes para que dentro del non haxa alguén que poida 
estar inferindo unha opinión contraria ou levando algún tipo de disensión dentro do propio 
Consello. 
 
E nós preguntámonos que máis pode pasar para que, con todo en contra en servizos sociais, 
poidamos facer unha mellora ou poidamos obter unha resposta positiva a todo isto, non só 
á dependencia, que é case sempre do que se fala aquí; falamos tamén de discapacidade e de 
menores. ¿Que máis podemos atopar? Porque todo, absolutamente todo, está collido por fío. 
Ou sexa, falaban o outro día, había un artigo —o título non digo eu que fose moi acaído des-
pois de todo o que acaba de pasar agora—: «A consellaría dos mil incendios». E que non 
hai outra consellaría nestes momentos que teña todo, absolutamente todo en contra, como 
é a de asuntos sociais.  
 
E, claro, volto á frase do inicio: ¿como imos pedir un cese? Porque alguén peor pode vir aquí, 
alguén que siga as directrices de quen manda realmente, que é o señor Rueda, alguén que 
poida facelo aínda peor ou poida deixar isto nun desleixo continuado. Entón, este é o motivo 
desta proposición non de lei que, evidentemente, vai ter o seu rexeitamento, pero non queda 
máis que volver denunciar. Nunca estivemos nesta situación; xamais, xamais. Nunca estivo 
unha situación tan candente e sen ningún apoio, nin social... Onte mesmo tiñan vostedes 
aquí, ás portas do Parlamento, os traballadores sociais... 
 
O PRESIDENTE: Remate. 

SILVIA LONGUEIRA CASTRO: ...—agora acabo—, os educadores sociais, os terapeutas ocu-
pacionais, reclamando precisamente todo o que está en desleixo dentro do ámbito dos ser-
vizos sociais, en particular, nese caso da dependencia. Así que isto é o que temos. 
 
Esperamos as súas respostas e seguimos na segunda parte. 
 
Grazas. (Aplausos.)   
 
O PRESIDENTE: Grazas. 
 
Grupo Parlamentario do Bloque Nacionalista Galego, señora Rodil. 
 
OLALLA RODIL FERNÁNDEZ: Boa tarde. 
 
Grazas, presidente. 
 
Por centrar a cuestión tamén no que se formula como proposta para a votación na parte 
resolutiva, o que se somete á consideración da Cámara é que se releve a conselleira, 
que asuma —digamos— a dirección da Consellería un novo equipo e que cambien as 
políticas. 
 
Eu, lendo un pouco a exposición de motivos e, a raíz do que se falaba ao longo de todo o de-
bate na sesión da mañá e tamén na de hoxe, eu non creo que sexa incapacidade —creo que 
xa o dixemos máis veces— nin que sexa falta de liderado; o que está acontecendo na Con-
sellería de Política Social e, en xeral, cos servizos sociais neste país é o resultado dunha de-
cisión política absolutamente consciente, ideolóxica, intencionada e planificada, que, polo 
tanto, responde aos intereses e aos obxectivos políticos do Partido Popular. 
 
Falábao antes a señora Longueira. Non recibir as traballadoras, por exemplo, de servizos 
sociais básicos esenciais como son as traballadoras do SAF, as traballadoras das residen-
cias ou as traballadoras dos servizos de menores da Xunta de Galiza non é torpeza; é 
unha decisión política para non querer asumir a responsabilidade que a Xunta de Galicia, 
que o Goberno do Partido Popular, que a Consellería de Política Social ten a respecto das 
condicións laborais nas que se están sostendo servizos sociais esenciais que atenden, ga-
ranten e protexen persoas extremadamente vulnerables, como menores que están baixo 
a tutela ou baixo a custodia da Xunta de Galiza. É o mesmo que acontece con privatizar 
centros de reforma ou centros de protección de menores onde hai persoas menores de 
idade cumprindo medidas xudiciais; privatizar cárceres, basicamente —tamén para que 
nos entendamos—, porque esas nenas e nenos menores de 18 anos están cumprindo me-
didas xudiciais de privación de liberdade nalgúns casos por cometeren delitos. Se pen-
sásemos en cárceres de adultos, como o cárcere da Lama ou o cárcere de Teixeiro, sería 
impensable que estivesen xestionadas por entidades privadas, sexan sociais ou doutra 
índole. É algo que vemos pola televisión, en series americanas, pero que non quereriamos 
para o noso país. Pois témolas neste país na maior parte dos centros de internamento 
para menores de idade —insisto— que están cumprindo medidas de privación de liber-
dade por orde xudicial. 

Iso non é nin torpeza nin falta de liderado; iso é unha decisión política clara de querer facer 
ou engordar o negocio de entidades e empresas privadas, facendo, ademais, descarga en ter-
ceiros das responsabilidades do Goberno galego, da Administración pública, da Consellería 
de Política Social. E tanto lles vale en quen: as empresas privadas, as entidades sociais ou 
agora os concellos, que son a quen lles están dicindo que teñen que asumir a atención, o 
coidado ou o apoio de persoas con dependencia, de persoas con discapacidade ou doutros 
ámbitos dos dereitos sociais.  
 
Esta mañá viamos como se enchía a boca a conselleira de Política Social dicindo que tiñan 
un obxectivo que este ano era —digamos— a súa prioridade, que era abordar a desigualdade, 
ou, dito doutra maneira, a igualdade de dereitos entre mulleres e homes no ámbito laboral. 
Estaría estupendo se non fose a súa consellaría unha máquina privatizadora e unha máquina 
precarizadora e negadora de dereitos fundamentais, como vemos con milleiros —non son 
dez, nin quince, nin vinte— de mulleres que están sostendo o servizo de axuda no fogar ou 
os coidados das persoas dependentes nas residencias de maiores —ou ben da Xunta de Galiza 
ou ben financiadas con cartos de todas e de todos os galegos—, tendo salarios que rozan, no 
mellor dos casos, o mínimo interprofesional se tes vinte anos de antigüidade, e sen posibi-
lidade práctica de desenvolver unha conciliación mínima da túa vida laboral e da túa vida 
familiar porque teñen uns contratos de traballo con xornadas partidas ou por horas que fan 
imposible que poidan ter un proxecto de vida mínimo. De verdade, coa responsabilidade que 
a Consellería de Política Social ten directamente nos servizos sociais e nas condicións de 
traballo das mulleres que o sosteñen, é puro cinismo político vir dicir aquí que a prioridade 
é buscar a igualdade no ámbito do traballo.  
 
Non mover un dedo, nin sequera reunirse con esas traballadoras, que, no caso do SAF e das 
residencias de maiores, levan pedindo desde setembro de 2024, na loita por un convenio co-
lectivo xusto, unha reunión coa Consellería para que financie os centros de traballo para os 
que elas desenvolven o seu traballo; darlles coa porta nos fociños cada vez que teñen opor-
tunidade, e non recibir o persoal dos centros de discapacidade ou dos centros de menores é 
unha decisión ideolóxica e forma parte do programa político do Partido Popular.  
 
Deixar que o SAF colapse, que estea ao bordo da quebra, como está en todos os 313 concellos 
deste país, goberne quen os goberne, é unha decisión política; non é unha desgraza, non é 
un efecto meteorolóxico, e moito menos o é recortar 17 millóns de euros no orzamento do 
SAF de dependencia nos orzamentos de 2025 e 18 millóns e medio no de 2024. Iso non é un 
erro ou unha chapuza, como introducir e rexistrar emendas parciais á Lei de acompaña-
mento dos orzamentos fóra de prazo; iso é asfixiar un servizo público intencionadamente, 
¿para que?, porque as cousas sempre perseguen un obxectivo político. E, no caso do Partido 
Popular, é que, cada vez que ti precarizas, cada vez que ti fas máis feble o público, o que 
acabas é engordando o negocio privado e facendo que, en función do que teña cadaquén na 
carteira, quen teña posibilidades económicas —iso si que é discriminatorio, ademais da cor 
de pel—, quen teña cartos se intente buscar a vida a través da rede privada co que non atopa 
na pública.  
 
E iso vémolo nos orzamentos que se están tramitando neste Parlamento. Nos orzamentos 
para 2026 da Consellería de Política Social, dos 844 millóns de euros que van destinados ao 

Programa da dependencia —o 312 D—, 403 millóns van directamente a privatizacións ou 
axudas pírricas que non garanten dereitos. Desmantélase o público para engordar a priva-
tización e o asistencialismo, que é o modelo do Partido Popular. 
 
E aí están os datos. Saían hai días recentes os datos do Imserso correspondentes a outubro 
de 2025. Hoxe hai 1.000 persoas máis pagando unha praza nunha residencia privada que 
dependentes ocupando unha praza pública. Falamos de case 8.000 persoas que reciben unha 
axuda que non chega aos 400 euros para pagar prazas que teñen un custo entre 1.700 e 
2.000 euros ao mes. Mentres, o SAF, o coidado profesional no fogar, perde, mes tras mes 
desde xaneiro de 2025, persoas usuarias —1.600 persoas menos— porque, cando ti levas ao 
colapso un sistema e un servizo, todo o que pode fuxe del, e o que vemos é como as axudas 
asistencialistas non deixan de medrar: 12.048 bonos máis desde que empezou o ano.  
 
E aquí o único que se di é: ¡é que a xente escolle libremente o que quere! ¿Que liberdade hai 
cando tes que escoller entre unha lista de espera eterna á que só podes acceder se morre 
outra persoa usuaria e 400 euros na man?, ¿que liberdade é esa? (Aplausos.) ¿Que liberdade 
hai na desesperación, na desprotección e no abandono desde o ámbito público? O PP quere 
devolver o coidado ás casas ao lombo das mulleres por catro pesos, que fan que moitas teñan 
que deixar de traballar e, ademais, sacan peito diso. Vímolo nese acto infame de propaganda 
no que mandaron aplaudir á xente pasando por diante do «Rey Sol», do «gran presidente», 
para agradecerlle as axudas que recibían. Entre esas persoas, había unha muller que deixou 
de traballar para coidar a nai na casa. Ese é o modelo do Partido Popular: que as mulleres 
deixen de traballar para coidar un familiar na casa por menos de 400 euros ao mes. 
 
 O modelo do BNG é, desde logo, outro; un modelo de coidados baseado no servizo público, 
nunha rede de coidados ampla, diversa e, sobre todo, forte que artelle un sistema, un ser-
vizo galego do benestar, dos coidados profesionais sostidos en condicións laborais xustas, 
cun enfoque de atención centrado na persoa e, sobre todo, preventivo, que promova a au-
tonomía persoal independentemente das condicións e capacidades de cadaquén ao longo 
das nosas vidas.  
 
Nós imos apoiar a proposta que se formula como proposta de resolución, aínda que fran-
camente... 
 
A PRESIDENTA (María Elena Candia López): Vaia rematando,  señora Rodil. 
 
OLALLA RODIL FERNÁNDEZ: ...creo —e con isto remato— que tanto ten quen estea á fronte 
da Consellería se o goberno que segue pilotando este país é do Partido Popular. 
 
Máis nada. (Aplausos.)   
 
A PRESIDENTA (María Elena Candia López): Moitas grazas. 
 
Quenda do Grupo Parlamentario Popular, señora Arias. 
 
Grazas, presidenta. 

RAQUEL ARIAS RODRÍGUEZ: Boa tarde de novo. 
 
Señora Longueira, efectivamente, tiña razón, dígollo xa dende o primeiro momento: non 
imos aceptar a súa iniciativa e, aínda que lle adicarei un tempo a explicar por que, podo re-
sumirllo xa en dúas frases: a súa exposición de motivos xa está toda cumprida e o que vos-
tedes piden xa se cumpre tamén. E, aínda lle podo dar unha terceira, e é iso de que, cando 
vostedes falan de liderado na Consellería, a súa percepción e a do BNG non se corresponden 
cos datos, co apoio das galegas e os galegos e coa percepción que teñen tamén noutras co-
munidades de onde acotío nos chaman para que lles expliquemos os proxectos que se están 
a facer a Galicia; proxectos pioneiros e  de éxito. (Aplausos.)    
 
Señora Longueira, a vostedes que tanto lles gusta falar de bulos —ao Partido Socialista—, 
poderiamos dicir —non se enfade— que a súa iniciativa é un bulo. Aínda que digo que non 
se enfade, porque, miren, para bulos, falando de bulos, o premio ao bulo do mes, incluso ao 
bulo do ano, lévao o Bloque Nacionalista Galego. Exactamente un deputado do Bloque Na-
cionalista Galego, que, por certo, para o meu gusto, con mala educación e moi pouco saber 
estar, adicou a súa intervención hai uns días na Comisión 5ª a difamar sobre os coidados 
que están a recibir os residentes do centro DomusVi de Monforte de Lemos, causando unha 
alarma social absolutamente innecesaria con noticias falsas, desmentidas xa por todos os 
actores. ¡Que vergonza, señores do BNG, que vergonza! Non hai ningún brote de sarna. Os 
menús son adaptados e supervisados —aquí temos unha copia— (A deputada Raquel Arias 
Rodríguez amosa un documento); as inspeccións fanse periodicamente —a última de Servizos 
Sociais en setembro e outra de Sanidade en outubro—, e o 90 por cento das traballadoras 
asinaron un documento do que lles vou ler algunhas partes: «Por este motivo, nosotras, como 
trabajadores de la residencia, nos pronunciamos ante el comunicado emitido por la prensa el día 6 
de noviembre de 2025, que recoge declaraciones de un diputado del BNG en el Parlamento gallego. 
Estamos muy afectados, moral y éticamente. Hemos sufrido durante estos últimos días acoso social 
por parte de muchas personas, poniendo en duda nuestra profesionalidad y nuestra calidad humana 
ante algo que es absolutamente mentira. Queremos aclarar la gravedad de la difamación que se dijo 
respecto al maltrato hacia los residentes. Bajo ningún concepto aceptamos, como profesionales, estas 
declaraciones, ya que son absolutamente falsas». Espero que, dende o BNG, teñan a decencia 
de dicir que se equivocaron e pidan perdón polo menos aos residentes, aos traballadores e 
ás familias dos residentes. ¡Que vergonza! Dende logo, ese deputado, se quería gañar puntos 
ante a CIG e ante a UPG, cubriuse de gloria, porque quen mente é un mentireiro, e quen o 
fai unha vez pódeo volver facer e perde toda credibilidade. (Aplausos.) (Murmurios.)  
 
Porque, señorías, cando estamos falando de persoas e de persoas vulnerables, non todo vale, 
porque, por moita necesidade que teña o BNG de mobilizarse, por moito que paguen por ir 
a folgas, a realidade non a van poder cambiar. Señora Rodil, tampouco van poder cambiar 
os datos (Murmurios.) que din que o BNG e o PSOE, cando gobernan, maioritariamente pri-
vatizan. E, por outro lado, vostede dixo aquí algo que é rotundamente falso. Todos os centros 
de medidas xudiciais para menores son públicos 100 por cento, ¡todos! (Murmurios.) Señora 
Rodil, sabe perfectamente que o convenio laboral das empresas non é responsabilidade da 
Consellería de Política Social, sábeo perfectamente e seguen insistindo no mesmo. Se vos-
tedes queren seguir adiante, ir adiante e acelerar ese convenio colectivo, díganlle á CIG que, 

en vez de convocar tantas manifestacións, se poña a traballar e poidan chegar a un acordo 
que beneficie as traballadoras.  

 
E, mire, señora Longueira, discriminación racial é non facer caso ao Supremo, que é o que fai 
o Goberno central, para sacar de Canarias mil menores non acompañados con protección in-
ternacional; unha orde que se tiña que cumprir hai xa meses e que segue sen cumprirse. Iso 
si, mentres non fan o que deben, o que é a súa obriga, cambian a lei para mandar a Galicia 
máis de 300 menores non acompañados —e así a todas as comunidades do PP—, mentres ao 
País Vasco e a Cataluña non mandan ningún. A realidade, señora Longueira, por moito que 
vostedes a queiran pintar doutra maneira, é que somos a primeira comunidade en aplicar a 
gratuidade das escolas infantís de 0 a 3 anos e que temos a taxa de escolarización máis alta 
de todo o Estado —15 puntos por riba da media, co 65 por cento—, e que somos a única co-
munidade que ten a educación gratis desde que un neno nace ata que acaba na universidade.  
 
Mire, involucionar é que o Goberno non nos dea nin un só euro para esas escolas infantís 
cando nos prometera dende o ano 2018 o seu cofinanciamento. As escolas infantís gratis 
son, segundo todos os expertos, un factor importantísimo á hora da redución da pobreza 
infantil, porque, segundo os datos do INE, Galicia é a comunidade que máis reduciu a taxa 
AROPE infantil e tamén a que máis reduciu no último ano a taxa de risco de pobreza, e así 
en todos os ítems. Na taxa AROPE infantil, temos a metade que o resto do Estado, que a 
media. Por suposto, non podemos dicir que estamos contentos mentres haxa un neno nesa 
situación, pero hai que poñer en valor que somos, con moita diferenza, os que mellor imos 
neste sentido e os que máis avanzamos.  
 
E mire, fomos os primeiros en poñer en marcha unha lei de impulso demográfico, que vos-
tedes non apoiaron; unha lei que xa está dando os seus froitos, e hoxe Galicia incrementou 
nun 4 por cento a súa poboación. Puxemos en marcha medidas pioneiras como a Casa Niño 
ou a Casa do Maior; multiplicamos por tres o número de prazas públicas de residencia e por 
seis os centros de día, e máis de 33.000 persoas teñen xa un bono Coidado no Fogar, ese que 
vostedes tanto critica. Porque esa é a virtude do Partido Socialista e do Bloque Nacionalista 
Galego: estar en contra de todo o que prefiren os galegos. E, segundo a señora Rodil, se non 
pensan como ela, se non piden o que ela pediría, entón é que non poden pedir libremente. 
(Pronúncianse palabras que non se perciben.) ¡Si señora Rodil!, ¡non todo o mundo pide como 
vostede, non todo o mundo pensa como vostede! (Aplausos.) Déalle liberdade aos maiores 
para que vivan como queiran e para que digan como queren que os coiden. (Murmurios.)  
 
E, miren, xa que o Estado nos debe xa neste ano 2.900 millóns de euros para a dependencia, 
polo menos, que nos deixe traballar e que non nos paralice un plan de choque que nos estaba 
facendo que fósemos os que máis diminuímos as listas de espera en dependencia de toda España.  
 
E, señora Rodil, efectivamente, os concellos están vivindo unha situación moi preocupante 
co financiamento do SAF, pero son o Bloque e o PSOE os que dixeron que a competencia era 
dos concellos.  A Xunta xa incrementou un 24 por cento a súa participación, a súa axuda a 
estes concellos na pasada lexislatura, e quere seguir axudándoos e quere incrementar esa 
axuda. E paréceme lóxico que vostedes pidan que se incremente esa axuda, pero, de verdade, 
pídanlle ao Estado que nos pague o 50 por cento da Lei de dependencia que si lle vai pagar 

ao País Vasco. ¿Como poden uns nacionalistas non inmutarse cando ven que a outra comu-
nidade lle pagan o 50 por cento e a nós nos baixan do 40 por cento ao 35 por cento? 
 
A PRESIDENTA (María Elena Candia López): Ten que ir rematando, señora Arias. 
 
RAQUEL ARIAS RODRÍGUEZ: ¿Como poden non inmutarse cando ven que é o Goberno central 
o que cada vez lle pon máis obrigas aos concellos para o servizo de axuda no fogar e lles dá 
menos cartos? Por suposto que nós seguiremos traballando para axudar os concellos porque, 
en definitiva, é tamén axudar as persoas maiores.  
 
 Señora Longueira, vostede pedía un plan para os próximos meses. O plan xa o debatemos 
esta mañá. O plan son os orzamentos da Xunta de Galicia, porque en Galicia fanse orzamen-
tos e eses son os que marcan as liñas das actuacións para todo o ano. Oxalá en España pui-
désemos dicir o mesmo. 
 
A PRESIDENTA (María Elena Candia López): Moitas grazas. 
 
RAQUEL ARIAS RODRÍGUEZ: Nada máis e moitas grazas. (Aplausos.)  
 
A PRESIDENTA (María Elena Candia López): Turno de peche para autora da proposición non 
de lei. Ten novamente a palabra a señora Longueira.  
 
SILVIA LONGUEIRA CASTRO: Grazas, presidenta.  
 
Xa vexo, señora Raquel, que o do director xeral de menores, que confundía obxectivos con 
procedementos, non é baladí; tamén vostede confunde obxectivos con procedementos. Os 
orzamentos non son un plan; son orzamentos. O plan ten que vir acompañado dun orza-
mento, pero un orzamento non é un plan —lección número 1 de economía aplicada, ¿vale?— 
(Aplausos.) (Murmurios.) En segundo lugar, foi o Partido Socialista o que deseñou a Lei de de-
pendencia, foi o Partido Socialista o que deseñou a Lei de reforma da sanidade pública e foi 
o Partido Socialista o que deseñou a reforma da educación pública: os tres piares do estado 
do benestar. Entón, grazas a iso, todos estamos aquí... (Murmurios.) Non sei, os diñeiros 
tamén, pero vostedes sempre falan do diñeiro, e non teñen un plan, ¿entenden? Non teñan 
un plan. (Pronúncianse palabras que non se perciben.) Non, non teñen, señora Raquel. Acaban 
de dicirlle, ademais, o que xa é sabido: 14 millóns e 17 millóns van detraendo... (Murmurios.) 
¡O señor Lorenzo sempre ten moito que apuntar, debía ser o portavoz! (Pronúncianse palabras 
que non se perciben.) (Protestas.) ¿Quere vostede entrar na conversación? ¡Sánchez!, a vostede 
faltáronlle catro segundos para repetilo. ¿Quere vir aquí? Porque vexo que, sempre, cando 
fala a señora Raquel, non lles debe gustar o que fala, porque falan por detrás, sempre a tapan.  
 
Ben, dito isto, non nos ten que ensinar nada, señora Arias, non nos ten que ensinar nada; de-
berían aprender como se constrúe un estado de benestar, porque o que lle acabo de dicir, ade-
mais, xa llo repetín aquí máis veces. A esta Lei de dependencia, no seu momento, aquel Partido 
Popular fixo aportacións e foron tidas en conta. Pero non nos atopamos nesta batalla de cifras 
que teñen vostedes aquí montada como se fose El circo de las vanidades. Entón volvo repetirlles: 
non teñen un plan. ¿Por que? Porque nunca lles interesou. Non lles interesa telo, porque os 

plans hai que cumprilos. Entón, con orzamentos van tirando; sacan e meten partidas —non 
sei— como se estivésemos nun mercado de trilerismo. É o que fan, non hai outra cousa.  
 
E, mire, xa vexo que aumentaron dos 2.500 aos 2.900; parece «El mundo today». Cada día 
que vimos aquí, temos unha cifra nova. Volto repetirlle: traia aquí un informe, detállenos o que 
lle deben á Xunta. Detállenolo, porque parte diso xa sabe que foi de Mariano Rajoy —dános 
igual, pero detálleno—, e eu tamén podo dicir que deben vostedes —non sei— 7.000 millóns 
de flores, e non se me ocorre dicilo. Detallen o plan, e imos e denunciamos, porque é o que hai 
que facer, señora Raquel. Se isto se lle debe aquí á Xunta de Galicia, denunciemos, pero non o 
utilicemos como unha arma política, porque —xa lle digo—, se non fose triste, sería unha frase 
de «El mundo today». Cada día veñen aquí cunha cifra diferente, cada día temos unha oco-
rrencia de «La hora chanante», e non, non é así. Tráiano vostedes, e imos con vostedes e de-
nunciámolo, porque non é de recibo que a Galicia se lle deba tanto diñeiro.  
 
¿Pero quen llo debe?, ¿quen fixo austericidio aquí? E vostedes calados aquí, todos vostedes 
calados durante toda esa etapa tan terrible. ¿Quen o fixo? Houbo horas que non se prestaban 
as dependencias, houbo horas que se quitaron os graos 3..., 
 
A PRESIDENTA (María Elena Candia López): Ten que ir rematando. 
 
SILVIA LONGUEIRA CASTRO: ...houbo persoas que non puideron seguir cotizando para coi-
dar as persoas maiores. ¿De que me está falando? Entón, isto non hai por onde collelo. Vos-
tede pode vir aquí e soltar o que lle escriben, e así botamos toda a lexislatura. (Murmurios.) 
Si, fala o que lle escriben; non podo crer que vostede diga estas cousas por si soa. (Murmu-
rios.) Bueno, hombre, pues entonces peor me lo pone» (Pronúncianse palabras que non se perciben.) 
(Murmurios.) E entón é o que hai, non hai máis, non podemos ir a máis, porque non hai forma 
de que entendamos. E a nós non nos queda máis que denunciar este tipo de cuestións, porque 
non deixa de ser terrible, sobre todo, porque as persoas que o están padecendo, as persoas 
que hoxe están cobrando 400 euros porque se piden o SAF van tardar un ano..., 
 
A PRESIDENTA (María Elena Candia López): Ten que rematar, señora Longueira. 
 
SILVIA LONGUEIRA CASTRO: ...esas van estar caladas. Sabe vostede perfectamente que non 
van falar, persoas maiores que non teñen máis recurso que aguantar esa vellez como poden. 
E é demencial, absolutamente demencial, a situación dos servizos sociais en Galicia.  
 
Moitas grazas. (Aplausos.)  
 
A PRESIDENTA (María Elena Candia López): Moitas grazas. 
 
Continuamos coa seguinte proposición non de lei. 
 
Proposición non de lei do G. P. Socialista de Galicia, por iniciativa da deputada Paloma Cas-
tro Rey e dous deputados/as máis, sobre as accións que debe pór en marcha a Xunta de Ga-
licia para reforzar e actualizar as súas políticas contra a violencia de xénero 
 
A PRESIDENTA (María Elena Candia López): A esta proposición non de lei presentáronse 
dúas emendas. 

(O G. P. Socialista de Galicia, por iniciativa da súa deputada Paloma Castro Rey, a través do seu por-
tavoz e ao abeiro do disposto no artigo 161.2 do Regulamento da Cámara, presenta ante a Mesa a se-
guinte autoemenda a esta proposición non de lei. 
 
Emenda de adición. 
 
Na parte resolutiva da iniciativa, débese engadir in fine un novo punto 7, que terá o seguinte contido:  
 
«7. Elaborar un plan integral para axudar ás mulleres a saír do sistema prostitucional, que combine 
a sensibilización social e educativa sobre a explotación e a igualdade de xénero, a asistencia social e 
psicolóxica personalizada para a recuperación e a reinserción, o apoio xurídico gratuíto que lles per-
mita denunciar situacións de violencia e acceder aos seus dereitos, e o apoio laboral e habitacional 
temporal con transición a vivenda independente, garantindo así a súa seguridade, autonomía e dig-
nidade.») 
 
(O G. P. Popular de Galicia, por iniciativa da súa deputada Noelia Pérez López, a través do seu portavoz 
e ao abeiro do disposto no artigo 161.2 do Regulamento da Cámara, presenta ante a Mesa a seguinte 
emenda a esta proposición non de lei. 
 
Emenda de substitución. 
 
Débese substituír a parte resolutiva polo seguinte texto: 
 
«O Parlamento de Galicia acorda: 
 
1º Instar a Xunta de Galicia a: 
 
1. Da man da FEGAMP e dos concellos galegos, seguir reforzando e ampliando as medidas existentes 
para loitar contra a violencia de xénero na nosa Comunidade, consolidando así os avances que xa 
están en marcha en Galicia. 
 
2. Fortalecer a rede de atención ás vítimas, nomeadamente os centros de información á muller (CIM), 
e implementar medidas de prevención e sensibilización en todos os ámbitos, especialmente no laboral. 
 
2º Instar á Xunta de Galicia a dirixirse ao Goberno de España para: 
 
1. Que incremente o financiamento do novo Pacto de Estado contra a Violencia de Xénero na mesma 
intensidade/proporción que o incremento nas medidas que recolle para que as Comunidades Autó-
nomas, nomeadamente Galicia, podan executalas. 
 
2. En consonancia co anterior, establecer un sistema de reparto que teña en conta as peculiaridades 
de Galicia, como a dispersión poboacional. 
 
3. Completar todas as medidas sen cumprir do Pacto de Estado contra a violencia de xénero, espe-
cialmente as relativas á modificación do Código Penal, Lei de Axuizamento Criminal e a aprobación 
da Lei de trata e a explotación de persoas 

3º Reprobar calquera acto de intimidación e manifestación que vulnere o principio de igualdade de 
trato entre mulleres e homes ou se denigre a dignidade das mulleres. 
 
4º Reprobar os ataques machistas e discriminatorios exercidos contra calquera muller que exerza 
responsabilidades públicas e, entre outras, os exercidos pola CIG contra a conselleira de Política Social 
e Igualdade, así como os levados a cabo contra a Secretaria Xeral do PPdeG, Paula Prado, por parte 
do número 4 nas listas do BNG ás eleccións europeas, Rogelio Santos Queiruga. 
 
5º Esixir a dimisión ou cese da Ministra de Igualdade polas responsabilidades políticas derivadas da 
situación xerada polos fallos acontecidos coas pulseiras de control telemático antimaltrato empre-
gadas para a protección de vítimas de violencia contra as mulleres, ofrecer información detallada 
sobre todos os datos relativos aos fallos do sistema das pulseiras antimaltrato e garantir a protección 
das vítimas de violencia de xénero cuns dispositivos telemáticos seguros, fiables e realmente útiles, 
axudando ás mulleres vítimas a superar esa situación con confianza e seguridade, incluídas as mu-
lleres que residen en contornas rurais.») 
 
A PRESIDENTA (María Elena Candia López): Para defender a proposición non de lei, ten a 
palabra a señora Castro.  
 
PALOMA CASTRO REY: Grazas, presidenta.  
 
Boa tarde de novo.  
 
Como cada ano, por volta do 25 de novembro, debatemos sobre a vida, a dignidade e a liber-
dade das mulleres deste país, pero é un traballo que cremos que non é só motivo dun día, 
senón que necesita unha constancia diaria, aínda que é verdade que estes días adquire unha 
maior visibilidade.  
 
Pero na realidade o que debatemos non só é iso, senón tamén a capacidade das diferentes 
administracións de combater a violencia machista, esa violencia estrutural que segue a con-
dicionar a vida de milleiros de galegas e das súas fillas e os seus fillos, e se realmente esta-
mos dende as institucións á altura de algo tan prioritario. É unha gran responsabilidade para 
nós tamén —as deputadas—, que temos que estar á altura que estiveron deputadas doutras 
épocas, como Clara Campoamor, Federica Montseny, Carmen Calvo ou a francesa Simone 
Veil, referentes na defensa dos dereitos das mulleres e da igualdade.  
 
No ano 2017, o Estado español deu un gran paso histórico. Antes falabamos do paso histórico 
dado en Galicia no ano 2007, e agora quero referirme a esa aprobación no ano 2017 do Pacto 
de Estado contra a violencia de xénero; un acordo que tamén naceu do consenso e grazas ao 
esforzo conxunto das institucións, das organizacións feministas e das profesionais e as ví-
timas que estiveron décadas reclamando a necesidade destas medidas. No pasado 26 de fe-
breiro do ano 2025, este compromiso renovouse co novo Pacto do Estado, no que se ampliou 
e se reforzou esta protección; un pacto ao que Galicia, señorías, non pode permanecer allea. 
Estamos a falar dun documento ambicioso, con 361 medidas, é dicir, un incremento subs-
tancial sobre as 290 que se aprobaran en 2017; medidas que non poden ser papel mollado, 
senón que deben ser ferramentas concretas para salvar vidas, para incorporar eses avances 

imprescindibles que se fixan en tres ámbitos: na violencia vicaria, na violencia económica e 
na violencia dixital. Son tres formas de agresión machista que condicionan a vida das mu-
lleres e que exixen respostas actualizadas, valentes e con perspectiva feminista. Medidas, 
ademais, coas cales —como sabemos— en Galicia fomos pioneiros —pioneiros— no papel.  
 
Ademais, este Pacto do Estado tamén fai fincapé noutras necesidades, que son atender as 
mulleres segundo o contexto en que se desenvolvan. Por tanto, apoia tamén as mulleres 
rurais, coas súas propias singularidades; as mulleres maiores; as mulleres migrantes; ou 
as mulleres con discapacidade. Mulleres que sofren violencia machista e, ademais, unha 
dupla ou, ás veces, incluso tripla discriminación. Por iso é imprescindible e por iso pedimos, 
na nosa iniciativa, que no noso país se poña o foco tamén no lugar en que están ese tipo de 
desigualdades, esas desigualdades máis silenciosas. E mentres isto acontece a nivel estatal 
—como dicía—, é necesario que en Galicia poñamos tamén o foco.  
 
E ¿que está pasando aquí? Pois aquí está pasando o que dixo o Consello de Contas —aínda 
que a señora Arias diga que todo o relativo á materia de igualdade e á materia de violencia 
de xénero está superfenomenal—. O Consello de Contas dixo que a política galega en vio-
lencia machista é reactiva e que existe un declive total das políticas de prevención. E no-
vamente non vou falar do cuestionamento por parte da dirección xeral das mesmas, 
porque —e volvo insistir— nós entendemos que si existe relación; si existe relación, e 
cremos —insisto— en que a prevención salva vidas. E como insistín hoxe, á mañá, a edu-
cación é unha das principais ferramentas de prevención; é necesaria a educación dos 
nosos mozos e mozas, dos nosos nenos e nenas, e a sensibilización da nosa sociedade 
para que non mire para outro lado, porque unha conciencia feminista salva vidas.  
 
E por iso presentamos esta iniciativa: para que Galicia deixe de ir a remolque; para que 
deixe de actuar tarde; para que deixe de escudarse en discursos negacionistas ou mini-
mizadores; para que a Xunta asuma que a violencia de xénero non se combate unica-
mente atendendo as vítimas, cando xa son vítimas, senón que o que hai que evitar é que 
este dano se produza. E propoñemos, por tanto, que a Xunta de Galicia reafirme o seu 
compromiso institucional e político coa loita contra a violencia machista; que se adhira 
a ese novo Pacto de Estado; que actualice mellor as súas políticas, incorporando, de forma 
real, as novas liñas sobre a violencia vicaria, económica e dixital; que pase do papel á 
acción; e que tamén —porque cremos, ademais, que é a mellor ferramenta para protexer 
os nosos menores— ten que formar todas esas persoas que son o canal de salvación que 
poden ter moitas mulleres e que poden ter moitos nenos e nenas, e que son aquelas per-
soas que desenvolven servizos públicos. Refírome tanto aos profesores como aos sani-
tarios, como aos asistentes e ás asistentas sociais e tamén como a todos os traballadores 
do eido da xustiza. E polo tanto ten que incrementar esa formación. ¿E por que non falar, 
tamén, do persoal do Imelga, do persoal dos puntos de encontro, que tamén teñen que 
ter unha formación suficiente? Na actualidade existen múltiples queixas, tanto as que 
chegan ás asociacións feministas como as que chegan ao Rexistro da Consellería de Po-
lítica Social, sobre o funcionamento e sobre a perspectiva de xénero en determinados in-
formes que se están a elaborar nestes organismos, que, ademais, a Xunta ten 
externalizados. Polo tanto, é necesario que o Goberno galego realice unha fiscalización 
destes organismos.  

Tamén pedimos que se desenvolvan programas específicos con mulleres rurais, con mulleres 
maiores, con mulleres migrantes ou con mulleres con discapacidade porque cremos e de-
fendemos —e xa o dixen antes— que a discriminación non aparece de maneira illada; moitas 
veces a discriminación acumúlase, entrecrúzase e multiplica os seus efectos nas vidas de 
determinadas persoas. Cremos que temos tamén que implementar as políticas de igualdade 
que incorporen de maneira real e efectiva esta perspectiva interseccional.  
 
E cuarto, pedimos que se incrementen recursos materiais e humanos e que se aproveite o 
reforzamento estatal. Non é aceptable que haxa un orzamento dispoñible para Galicia e 
que Galicia non execute a totalidade do orzamento nesta materia, é dicir, en materia de 
servizos e atención ás vítimas e en materia de prevención. Queremos tamén que se im-
pulsen programas educativos e de sensibilización en igualdade —como xa insistín na miña 
primeira intervención— porque —insisto— como as redes sociais viñeron para quedar, 
pois é a forma que teñen de relacionarse socialmente os nosos nenos e nenas. E sabemos 
que é a través das redes sociais por onde entra a maior desinformación; os maiores dis-
cursos de odio; pero tamén entra a pornografía; entra a trata de mulleres, aproveitándose 
da vulnerabilidade, da falla de recursos e de ferramentas dos nosos nenos e nenas. Os lob-
bies de prostitución ou as mafias están aproveitando para entrar dentro da vida dos nosos 
nenos e nenas; polo tanto temos a obriga e a responsabilidade de darlles recursos para 
combater isto.  
 
Queremos tamén que se mellore a coordinación entre as administracións e os servizos; e re-
fírome aos servizos sociais, educativos, sanitarios e ás forzas de seguridade. ¡Temos que 
tecer unha rede! —temos que tecer unha rede— como institucións; unha rede de protección 
ás mulleres para que saiban que, cando denuncien e poñan en coñecemento da administra-
ción un feito, a resposta que vaia dar a administración sexa a resposta de protección axeitada. 
E necesitamos tamén un plan integral para axudar as mulleres a saír do sistema prostitu-
cional. Xa o dixen, as mulleres que viven na prostitución non son números nin estatísticas; 
son mulleres que sofren violencia, desigualdade e explotación, nunha sociedade que tende, 
cada día, a invisibilizalas. Necesitamos axudar todas esas mulleres e, para iso, necesitamos 
que o Goberno galego habilite un apoio integral, real e multidisciplinar, tanto no eido xurí-
dico como no eido social e como no eido habitacional ou laboral.  
 
Polo tanto, señorías, creo que é unha iniciativa de mínimos; é unha iniciativa que o que pre-
tende mellorar é a vida das mulleres de Galicia e que a Xunta de Galicia, como administración 
competente, dea unha resposta institucional axeitada a todas esas mulleres que se poden 
ver nunha situación e que poden sufrir violencia de xénero; creo que é unha iniciativa que 
pretende tamén que a sociedade galega se sensibilice. Unha sociedade que comparta a visión 
de condena ante calquera actitude machista e que camiñe cara á igualdade.  
 
Polo tanto, como cremos que todo o pedido é algo razoable, esperamos o apoio dos tres gru-
pos da Cámara.  
 
Nada máis. Moitas grazas. (Aplausos.)  
 
A PRESIDENTA (María Elena Candia López): Moitas grazas. 

Quenda do Grupo Parlamentario Popular, a señora Pérez. 
 
NOELIA PÉREZ LÓPEZ: Boa tarde a todos.  
 
Señorías, hai unha canción de Mecano que di: «Sombra aquí, sombra allá / Maquíllate, maquí-
llate / Un espejo de cristal / Y mírate y mírate». E sinceramente pareceume o resumo perfecto 
para a PNL que trae hoxe o Partido Socialista: botar sombra sobre o traballo da Xunta de Ga-
licia, traendo a este Parlamento propostas estériles para así maquillar a nefasta xestión de 
Sánchez e do Partido Socialista.  
 
Pero miren, señorías, (Aplausos.) non hai purpurina morada abondo neste país para tapar 
a profunda crise moral e política que vive o Partido Socialista (Aplausos.) en materia de 
igualdade e de protección ás vítimas; non hai purpurina morada abondo. Se de verdade 
lles preocupasen as mulleres, o que debería estar pedindo hoxe aquí o Partido Socialista, 
en vez de acordos estériles e superficiais para saír do paso —porque viñeron falar disto 
unha semana antes do 25 de novembro—, é a dimisión da ministra de Igualdade do Par-
tido Socialista, responsable directa, conxuntamente co Bloque Nacionalista Galego, dos 
dous maiores escándalos que viviron as políticas de protección ás vítimas en España. E 
que imos seguir recordando aquí, as veces que faga falta —aínda que haxa deputadas que 
suban aquí a este estrado a facerse as ofendidas— porque non lles convén que o digamos, 
e non lles convén que o falemos. (Murmurios.) Imos seguir recordando, as veces que faga 
falta, porque afectou mulleres galegas, e ímolo seguir recordando, as veces que faga falta, 
mentres vostedes sigan tapando, xustificando e evitando —como fixeron hoxe— pedir 
responsabilidades. (Aplausos.)  
 
Miren, a lei do só si é si —repítolles— foi o maior retroceso penal que sufriron as mulleres 
en democracia; unha norma aprobada sen rigor, contra todos os avisos —porque vostedes 
non buscan solucións, buscan relatos—, que en Galicia rebaixou 58 condenas e houbo 6 ex-
carceracións confirmadas. As cifras a nivel estatal xa as coñecen. Ese é o feminismo co que 
nos queren vir dar leccións aquí a este Parlamento: o que rebaixa penas a agresores; o que 
libera violadores; o que pon en risco as vítimas; ou o feminismo do señor Ábalos —ese «soy 
feminista porque soy socialista»—. Hoxe sabemos que era máis sincero cando falaba de leitu-
gas e de chistorras que cando falaba de feminismo.  
 
E o segundo escándalo son as pulseiras antimaltrato. Un sistema que debía protexer as ví-
timas, que fallou dúas veces nun mes, deixando en risco máis de duascentas mulleres gale-
gas e máis de catro mil quiñentas mulleres en toda España. E sobre todo fallou o Goberno 
socialista, sumido nunha estratexia lamentable de ocultación, de negación e de silencio. Ata 
Bruxelas lles tivo que dar un toque de atención e lles dixo, ademais, que podería incluso 
conxelar parte das axudas europeas. E, ¿que fixo o Partido Socialista de Galicia? Fixo o de 
sempre: calar. E ese silencio, co cal adoitan tapar as súas propias sombras, explica moi ben 
a súa escala de prioridades, señorías. E non, as vítimas non están arriba na súa escala de 
prioridades, por moito que queiran vir hoxe lavar aquí a cara.  
 
Miren, o Ministerio de Igualdade deixou sen gastar —xa que falan vostedes moito aquí da 
execución de fondos— (A deputada Noelia Pérez López amosa un documento.) máis de cen mi-

XII lexislatura. Serie Pleno. Número 72. 18 de novembro de 2025 DIARIO DE SESIÓNS DO PARLAMENTO DE GALICIA

108

C
SV

: B
O

PG
D

SP
G

-y
3P

N
4m

os
x-

0
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-y3PN4mosx-0


llóns de euros do presuposto no ano que fallaron as pulseiras antimaltrato. Esa é a súa xes-
tión en materia de igualdade.  
 
E o Bloque Nacionalista Galego, cando hai que sinalar o Goberno socialista por poñer en risco 
as vítimas, pois cala tamén. Se a responsable deses feitos, señorías, fose unha ministra do 
Partido Popular, o Bloque Nacionalista Galego e a CIG xa terían montado unha manifestación 
diaria exixindo a súa dimisión, ou inclusive, porque todos recordamos isto, (A deputada Noelia 
Pérez López amosa un documento) ameazas diante da porta da súa casa, como lle fixeron á 
conselleira de Medio Ambiente non hai moito. Estes son vostedes, pero son vostedes cando 
a responsabilidade é do Partido Popular, pero, como afecta os seus socios de Madrid, a vara 
de medir cambia. A señora Pontón experta en pancartas, en animar a axitación na rúa, baixo 
o imperativo da UPG, nesta ocasión pediu explicacións en voz baixa —¿porque as pediu, 
¿non?, porque eu non estou segura—; pediunas tan baixiño que nin as mulleres afectadas 
chegaron a escoitala. Estivo caladiña. Cando a CIG —o sindicato do cal vostedes son fonta-
neiros— publicou unha caricatura machista ou vexatoria dunha conselleira do Goberno ga-
lego, o BNG tamén calou. Dicía unha deputada esta mañá: «¿Iso non lles dá noxo a 
vostedes?». Como cando un candidato do BNG lanzou insultos machistas contra unha se-
cretaria do Partido Popular e compañeira nesta Cámara, tamén calaron. ¿Isto tampouco lles 
dá noxo a vostedes, que son tan feministas?  
 
E teñen a cara dura de vir aquí falar de tempos de negacionismo. Miren señorías, negacio-
nismo (A deputada Noelia Pérez López amosa un documento e le o seu contido.) é isto: «El Congreso 
reprueba a la ministra de Igualdad». ¿Saben o que votou o Bloque Nacionalista Galego —que 
montou aquí hai un momento un teatro—? (Murmurios.) «El BNG se abstiene» —¡sorpresa!— 
(Murmurios.) na reprobación (Aplausos.) á ministra de Igualdade, señorías. (Murmurios.) Se-
ñorías, eu pregúntolles, ¿a quen defende?, ¿que mulleres defende o Bloque Nacionalista Ga-
lego?; ¿as que só votan o Bloque Nacionalista Galego?, porque entón deberían cambiar o 
nome ao seu feminismo e chamarlle «feminismo selectivo».  
 
Miren o feminismo para o Bloque é un disfrace para o día 8 de marzo e outro disfrace para 
o día 25 de novembro. O Bloque di que estará nas rúas o 25 de novembro; se tivesen un pouco 
de dignidade, non estarían, porque para estar nas rúas o 25 de novembro hai que ter a au-
toridade moral (Murmurios.) (Protestas.) (Pronúncianse palabras que non se perciben.) e quen 
cala fronte ao machismo dos seus e quen practica o feminismo selectivo, señorías, non ten 
nin a autoridade moral nin debería encabezar nada (Aplausos.) en nome das mulleres de Ga-
licia. (Aplausos.) (Protestas.) (Murmurios.) (Pronúncianse palabras que non se perciben.)  
 
A PRESIDENTA (María Elena Candia López): ¡Silencio! 
 
NOELIA PÉREZ LÓPEZ: E señorías, Galicia xa cumpre co que o Partido Socialista vén pedir 
hoxe aquí, coma se fose novo.  
 
Eu reitérolles, hai dous tipos de iniciativas: as que serven para avanzar e as que serven para 
maquillar. E a súa de hoxe encaixa perfectamente nesta segunda categoría. E é tan superficial 
que o que piden, pois, ata chegan tarde para pedir iso; tarde para pedir reforzar o compro-
miso co novo Pacto de Estado. Non ten nin pés nin cabeza.  

É que para o único que lles vale —como lle dixen hai un momento— é para lavar a cara por-
que Galicia xa está adherida ao Pacto e Galicia xa cumpre. Galicia xa avanzou na violencia 
vicaria e Galicia xa está elaborando unha lei pioneira en violencia dixital, que o Estado nin 
sequera empezou.  
 
Eu creo que se alguén necesita reforzar algo, pois son vostedes, que deixaron sen executar 
case o trinta e cinco por cento do Pacto anterior. Un terzo das medidas quedaron gardadas 
no caixón: programas específicos para as mulleres que sofren dobre discriminación, os CIM 
móbiles... Por certo, señorías do Bloque, non se privatizan, créanse porque non existían; 
(Murmurios.) serán públicos, señorías. Outra cousa diferente (Murmurios.) —que non conse-
guimos que estean calados— é que o Bloque Nacionalista Galego queira seguir enganando, 
como fixeron esta mañá, e mentindo ás galegas e aos galegos, tamén este 25 de novembro. 
 
Mire, Galicia incrementa os recursos propios en loita contra a violencia de xénero. A pre-
gunta é se o Goberno estatal vai acompañar ese incremento de medidas cun incremento pro-
porcional de financiamento. Non sei se despois nos vai dicir algo, se sabe vostede algo diso. 
Pero, en todo caso, hai que ser moi valente, señora deputada do Partido Socialista, ou moi 
inconsciente —xa non sei que escoller—, para presentar unha emenda pedíndolle a Galicia 
un plan integral contra o sistema prostitucional, o Partido Socialista, cando o Goberno de 
Sánchez leva desde 2022 atrasando a Lei de trata e despois de que todo o país escoitase eses 
audios da vergoña, que eu non lles vou repetir. 
 
Miren, nós imos defender a nosa emenda, seria, responsable e centrada nas vítimas. A nosa 
emenda fai o que vostedes non fixeron: reforzo que funciona, cos concellos e coa Fegamp; 
exixe ao Estado financiamento real, non parches; reclama o cumprimento de leis que o Es-
tado, o Partido Socialista, deixou tiradas; reproba os ataques machistas, veñan de quen 
veñan, incluídos os seus, e pide a dimisión da ministra de Igualdade. Van ter unha oportu-
nidade hoxe de dar un titular e sobre todo de rectificar, señorías, porque a nosa emenda pide 
a dimisión da ministra de Igualdade. Non pode estar nin un día máis no cargo quen puxo en 
risco a vida de máis de 4.500 mulleres neste país. (Aplausos.) Non, esta non é unha imaxe 
propia dunha deputada, non pode estar nin un minuto máis dirixindo un ministerio. ¿Que 
vai facer o Bloque Nacionalista Galego e o Partido Socialista? 
 
A PRESIDENTA (María Elena Candia López): Ten que ir rematando. 
 
NOELIA PÉREZ LÓPEZ: Verémolo agora, se seguen calando ou se de verdade van defender 
as mulleres galegas. 
 
Máis nada e moitas grazas. (Aplausos.)  
 
A PRESIDENTA (María Elena Candia López): Moitas grazas. 
 
O voceiro do Grupo Mixto renuncia á súa intervención. 
 
Ten agora a palabra a voceira do Grupo Parlamentario do Bloque Nacionalista Galego, dona 
Iria Carreira. 

IRIA CARREIRA PAZOS: Grazas, presidenta. 
 
Moi boa tarde. 
 
Vaia por diante que desde o BNG imos apoiar esta iniciativa que trae hoxe a debate o 
Grupo Socialista. Desde o BNG non imos deixar de dicir, alto e claro, que contra as vio-
lencias machistas nin un paso a atrás. Somos coñecedoras da historia que nos trouxo ata 
aquí, da vida que sufriron milleiros de mulleres, das discriminacións que padeceron e, 
sobre todo, dos dereitos que foron conquistando. Mais somos coñecedoras tamén das 
violencias que existen e persisten hoxe. Somos conscientes do patriarcado, de todo o sis-
tema que sustenta e promove esas violencias e tamén do capitalismo, que bebe da vio-
lencia machista para manterse vivo; dese capitalismo polo cal as mulleres da Unión 
Europea, sen ir máis lonxe, traballarán de balde ata final de ano pola fenda salarial que 
aínda soportamos.  
 
Somos coñecedoras da violencia machista que existe a día de hoxe nas rúas, nas aulas, nos 
postos de traballo, da violencia de quen negue o machismo, da violencia sexual, da violencia 
obstétrica e da violencia sanitaria, da violencia na Xustiza, da violencia na Administración 
e, por suposto tamén, da violencia institucional.  
 
Desde o BNG seguiremos traballando para erradicala, e por iso volvemos traer o debate ne-
cesario de incrementar recursos e orzamentos para continuar loitando contra a violencia 
machista; debate que se fai necesario, tal e como estamos no transcurso da tramitación do 
proxecto de orzamentos para o ano 2026. 
 
E, fronte a uns orzamentos que a Xunta de Galiza nos que o Partido Popular baixa e recorta 
os fondos necesarios para combater a violencia machista, desde o BNG insistimos na nece-
sidade de incrementalos. Propoñemos e propuxemos que 1 de cada 100 euros da Xunta de 
Galiza se destine a garantir o dereito que todas temos a vivir libres e a seguir vivas. E pedi-
mos tamén, precisamente, que ese dereito non sexa unha fonte de negocio e que se rescaten 
servizos públicos, por exemplo, como os centros de crise 24 horas, que foron privatizados 
polo Partido Popular. Propostas que onte, por exemplo, foron sometidas á votación nesta 
mesma Cámara durante o transcurso do debate orzamentario cunha resposta clara e concisa 
por parte do Partido Popular: que non. Ese é o resumo: o Partido Popular vota en contra de 
ter máis fondos para combater as violencias machistas.  
 
¿Que podemos agardar dun Partido Popular que, por exemplo, nomea e mantén no cargo un 
director xeral de loita contra a violencia de xénero que afirma que o número de asasinatos 
de mulleres vítimas de violencia de xénero non ten unha relación directa causa-efecto coa 
intensidade das políticas de prevención e sensibilización contra a violencia de xénero? ¡Vaia 
afirmación para quen pretende loitar contra a violencia! (Aplausos.) 
 
Propostas que van máis alá do debate orzamentario, como as que foron debatidas hai un 
anaquiño na iniciativa que trouxo hoxe o BNG a este pleno; propostas para incrementar o 
persoal, o orzamento destinado á prevención e á sensibilización e á planificación dos pro-
cesos de loita contra a violencia; para aprobar un plan estratéxico para loitar contra a vio-

lencia machista; para reforzar e ampliar a rede galega de centros de información ás mulleres; 
para reinterpretar no sistema público os centros de crise 24 horas.  
 
Mais non son só esas, temos moitas máis propostas; propostas, por exemplo, para recoller o 
que se contempla na Lei 11/2007 e que exista a atención psicolóxica na atención primaria, para 
ampliar os programas de intervención psicolóxica en funcionamento, para mellorar as axudas 
directas ás vítimas de violencia sexual, para reforzar a rede galega de acollemento, para in-
crementar os recursos do Imelga, un plan de educación afectivo-sexual, para intervir no foco 
primeiro da violencia e que se dirixan as actuacións aos homes —algo fundamental—. Medi-
das claras para combater as violencias machistas que imos seguir traendo a este Parlamento.  
 
Mais a formulación de propostas non nos impide denunciar cal é a situación que estamos a 
sufrir a día de hoxe as mulleres; non nos impide denunciar —como xa fixemos nesta Cá-
mara, como xa fixemos no Congreso e como xa fixemos no Senado— a mala xestión que 
está a facer o Goberno estatal co sistema de protección ás mulleres vítimas de maltrato, pese 
a que nesta bancada da dereita non se enteren —ou non se quixsen enterar—, do mesmo 
xeito que non sabemos desde cando o Partido Popular ten coñecemento ou se enterou de 
que estaba habendo problemas con estas pulseiras.  
 
Desde o BNG xa temos pedido explicacións, responsabilidades e actuacións inmediatas. Mais 
non podemos falar da necesidade de mellora das pulseiras sen falar tamén doutro problema 
fundamental: do sistema VioGén, un sistema que xa temos recollido que ten fallos, que con 
frecuencia se infraestima o risco que teñen as vítimas e que isto fai que non se tomen as 
medidas adecuadas para protexelas.  
 
E cómpre lembrar que neste ano 2025 houbo asasinatos machistas en Galiza de mulleres 
que estaban no sistema VioGén e que non foron protexidas. O BNG leva anos reclamando a 
mellora do sistema VioGén e o reforzamento do persoal do Imelga en Galiza, problemas que 
non están solventados despois da posta en marcha, tardía, do VioGén 2, e que hai que afon-
dar nesa solución. 
 
Mais tampouco podemos deixar de denunciar o Goberno da Xunta de Galiza que temos. E 
quero lembrar a este Executivo, o mesmo que mantivo un home denunciado por unha agre-
sión sexual catro meses sentándose nesa cadeira azul e sendo o máximo responsable dunha 
consellaría (Aplausos.); un goberno que despide entre aplausos un presunto agresor sexual, 
desexándolle unha rápida reincorporación á vida pública. (Aplausos.); un goberno que aínda 
non tivo nin unha soa palabra para a persoa, para a muller, que denunciou, que deu un paso 
á fronte e se enfrontou a un home poderoso, con todo o que isto supón; un goberno confor-
mado por un único partido político, o Partido Popular, que se deixa aconsellar moi ben pola 
ultradereita á hora de desinformar e cuestionar os dereitos das mulleres, tal e como acon-
teceu por outras latitudes con figuras destacadas do Partido Popular, por exemplo, falando 
dun presunto síndrome postaborto; un Partido Popular hipócrita, que non dubida en conti-
nuar coa estratexia da dereita máis extrema, cuestionando a Lei orgánica 10/2022, que su-
puxo a ampliación de dereitos e garantías para as mulleres vítimas de violencia sexual, ou 
que continúa cuestionando a Lei 4/2023, fundamental para recoñecer os dereitos de todas 
as persoas LGBT+, tamén das mulleres trans. 

Como xa anunciei ao comezo, desde o BNG imos apoiar esta iniciativa do Grupo Socialista. 
Xa fun enumerando algunhas das medidas, algunha das demandas que desde o BNG temos 
formulado. Estamos de acordo nesa adhesión ao pacto do Estado, coa ampliación dos orza-
mentos e das políticas de igualdade, coa abordaxe da interseccionalidade das violencias, coa 
actuación e intervención na infancia e na mocidade. Medidas —como digo—, estas e as que 
fun enumerando anteriormente, que consideramos necesarias para que —como dixo hai nada 
a señora Presas— poidamos xa non só non retroceder, senón para que poidamos avanzar.  
 
Nós desde o BNG témolo claro: contra as violencias machistas, nin un paso atrás. Este 25 de 
novembro nós estaremos facendo o noso traballo nas institucións onde temos representación, 
estaremos nas rúas, por suposto que si, sempre ata que todas sexamos libres. (Aplausos.) 
 
A PRESIDENTA (María Elena Candia López): Moitas grazas. 
 
Turno de peche, señora Castro. 
 
PALOMA CASTRO REY: Grazas, señorías. 
 
Señora López, eu entendo que vostede quixera comezar cunha canción porque queda guai, 
¿non?, pero a próxima vez busque outra máis acaída, porque polo de agora son deputada 
aquí no Parlamento galego; entón, xa terei que facer iniciativas en Madrid se é que algunha 
vez chego a estar alí, que non o sei. Polo tanto, a próxima vez apunte mellor o tiro. 
 
E falaba vostede da miña iniciativa de branqueamento. Moi ben, pois eu penso que o que 
quere vostede é branquear a Xunta, porque non entendo como non poden compartir que Ga-
licia necesita máis prevención, máis igualdade, máis educación, máis protección e máis 
compromiso feminista; porque o contrario é un branqueamento ao seu Goberno.  
 
Pero eu entendo que vostede queira facer méritos dentro do Partido Popular, entendo 
que é por iso polo que vostede repite como un loriño de repetición eses ítems da Lei de 
garantía integral contra a liberdade sexual, que deixou violadores na rúa, do ano 2022 
—estou segura de que nin sequera leu esa lei, pero ben—. Vostede ten ese mantra, queda 
ben tamén.  
 
E vostede repite, e de forma constante tamén, o tema das pulseiras —vou referirme a el—, 
e de forma inconsciente; porque ¿como pode dicir vostede que hai milleiros de mulleres en 
perigo na rúa? (Aplausos.) Pero é que vostede... Pero ¿como pode dicir iso? Iso é unha falla 
total de respecto, é unha falla total de respecto cara ás 80 mulleres que teñen unha pulseira. 
(Aplausos.) ¿Sabe que pasa, señora López? Que eu creo que vostede non ten nin idea da si-
tuación que vive unha muller maltratada. Eu penso que vostede non ten nin idea do que lle 
pasa a unha muller dende o momento no que pon unha denuncia, no momento no que non 
é condenado o maltratador e que ten que ter posta esa pulseira. ¡Non ten nin idea, nin idea, 
do medo que pode sufrir esa muller! (Aplausos.) Porque, se non, non entendería esa mensaxe 
irresponsable que vostede pretende trasladar. Porque non, non están soas, están protexidas 
polas forzas e corpos de seguridade do Estado, que as amparan, pola Xustiza e polas leis, 
que se aproban nos gobernos socialistas, por certo. (Aplausos.) E dá noxo escoitar isto que di 

vostede, porque non ten nin idea do que pode vivir, porque, se non, non frivolizaría con algo 
tan serio como é a protección e a situación de medo que viven as mulleres maltratadas.  
 
Pero sigan vostede por ese camiño, sigan vostede por ese camiño, que van moi ben. Sigan 
polo camiño vostedes de despedir cunhas palmadiñas no ombreiro un conselleiro sentado 
nesa silla, un conselleiro denunciado por agresión sexual ao que despiden entre vítores nun 
acto de despedida con palabras como «esperamos que volvas pronto», «esperamos volver 
verte pronto», e poñendo o foco na vítima e desvirtuando a súa denuncia. Esa é a política 
do Partido Popular, os que van de feministas; vostedes si que non van ter ningún problema 
en poñerse despois detrás dunha pancarta. 
 
Nós seguiremos loitando pola igualdade e seguiremos loitando porque en Galicia non só se destine 
o 3 por cento a políticas de prevención e sensibilización, porque cremos que son fundamentais. 
Son fundamentais para sensibilizar unha sociedade que non vive en igualdade, senón que segui-
mos vivindo nunha desigualdade estrutural e, polo tanto, é fundamental investir en prevención.  
 
E dicía vostede —é verdade, que non me quero esquecer— que ¿a adhesión a ese pacto de 
Estado era suficiente? Claro, para o Partido Popular, que cre que por poñer as cousas nun 
papel é suficiente, que aparecen soas, pois claro que é suficiente, pero non. Hai que imple-
mentar en Galicia as políticas que veñen recollidas nese pacto de Estado. ¿E para iso haberá 
un incremento orzamentario? 
 
A PRESIDENTA (María Elena Candia López): Ten que ir rematando, señora Castro. 
 
PALOMA CASTRO REY: Como mo preguntou, dígolle que do 50 por cento, cunha dotación 
de 1.500 millóns de euros para os próximos cinco anos. Se o quería saber, pois xa o sabe. E 
espero que agora non os deixen sen executar. (Aplausos.)   
 
A PRESIDENTA (María Elena Candia López): ¿Das emendas? Entendo que non acepta a 
emenda. (A deputada Paloma Castro Rey pronuncia palabras que non se perciben.)  
 
Continuamos coa seguinte proposición non de lei.  
 
Proposición non de lei do G. P. Popular de Galicia, por iniciativa da deputada Raquel Arias 
Rodríguez e oito deputados/as máis, sobre as medidas que a Xunta de Galicia debe poñer 
en marcha co obxectivo de reforzar as súas políticas públicas contra a violencia de xénero 
e as demandas que debe trasladar ao Goberno central nesta materia 
 
A PRESIDENTA (María Elena Candia López): A esta proposición non de lei presentáronse as 
seguintes emendas: unha do Grupo Parlamentario Socialista, por iniciativa de dona Paloma 
Castro Rey; unha autoemenda de substitución do Grupo Parlamentario Popular, por iniciativa 
de dona Paula Prado; e outra do Bloque Nacionalista Galego, por iniciativa de dona Olalla 
Presas Bergantiños.  
 
(O G. P. Socialista de Galicia, por iniciativa da súa deputada Paloma Castro Rey, a través do seu por-
tavoz e ao abeiro do disposto no artigo 161.2 do Regulamento da Cámara, presenta ante a Mesa a se-
guinte emenda a esta proposición non de lei. 

Emenda de adición. 
 
Na parte resolutiva da iniciativa débese engadir in fine un novo punto 7, que terá o seguinte contido:  
 
«7. Elaborar un plan integral para axudar ás mulleres a saír do sistema prostitucional, que combine 
a sensibilización social e educativa sobre a explotación e a igualdade de xénero, a asistencia social 
e psicolóxica personalizada para a recuperación e a reinserción, o apoio xurídico gratuíto que lles 
permita denunciar situacións de violencia e acceder aos seus dereitos, e o apoio laboral e habitacio-
nal temporal con transición a vivenda independente, garantindo así a súa seguridade, autonomía e 
dignidade.») 
 
(O G. P. Popular de Galicia, por iniciativa da súa deputada Raquel Arias Rodríguez, a través do seu 
portavoz e ao abeiro do disposto no artigo 161.2 do Regulamento da Cámara, presenta ante a Mesa 
a seguinte autoemenda a esta proposición non de lei. 
 
Emenda de substitución. 
 
Débese substituír a parte resolutiva polo seguinte texto: 
 
«O Parlamento de Galicia acorda: 
 
1º Instar á Xunta de Galicia a: 
 
1. Da man da FEGAMP e dos concellos galegos, seguir reforzando e ampliando as medidas existentes 
para loitar contra a violencia de xénero na nosa Comunidade, consolidando así os avances que xa 
están en marcha en Galicia. 
 
2. Fortalecer a rede de atención ás vítimas, nomeadamente os centros de información á muller 
(CIM), e implementar medidas de prevención e sensibilización en todos os ámbitos, especialmente 
no laboral. 
 
2º Instar á Xunta de Galicia a dirixirse ao Goberno de España para: 
 
1. Que incremente o financiamento do novo Pacto de Estado contra a Violencia de Xénero na mesma 
intensidade/proporción que o incremento nas medidas que recolle para que as Comunidades Autó-
nomas, nomeadamente Galicia, podan executalas. 
 
2. En consonancia co anterior, establecer un sistema de reparto que teña en conta as peculiaridades 
de Galicia, como a dispersión poboacional. 
 
3. Completar todas as medidas sen cumprir do Pacto de Estado contra a violencia de xénero, espe-
cialmente as relativas á modificación do Código Penal, Lei de Axuizamento Criminal e a aprobación 
da Lei de trata e a explotación de persoas 
 
3º Reprobar calquera acto de intimidación e manifestación que vulnere o principio de igualdade de 
trato entre mulleres e homes ou se denigre a dignidade das mulleres. 

4º Reprobar os ataques machistas e discriminatorios exercidos contra calquera muller que exerza 
responsabilidades públicas e, entre outras, os exercidos pola CIG contra a conselleira de Política Social 
e Igualdade, así como os levados a cabo contra a Secretaria Xeral do PPdeG, Paula Prado, por parte 
do número 4 nas listas do BNG ás eleccións europeas, Rogelio Santos Queiruga. 
 
5º Esixir a dimisión ou cese da Ministra de Igualdade polas responsabilidades políticas derivadas da 
situación xerada polos fallos acontecidos coas pulseiras de control telemático antimaltrato empre-
gadas para a protección de vítimas de violencia contra as mulleres, ofrecer información detallada 
sobre todos os datos relativos aos fallos do sistema das pulseiras antimaltrato e garantir a protección 
das vítimas de violencia de xénero cuns dispositivos telemáticos seguros, fiables e realmente útiles, 
axudando ás mulleres vítimas a superar esa situación con confianza e seguridade, incluídas as mu-
lleres que residen en contornas rurais.») 
 
(O G. P. do Bloque Nacionalista Galego (BNG), por iniciativa da súa deputada Noa Presas Bergantiños, 
a través da súa portavoz e ao abeiro do disposto no artigo 161.2 do Regulamento da Cámara, presenta 
ante a Mesa as seguinte emendas a esta proposición non de lei. 
 
Emenda de substitución. 
 
Débese substituír o primeiro apartado da parte resolutiva polo seguinte: 
 
«1º.- Instar a Xunta de Galiza a: 
 
a) Ampliar os recursos, servizos e prestacións existentes a dispor das vítimas de violencia de xénero 
impulsando unha axuda periódica específica para as vítimas de violencia sexual aproveitando os fon-
dos do Pacto de Estado e as posibilidades do autogoberno. 
 
b) Poñer en marcha e facer público o Plan Integral de Actuación para a Renovación e Impulso dos 
CIM de Galiza incorporando o compromiso dun incremento de financiamento para a ampliación das 
categorías profesionais e a contratación a tempo completo tal e como demanda o municipalismo así 
como desistir da privatización dos CIM móbiles. 
 
c) Fomentar a ampliación da Rede Galega de Entidades Locais contra a violencia de xénero. 
 
d) Impulsar as Mesas Locais de Coordinación interinstitucional contra a violencia de xénero como 
instrumentos para optimizar a cooperación de todas as institucións e entidades implicadas na loita 
contra a violencia de xénero.» 
 
Emenda de substitución. 
 
Débense substituír os apartados 3º e 4º polo seguinte texto, que pasaría a quedar como novo apartado 3º: 
 
«3º.- Reprobar calquera manifestación que vulnere o principio de igualdade de trato entre mulleres 
e homes ou se denigre a dignidade das mulleres, singularmente os intentos de obstaculizar o dereito 
ao aborto e cuestionar e banalizar a existencia de violencia machista, así como reprobar os ataques 
machistas e discriminatorios e cuestionamentos ou filtración de datos exercidos contra calquera mu-

ller que exerza responsabilidades públicas ou que se atreva a denunciar a violencia machista exercida 
contra ela por calquera home en posición de poder e con proxección pública.») 
 
A PRESIDENTA (María Elena Candia López): Para defender a iniciativa, ten a palabra, por 
oito minutos, a señora Prado del Río.  
 
PAULA PRADO DEL RÍO: Moitas grazas, señora presidenta.  
 
Señorías, a violencia de xénero é un problema público e social de primeira magnitude. La-
mentablemente, os datos que coñecemos cada día son demoledores: aumentan as agresións 
sexuais, aumentan as violacións. A pesar da nefasta lei do só si é si, eu dígolle que é nefasta 
esa lei, porque fixo o retroceso máis grande da defensa dos dereitos das mulleres na historia 
da democracia de España. E non deixarei de dicilo nunca, señora Castro. (Aplausos.)  
 
Aumentan as vítimas de trata. Levamos sete anos agardando por unha lei de trata e hoxe ti-
vemos que escoitar nesta tribuna, ¡home!, que aprobemos unha lei de trata. Pois ¡póñanse a 
traballar! ¡Xa está ben!  
 
Seguimos gardando minutos de silencio e chorando polos asasinatos de mulleres a mans 
das súas parellas ou exparellas, mesmo de mulleres que estaban dentro do sistema de 
VioGén. ¿Cantas veces escoitamos nesta tribuna que funcionaba superbén e que eramos 
uns irresponsables por dicir que funcionaba mal? A mesma que hoxe nos acusa de irres-
ponsables por dicir que as pulseiras antimaltrato funcionan mal é a mesma que dixo nal-
gunha ocasión que as mulleres galegas era mellor que non denunciaran, porque non 
tiñan a protección da Xunta de Galicia. ¡Menuda responsable política, señora Castro! 
(Aplausos.) 
 
E isto, señorías, non o podemos aceptar, non o podemos normalizar e non o podemos permitir.  
 
E a isto súmanse os erros gravísimos no sistema de control das pulseiras antimaltrato, si, o 
sistema Cometa; erros que deixaron as mulleres máis vulnerables, as de risco extremo, com-
pletamente desprotexidas; erros que non poden repetirse nunca máis. E para iso só hai un 
camiño: a dimisión da responsable do Ministerio de Igualdade.  
 
E eu agardo que o Bloque Nacionalista Galego se deixe de panos quentes e pida a dimisión 
da ministra de Igualdade, (Aplausos.) se realmente teñen un compromiso coas mulleres e 
coas vítimas da violencia de xénero. Non pode estar nin un minuto máis á fronte do Mi-
nisterio de Igualdade, desprezando as vítimas e, o que é peor, ríndose delas, como vimos 
o outro día cando era interpelada pola presidenta da Asociación La Volaera. Porque non 
hai nada máis perigoso que un sistema que promete protección e non protexe, porque non 
hai nada máis inxusto que unha vítima que confía e é traizoada polo propio sistema que 
debe gardala.  
 
Hoxe traemos a este pleno unha iniciativa con medidas claras e concretas, nas que estou se-
gura de que todos os partidos políticos estamos de acordo. Hoxe estamos aquí para devol-
verlles ás mulleres o que outros lles retiraron: seguridade, protección e dignidade.  

Porque cada data conmemorativa, cada 25 de novembro, non é para unha foto, non é para 
unha pancarta; efectivamente, non é para lazos. É para poñernos fronte ao espello e ver con 
claridade quen estivo á altura e quen non.  
 
Señorías, a violencia de xénero non admite erros lexislativos, non admite improvisacións e 
non admite atallos ideolóxicos. E, por desgraza, iso foi exactamente o que fixo a esquerda 
cando aprobou normas sen informes, sen previsión, sen técnica e sen escoitar os profesio-
nais. Foi exactamente o que fixo cando se dedicou a negar a evidencia de que a lei tiña un 
burato xurídico inmenso. E foi exactamente o que fixo cando decidiu culpar os xuíces, os 
fiscais e os medios de comunicación, a todos, menos facer autocrítica, señorías. (Aplausos.)    
 
Aquí mesmo, nesta tribuna, unha deputada do BNG chamou fascistas os xuíces por aplicar 
a lei do só si é si e sacar á rúa centos de agresores sexuais antes de rematar a súa condena. 
E, mentres tanto, ¿quen pagou o prezo? As mulleres, sempre as mulleres, señorías.  
 
Pois hoxe dende Galicia demostramos que hai outra forma de facer as cousas, unha forma 
seria, rigorosa e responsable. Nós non xogamos cos dereitos das vítimas, nós non banaliza-
mos a súa protección, nós non convertemos o feminismo nunha batalla cultural nin nunha 
trincheira partidista. Nós defendemos as mulleres de verdade, con feitos, non con consignas; 
con recursos, non con lemas; con protección real, non con experimentos lexislativos.  
 
Por iso esta iniciativa propón medidas claras.  
 
Primeiro, reforzar en Galicia todos os recursos ao dispor das vítimas: axudas económicas, 
habitacionais, de inserción laboral, atención psicolóxica, asistencia xurídica gratuíta, porque 
sabemos que a independencia dunha muller é o seu primeiro escudo fronte ao maltrato.  
 
Segundo, modernizar os CIM de Galicia. Mentres outros se dedican a discursos inflamados, 
nós reforzamos os servizos que realmente sosteñen ás vítimas. Os CIM son unha peza fun-
damental na atención ás vítimas, son a porta de entrada, son o apoio, son o acompañamento, 
son o sostén.  
 
Terceiro, ampliar a rede de entidades locais e impulsar as mesas de coordinación, porque a 
protección real non se fai con ideoloxía, faise con coordinación, cooperación e profesiona-
lidade.  
 
Pero tamén dicimos, alto e claro, que o Goberno de España non pode mirar para outro lado, 
porque o sistema VioGén fallou, porque o sistema Cometa fallou, porque o ministerio sabía 
dos erros das pulseiras. Si, quen sabía dos erros das pulseiras, señoría, era o ministerio. E 
¿que fixo? Pois non actuou a tempo, porque se prometeu protección e non se garantiu.  
 
Señorías, hai responsabilidades do Goberno central que hoxe están sen cumprir. E por iso 
instamos o Goberno de España a actuar, e facémolo con firmeza. Fortalecer o VioGén e ga-
rantir a súa eficacia real; asumir responsabilidades políticas polo fallo gravísimo e conti-
nuado nas pulseiras antimaltrato; realizar unha auditoría independente para saber que pasou 
e evitar que volva pasar; garantir dispositivos telemáticos realmente seguros, especialmente 

para mulleres en contornas rurais; cumprir dunha vez por todas coas medidas pendentes 
do Pacto de Estado contra a violencia de xénero.  
 
E hoxe veñen aquí defender unha iniciativa para dicir que, ben, o Pacto do Estado se reforzou 
e non sei que. Non se cumpriu, señorías, non se cumpriu.  
 
Paliar as revitimización derivada da lei do só si é si; si, esa lei que puxo na rúa máis de 1.500 
agresores sexuais, pederastas e violadores, pola que aínda non pediron perdón nin o Partido 
Socialista nin o Bloque Nacionalista Galego, que aínda nin rectificou. Dotar as comunidades 
autónomas dos recursos necesarios para a prevención e a detección.  
 
Señorías, a prevención comeza pola educación, a base da loita pola igualdade está na edu-
cación, porque é nela onde se forman as ideas, os valores e as miradas coas que entendemos 
o mundo. Cando a escola e a familia transmiten respecto, pensamento crítico e conciencia 
das desigualdades históricas, as persoas aprenden a identificar e cuestionar discriminacións 
que, doutra maneira, pasarían por normais. A educación é a ferramenta que permite romper 
estereotipos, promover relacións máis xustas e formar cidadáns capaces de defender os seus 
dereitos e os doutras persoas.  
 
E a escola debe ser un espazo seguro e libre de ideoloxía e de partidismo. E a vostedes mo-
léstalles a neutralidade ideolóxica, porque prefiren introducir a visión do seu sindicato de 
cabeceira. E iso, señorías, entraña moitos riscos.  
 
Por exemplo, miren, o Ministerio de Igualdade está advertindo do incremento do consumo 
de porno por parte da xuventude. Aquí temos debatido por esta cuestión, para intentar re-
verter esta situación. ¿E que fai CIG Ensino? Pois CIG Ensino recomenda materiais escolares 
como este: pornopoemas. (A deputada Paula Prado del Río mostra un documento.) 
 
Pois sinceramente, señorías... (Murmurios.) Non, non, pode rirse outra vez, como o de onte, poden 
rirse. ¿Vostedes defenden isto, señorías do BNG? Non sei que deputado ou deputada vai defender 
a postura do BNG, pero a min gustaríame que subise a esta tribuna e que defendese isto como un 
material didáctico para nenos de primaria e secundaria; suban e deféndano. (Aplausos.)   
 
Por non falar de Blanco Amor espido e unha mariquita aquí tamén. (A deputada Paula Prado 
del Río mostra un documento.) Ollo, a estreleira vai, ¡eh! Iso que non falte, que os nenos de 
primaria xa se vaian familiarizando coa estreleira. Pero látegos, ben, vestimentas bondage. 
Eu non sei como lle pode explicar alguén a un rapaz de primaria, de 6, 8, 10 ou 12 anos, estes 
materiais didácticos, pseudodidácticos, da CIG.  
 
Remato xa.  
 
Permítanme facer unha última reflexión. A violencia contra as mulleres non só se expresa 
nas agresións físicas ou sexuais, tamén se expresa no insulto, no desprezo, no ataque público 
ás mulleres que ocupan espazos de responsabilidade. Por iso esta iniciativa tamén recolle a 
reprobación de calquera manifestación que denigre a dignidade das mulleres e a reprobación 
dos ataques machistas contra as representantes públicas..., 

A PRESIDENTA (María Elena Candia López): Ten que ir rematando, señora Prado. 
 
PAULA PRADO DEL RÍO: ...sexan do partido que sexan. Porque quen agride, quen insulta, 
quen denigra unha muller polo feito de selo está alimentando a mesma cultura que logo 
xustifica ou tolera a violencia máis extrema.  
 
Nada máis e moitas grazas.  
 
(Aplausos.)   
 
A PRESIDENTA (María Elena Candia López): Moitas grazas.  
 
Quenda do Grupo Parlamentario Socialista, señora Castro.  
 
PALOMA CASTRO REY: Grazas, presidenta, de novo.  
 
Señora Prado, vostede plantexa un panorama catastrófico no referido ao amparo institucio-
nal que teñen as mulleres no noso país, en España. Pero vostede o que non se para a analizar 
é que o catastrófico sería para as mulleres españolas que Feijóo gobernara en Madrid e Abas-
cal fora vicepresidente. (Aplausos.) Sería catastrófico, porque todos sabemos que as políticas 
de igualdade sufrirían un ataque e un recorte brutal e serían reducidas a algo testemuñal. E 
¿por que o sabemos? Porque Abascal o di, dío abertamente; di que cando goberne iso vai ser 
algo testemuñal. E porque o estamos a ver tamén, non fai falla alonxarse moito, estámolo a 
ver na Deputación de Pontevedra, como meteu o señor Luis López un tijeretazo nos orza-
mentos do ano 2026 a partidas como proxectos de promoción da igualdade ou a eliminación 
da partida específica para actos de condena da violencia machista. É unha vergoña.  
 
E con vostede, con esta iniciativa, que lin varias veces, pois a verdade é que coincido nunha 
cousa. Vostede di que a sociedade e as mulleres necesitan que os gobernos estean á altura 
das circunstancias. Coincido, e por iso digo firmemente que teremos que seguir os socialistas 
moitos máis anos á fronte do Goberno de España. E ¿por que? ¿Por que creo iso? Porque vou 
lembrarlle, porque, como  vostedes teñen unha memoria de pez bastante interesada, creo 
que é bo facer memoria, ¿non? A memoria histórica é moi importante.  
 
Porque fomos nós, os socialistas, co Goberno de Zapatero, os primeiros que apoiamos e os 
primeiros que aprobamos leis de igualdade, e que tivemos unha vicepresidenta do Goberno 
e unha maioría feminina dentro do Goberno, cunha señora que neste momento se atopa aquí 
sentada, que é Elena Espinosa; o Goberno de referencia a nivel europeo na loita dos dereitos 
polas mulleres, o Goberno de Zapatero. (Aplausos.)  
 
E porque, señorías do Partido Popular, é absurdo negalo cando a evidencia demostra que 
os corenta e sete anos de democracia nos que levamos as políticas de igualdade só avan-
zan con gobernos socialistas, con leis que ademais o PP sempre vota en contra. Lei do 
divorcio, abstívose na Lei do 2004 de violencia de xénero, Lei do aborto, Lei do matri-
monio igualitario, protección integral da liberdade sexual, igualdade laboral e moitas 
outras que podería dicirlle.  

O outro día falaba cun compañeiro de partido e dicíame: imaxinade que os do Partido Popular 
non puideran desfrutar dos dereitos que lles outorgan as leis que votan en contra. Non se 
poderían divorciar vostedes, non poderían casarse se foran homosexuais, necesitarían un 
forte respaldo probatorio para acreditar unha violación, non poderían abortar, non terían 
dereito a morrer dignamente en caso de longa enfermidade, e, iso si, poderían fumar nos 
seus despachos e na cafetería do Parlamento. Pero que levante a man quen non desfrutara 
dun destes dereitos que aprobamos nós os socialistas. Pois, se fora por vostedes, non os te-
rían desfrutado. (Aplausos.)   
 
E dende o ano 2018, cando Pedro Sánchez chegou ao Goberno de España —lembremos 
tamén, porque é bo facer memoria—, cando Pedro Sánchez chegou ao Goberno de España, 
porque o Partido Popular acababa de ser condenado pola Audiencia Nacional, porque decla-
raba probado na sentenza que o PP se valeu dunha rede de corrupción institucional a través 
da cal manipulaba contratación pública estatal, autonómica e local, porque o PP valeuse do 
diñeiro obtido pola trama Gürtel para o financiamento de campañas electorais —dío a sen-
tenza— e porque o PP tiña unha contabilidade paralela, informal, sostida polo enriquece-
mento ilícito da trama destinada a doazóns finalistas —aqueles famosos sobres— para os 
gastos electorais e a retribución privada de persprivada de persoas relevantes (A deputada 
Paloma Castro Rey fai o xesto das comiñas cos dedos.) do partido.  
 
Pois, dende que daquela, no ano 2018, chegamos ao Goberno de España, aumentamos 
doce posicións en Europa en relación coa protección das mulleres en políticas de igual-
dade. ¿Grazas a que foi? Foi grazas a moitos avances, señorías do Partido Popular e se-
ñora Prado: á subida do salario mínimo, que dende 2018 creceu un 61 por cento e 
beneficia especialmente as mulleres; á redución da brecha salarial, do 22 ao 17 por cento, 
pola mellora da estabilidade laboral; á Lei orgánica de garantía integral da liberdade se-
xual, que é unha reivindicación histórica do movemento feminista e que puxo o con-
sentimento no centro da lexislación sobre violencia sexual; así como outras medidas, 
como eses centros 24 horas; a renovación do Pacto de Estado, que, dende 290, alcanzou 
461 medidas. E aínda moito máis que avanzaremos nos futuros anos de goberno socia-
lista, porque queda moito aínda por lexislar para seguir avanzando en materia de igual-
dade. (Aplausos.)  
 
Quédanos esa Lei orgánica de violencia vicaria; quédanos desenvolver textos normativos; 
queda convocar a abolición do sistema prostitucional, esa lei orgánica integral contra a trata 
da explotación de seres humanos, que espero que teña o apoio do Partido Popular nas Cortes; 
queda esa reforma do artigo 43 da Constitución para blindar o aborto ante eses ataques que 
estamos a sufrir aos dereitos das mulleres nalgunhas comunidades presididas polo Partido 
Popular; a lei Zerolo, esa futura lei contra o racismo, que afecta dobremente a discriminación 
das mulleres; etc. Son moitas máis medidas as que tomaremos e que levaremos a cabo en 
todos estes anos que nos quedan por gobernar en España. 
 
En relación coa desinformación e co barullo que fai vostede en relación coas pulseiras de lo-
calización, é ademais unha irresponsabilidade total o que están a facer. A ministra xa deu 
conta nas Cortes Xerais, que é onde tiña que dalas, con absoluta transparencia, tanto co con-
trato da licitación desas pulseiras como co que saben vostedes, que son pulseiras que se fixeron 

e se fabricaron, especificamente, para facer ese servizo. O resto son bulos e é desinformación. 
Na comparecencia xa deu conta de toda a situación. ¡É unha irresponsabilidade!  
 
A min o que me gustaría é que a mesma conta a dese o presidente da Xunta de Andalucía en 
relación cos cribados do cancro de mama e que a dese Mazón, que, no día de hoxe, un ano 
despois, non sabemos que fixo entre as seis e media da tarde e as oito da tarde cando chegou 
ao Cecopi. Aínda non o sabemos e hai máis de douscentos mortos que ten ás súas costas. 
(Aplausos.)    
 
Iso si que é non dar información. O resto é todo barullo. O resto terán que pedilo os seus 
compañeiros en Madrid, que xa o están a facer, porque vostedes en Galicia parece que non 
se enteran de nada, porque as pulseiras antimaltrato levan funcionando dende hai moitos 
anos e ata que iso apareceu nun informe da Fiscalía vostedes non tiñan nin idea. Eu penso 
que non sabían nin cantas mulleres en Galicia estaban protexidas con ese sistema.  
 
O sistema VioGén vai traer moitas melloras tamén, porque o novo sistema VioGén 2 ten unha 
avaliación do risco moito máis precisa que o anterior e, polo tanto, vai protexer dobremente 
as vítimas de violencia de xénero, xa que está tamén reforzado o sistema de coordinación 
cos corpos e forzas de seguridade do Estado. Aprobouse tamén un protocolo no que se eli-
mina un ítem que se chamaba «risco non apreciado» e agora vanse ter en conta uns pe-
quenos indicios para que esa vítima reciba a protección. 
 
En definitiva, señorías do PP, nós non imos permitir que vostedes nos dean ningún tipo de 
lección de feminismo, porque para nós o feminismo e a democracia son elementos indiso-
lubles e nós imos seguir traballando, como levamos traballando dende o inicio da democra-
cia, para que os dereitos das mulleres avancen, pese a quen lle pese e aínda que o Partido 
Popular se empeñe, repetidamente, en seguir votando en contra de todas as leis que supoñen 
dereitos e avances para as mulleres.  
 
Pois non, non nos van frear e ímolo seguir facendo.  
 
(Aplausos.)   
 
A PRESIDENTA (María Elena Candia López): Moitas grazas. 
 
Quenda do grupo Parlamentario do Bloque Nacionalista Galego, señora Presas. 
 
NOA OLALLA PRESAS BERGANTIÑOS: Grazas, presidenta. 
 
Boa tarde. 
 
Antes de máis, xa que esta vez cando a escoito, señora Prado, teño aínda a quenda de palabra 
e non como habitualmente, a min gustaríame —á parte, sempre que fai esa acusación aquí, 
mira para min, pero é vostede unha deputada hábil e normalmente non me cita—, con iso 
de que presuntamente eu chamei desde esta tribuna «fachas» e «fascistas» os xuíces por 
aplicar a lei do só si é si, que trouxese esa gravación ou ese Diario de Sesións, porque é certo 

que eu son de verbo expandido nestes temas que me motivan. Pero mire, o Bloque Naciona-
lista Galego, e eu en particular, o que dicimos é que, cun mesmo texto legal, unha minoría 
da xudicatura conservadora e machista aplicou de forma distinta a lexislación. A ver se agora, 
a estas alturas, imos ter que reexplicar que aínda hai machismo na xudicatura, igual que o 
hai na sociedade.  
 
Eu, hoxe mesmo, lin unha noticia sobre unha forense de Sevilla que lle dixo a unha vítima 
de agresión sexual que tiña lesións físicas: «No puedes ir arrimando a los chavales para luego 
decirles que no». Creo que, igual, xa a estas alturas deberiamos asumir que as persoas que 
interveñen moitas veces con violencia machista non son todos e todas seres de luz libres de 
machismo que aplican perfectamente a lexislación e os protocolos.  
 
Pois iso é o que di o BNG cando intenta dar un debate en serio sobre esa lexislación, que a 
dereita criminaliza, porque criminaliza a entrada do consentimento no marco legal e porque, 
cada vez, está máis escorada cara ao cuestionamento da violencia sexual, que é o que hai de 
fondo. (Aplausos.)   
 
Di vostede que presentan «medidas claras». Son medidas tan «claras» que se tiveron que 
autoemendar e nin aínda así o remediaron. En todo caso, a vostedes xa se lles viu o sub-
consciente de «imos meter un batiburrillo de cousas nesta iniciativa, a ver se os demais din 
que non». Pois mire, nin coa súa autoemenda melloraron vostedes a súa iniciativa. Hai cero 
propostas comprometidas claras, con orzamento e con datas, para os deberes da Xunta. 
Desde logo, o que buscan é outra cousa.  
 
É outra cousa, e é así, porque ao Partido Popular, neste 25 de novembro e neste debate, danlle 
igual os problemas das mulleres deste país e non quere traballar por un consenso neste Par-
lamento para mellorar o que hai. Isto vai doutra cousa. É o que demostrou hoxe, unha vez 
máis, a conselleira de «política social, igualdade e covardía» na súa réplica, cando xa non 
tiñamos máis quendas de palabra, e foi tamén o que demostraron as súas voceiras, porque 
isto vai de reescribir a verdade. Dos creadores da campaña do 8-M do Partido Popular, que 
consistía en atacar a única muller, a única portavoz da oposición dun grupo parlamentario 
propio da historia deste Parlamento, pois agora, no 25 de novembro, queren vitimizarse. Ou 
sexa, nun país no que desde 2008 asasinaron máis de sesenta mulleres, no que este ano hai 
dous feminicidios oficiais e dúas mulleres nas que detrás das súas mortes estaba o machismo 
e no que hai máis de seis mil mulleres en VioGén, o Partido Popular ten que ser o protago-
nista co seu vitimismo, ten que ser o protagonista do 25 de novembro. 
 
Pois mire, nós non lle imos entrar no xogo, e menos coas súas mentiras. Pois, igual que 
menten no que dicimos ou no que non dicimos desde esta tribuna, pese a que quede gravado, 
menten no demais.  
 
Volven aquí outra vez sacar —farao vostede con detalle na súa seguinte intervención, non 
me cabe dúbida— dous feitos machistas que o Bloque Nacionalista Galego reprobou con toda 
claridade. Cun xa estiveron meses e meses coa coletilla para intentar tapar as cuestións de 
incompetencia da Consellaría de Política Social e Igualdade e agora volvemos con outra 
cousa. Son dous feitos que nada teñen que ver co Bloque Nacionalista Galego, que non son 

XII lexislatura. Serie Pleno. Número 72. 18 de novembro de 2025 DIARIO DE SESIÓNS DO PARLAMENTO DE GALICIA

123

C
SV

: B
O

PG
D

SP
G

-y
3P

N
4m

os
x-

0
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-y3PN4mosx-0


declaracións do Bloque Nacionalista Galego e que a propia señora Rodil, a viceportavoz do 
BNG, rexeitou: «El BNG rechaza los comentarios de Queiruga». (A deputada Noa Olalla Presas 
Bergantiños amosa un documento.)Señorías do Partido Popular, quedou máis que aclarado, 
pero xa non saben a que agarrarse para tapar as súas vergonzas. É así. (Aplausos.) 
 
Dá igual o que diga o BNG: se se di «reprobar», porque non se di «condenar»; se se di 
«condenar», porque non é «sen paliativos»; se se di «condenar sen paliativos»... Mire, 
isto é o mesmo que cando vostedes aplicaban esa estratexia de asociar o Bloque Nacionalista 
Galego á loita armada e non lles funcionou, pese a que o Bloque Nacionalista Galego sempre 
condenou o uso da violencia en política. É a mesma estratexia que usan vostedes tamén 
cando intentan agora dividir no BNG ao dicir «non sei quen manda nas mulleres do BNG» 
e non sei que máis. Vailles funcionar exactamente igual esa estratexia de que o partido que 
cogoberna con Vox, cos que cuestionan a violencia machista, acuse o BNG de machismo. 
Vailles funcionar no mesmo: cada vez nun BNG máis unido, (Aplausos.)  máis forte e máis 
centrado no seu papel de alternativa ao Partido Popular, que debe ser o que realmente lles 
molesta e o que realmente queren combater.  
 
E así é a cuestión e, mentres, pois queren intentar tapar que neste orzamento recortan o 
programa 313B, de violencia machista; queren tapar que van crear uns CIM móbiles priva-
tizados, porque cando entraron no Goberno cargáronse un mecanismo similar que tiña o 
Goberno do Bipartito nese momento; queren tapar que do seu plan dos CIM non está publi-
cada nin a diagnose —eu atreveríame a dicir que nin sequera existe—; queren tapar que, un 
ano despois de prometernos unha lei, non foron capaces de remitila ao Parlamento; queren 
tapar que, desde agosto, ían remitir o plan contra a trata, xa con seis meses de atraso, e non 
o fixeron; e queren tapar moitísimas outras cuestións. 
 
E mire, ninguén está libre do machismo. Nin o estamos as deputadas e os deputados do Blo-
que Nacionalista Galego nin os cargos públicos, nin ninguén, pero o que diferencia as orga-
nizacións políticas é a súa forma de actuar. Hoxe púxose aquí, nesta tribuna, o exemplo dun 
cargo público do BNG que, efectivamente, insultou e faltou ao respecto a unha vicepresidenta 
—unha vicepresidenta que creo que era do Estado, xa me falla a memoria, porque foi no ano 
de Matusalén— e ¿que fixo nese momento? Ese cargo público do BNG dimitiu, dimitiu, a 
diferenza dos doce conselleiros e conselleiras que taparon un presunto agresor sexual do 
seu Consello da Xunta. (Aplausos.) Dimitiu, a diferenza dos deputados, das deputadas e de 
todos os cargos públicos do Partido Popular, do número un ao último, cando escoitamos o 
señor Baltar «el Rápido» chantaxear unha muller. Todas e todos escoitamos eses audios. O 
que diferencia unha organización política é a forma de actuar. 
 
Polo tanto, nós temos a conciencia moi tranquila co noso papel e co traballo que intenta-
mos facer para erradicar o machismo de todos os ámbitos e, por tanto, seguimos centradas 
no importante. Fronte á súa estratexia de distracción, nós si que presentamos unha 
emenda ao xeito. É unha emenda na que, realmente, pedimos uns compromisos, xa esca-
sos, á propia Xunta: ampliar os recursos, os servizos e as prestacións existentes para a 
loita contra a violencia machista, aproveitando os fondos do Estado; poñer en marcha e 
facer público o plan integral dos CIM, etc., e fomentar a ampliación da rede galega de en-
tidades e das mesas locais, etc.  

E un terceiro punto, que eu vou ler para deixar ben claro que é o que lle interesa ao Partido 
Popular, que non é reprobar o machismo. Sería: reprobar calquera manifestación que vul-
nere o principio de igualdade de trato entre as mulleres e os homes ou que denigre a dig-
nidade das mulleres, singularmente os intentos de obstaculizar o dereito ao aborto e 
cuestionar e banalizar a existencia da violencia machista,  así como reprobar os ataques 
machistas e discriminatorios e os cuestionamentos, ou a filtración de datos, exercidos con-
tra calquera muller que exerza responsabilidades públicas ou que se atreva a denunciar a 
violencia machista exercida contra ela por calquera home en posición de poder e con pro-
xección política. 
 
Polo tanto, está clarísimo. Fronte á súa demagoxia, nós seguiremos vindo aquí coa conciencia 
moi tranquila e con propostas claras para facer que as mulleres deste país avancen. Mentres 
queiran seguir na súa lama e no seu ruído, sigan aí, rebozándose. Nós seguiremos facendo 
o noso traballo. 
 
Nada máis e moitas grazas. (Aplausos.)   
 
O PRESIDENTE: Grazas. 
 
Peche da proposición non de lei, señora Prado. 
 
PAULA PRADO DEL RÍO: Moitas grazas, señor presidente. 
 
Señora Presas, ¿sabe por que nos autoemendamos? Porque dende que rexistramos esta ini-
ciativa —o día 30/10— ata o luns, que era cando poderiamos rexistrar a emenda, volveron 
fallar as pulseiras antimaltrato, por segunda vez, que nós saibamos. Por iso autoemendamos 
a nosa iniciativa. (Aplausos.)  
 
¿Di vostede que non chamou aquí «fascistas» os xuíces? Sigan as nosas  redes porque o 
puxemos en bucle durante unha temporada, pero non se preocupe, que o volveremos poñer 
por se non o viu; ademais, está na mediateca do Parlamento; pode velo cando queira.  
 
Vostedes volven non querer consensos en materia de igualdade. Din vostedes: «non, nós 
non queremos saber nada do que din»; ben, pois están no BNG máis radicalizado de sempre. 
(Risos.) ¿Que pasa? Voulle facer un anuncio: cando se acerque o proceso electoral de 2028, 
un mes antes, vostedes volverán intentar disfrazarse de moderados e, entón, si quererán 
pactar absolutamente todo.  (Aplausos.) 
 
   Pero non se preocupe, señora Presas, que nós tamén estaremos aí e nós tenderémoslle a 
man, igual que lla tendemos hoxe para chegar a acordos e a consensos en materia de igual-
dade. Porque esta situación de «non queremos pactar nada co PP en materia de igualdade» 
xa a vivimos. Eu negociei dende o ano 2009, señora Presas. Igual xa hai moito tempo, moito 
menos que a súa lideresa. En calquera caso, vostede tamén leva bastante e tamén houbo 
unha época na que tampouco pactaban nada e, despois, entroulles —pois iso— a vea do 
consenso e ese disfrace da moderación, do Bloque moderado que imos ir ás eleccións galegas, 
e saíulles mal. 

Fala vostede dos audios. Os audios que estamos escoitando estes días de prostitución do Go-
berno de España, señora Presas, non sei se serán suficientes para que vostedes lles digan 
algo aos seus socios de goberno, rachen con eles ou ¡non sei!, (Murmurios.) pero seguen co-
gobernando con eles en moitas administracións.  
 
Mire, señora Castro, saia vostede da «Sanchosfera» e volva á realidade, por favor. Mire, 
ránking Women Peace, da Universidade de Georgetown (A deputada Paula Prado del Río amosa 
un documento.), que é o máis serio. No 2018, cando gobernaba o nefasto Rajoy, España estaba 
no nivel quinto; no ano 2021, estaba na décimo cuarta posición; e no 2023, está no posto 27. 
¡Eu non sei de onde sacou vostede o dato, señora Castro! (Aplausos.)  
 
Mire, e, ademais, fala vostede de abrazos, e este señor, (A deputada Paula Prado del Río 
amosa un documento.) o señor Salazar, señora Castro, foi denunciado por compañeiras 
súas socialistas por acoso sexual. Non levantan a cabeza. Non son capaces de mirar esta 
foto (Pronúncianse palabras que non se perciben.) do acosador sexual do Partido Socialista 
reunido a semana pasada (Pronúncianse palabras que non se perciben.) coa ministra Alegría. 
¿Defende vostede isto, señora Castro? Non o defende, claro, pero é moi fácil criticar o 
dos demais. (Murmurios.)  
 
Dicía antes a señora Presas, noutra intervención que tivo, que non lle gustaba unha materia 
de igualdade no ensino e que iso era un erro. Claro, é moito mellor —non dixeron nada aquí 
do material que lles ensinei da CIG— que recomenden materiais pseudoeducativos. Onte 
ensinei esta foto (A deputada Paula Prado del Río amosa unha imaxe.) e non lles gustou. (Mur-
murios.) Non, gustoulles, dixeron que era creativa, ¿non? Ademais de mancillar os nosos re-
ferentes culturais, señora Presas, imaxes coma esta de Rosalía, cunha ball gag na boca, son 
absolutamente inapropiadas para traballar con rapaces de primaria. Non son para nenos e 
nenas de secundaria, pero moito menos de primaria, como recomenda a CIG. A vostedes pa-
récelles moi creativo, pero eu pregúntome que educador lles vai explicar o que supón esta 
bóla (Pronúncianse palabras que non se perciben.), esta bóla que significa... A vostede faille 
graza porque vostede igual non ten fillos, pero aquí hai deputadas compañeiras súas que 
teñen fillos. Eu pregúntolle a algunha das súas compañeiras: ¿como lle explicarían que é 
esta bóla ás súas fillas? Explícollo eu: é unha bóla propia dunha práctica sexual que impide 
falar e aumenta a sensación de vulnerabilidade e que se usa como símbolo de ceder o control 
ao dominante, neste caso ao varón.  
 
¿Saben quen é Rosalía nesta imaxe? (A deputada Paula Prado del Río amosa unha imaxe.) Rosalía 
nesta imaxe é Marina de Comerás flores, e no Partido Popular non queremos Marinas, que-
remos mulleres libres, (Aplausos.) nin caladas nin sumisas, señora Presas.  
 
Nada máis e moitas grazas. (Aplausos.)  
 
O PRESIDENTE: Grazas. 
 
¿Dixo o das emendas?  
 
(Pronúncianse palabras que non se perciben.) 

Votación das proposicións non de lei 
 
Rematado o debate das proposicións non de lei, procedemos á votación. 
 
Pechen as portas, por favor.  
 
Comezamos votando a do Grupo Parlamentario Popular por iniciativa do señor Viso Diéguez.  
 
Non se acepta a emenda do Grupo Parlamentario Socialista. 
 
Votamos. 
 
Votación da Proposición non de lei do G. P. Popular de Galicia, por iniciativa do deputado Miguel 
Ángel Viso Diéguez e dezasete deputados/as máis, sobre as demandas que a Xunta de Galicia debe 
trasladar ao Goberno central respecto das medidas de protección fluvial nos espazos do seu ámbito 
competencial necesarias tras os incendios forestais. 
 
Efectuada a votación, deu o seguinte resultado: votos a favor, 38; votos en contra, 34. 
 
O resultado da votación é positivo. 
 
En consecuencia, queda aprobada esta proposición non de lei. 
 
O PRESIDENTE: Votamos a do Grupo Parlamentario do Bloque Nacionalista Galego por ini-
ciativa de dona Noa Presas. 
 
Non se acepta a emenda do Grupo Parlamentario Popular. 
 
Votamos. 
 
Votación da Proposición non de lei do G. P. do Bloque Nacionalista Galego, por iniciativa das depu-
tadas Noa Olalla Presas Bergantiños e Olalla Rodil Fernández, sobre as medidas que a Xunta de Ga-
licia debe pór en marcha para reforzar o sistema público de loita contra a violencia machista. 
 
Efectuada a votación, deu o seguinte resultado: votos a favor, 35; votos en contra, 37. 
 
O resultado da votación é negativo. 
 
En consecuencia, queda rexeitada esta proposición non de lei. 
 
O PRESIDENTE: Votamos a do Grupo Parlamentario Socialista por iniciativa de dona Silvia 
Longueira. 
 
Non se presentaron emendas. 
 
Votamos. 

Votación da Proposición non de lei do G. P. Socialista de Galicia, por iniciativa das deputadas Silvia 
Longueira Castro e María Elena Espinosa Mangana, sobre a demanda ao Goberno galego da presen-
tación inmediata dun novo equipo e novas liñas de acción en materia de política social. 
 
Efectuada a votación, deu o seguinte resultado: votos a favor, 34; votos en contra, 37; abstencións, 1. 
 
O resultado da votación é negativo. 
 
En consecuencia, queda rexeitada esta proposición non de lei. 
 
O PRESIDENTE: Votamos a do Grupo Parlamentario Socialista por iniciativa de dona Paloma 
Castro. 
 
Non se acepta a emenda do Grupo Parlamentario Popular. 
 
Votamos. 
 
Votación do texto autoemendado da Proposición non de lei do G. P. Socialista de Galicia, por iniciativa 
da deputada Paloma Castro Rey e dous deputados/as máis, sobre as accións que debe pór en marcha 
a Xunta de Galicia para reforzar e actualizar as súas políticas contra a violencia de xénero 
 
Efectuada a votación, deu o seguinte resultado: votos a favor, 35; votos en contra, 37; abstencións, 1. 
 
O resultado da votación é negativo. 
 
En consecuencia, queda rexeitada esta proposición non de lei. 
 
O PRESIDENTE: E, por último, votamos a do Grupo Parlamentario Popular por iniciativa de 
dona Raquel Arias. 
 
Non se aceptan as emendas do Grupo Socialista e do Grupo Parlamentario do Bloque Nacio-
nalista Galego. 
 
Votamos. 
 
Votación do texto autoemendado da Proposición non de lei do G. P. Popular de Galicia, por iniciativa 
da deputada Raquel Arias Rodríguez e oito deputados/as máis, sobre as medidas que a Xunta de Ga-
licia debe poñer en marcha co obxectivo de reforzar as súas políticas públicas contra a violencia de 
xénero e as demandas que debe trasladar ao Goberno central nesta materia. 
 
Efectuada a votación, deu o seguinte resultado: votos a favor, 38; votos en contra, 9; abstencións, 25. 
 
O resultado da votación é positivo. 
 
En consecuencia, queda aprobada esta proposición non de lei. 

O PRESIDENTE: Non hai máis asuntos. Remata aquí o pleno.  
 
Ata mañá. Boa tarde. 
 
Suspéndese a sesión ás sete e sete minutos do serán.

